Студыйны варыянт
Канспекты
дапаможных матэрыялаў 

для катэхезаў
IХ кл.

Катэхетычная секцыя пры ККББ

2008 г.

Тэма № 1, IX кл.

Я — ХРЫСЦІЯНІН

Дыдактычная мэта: перадаць тую праўду веры, што ў сакрамэнце святога хросту Бог адарыў нас асвячальнаю ласкаю, а таксама Боскімі цнотамі веры, надзеі і любові. Ён учыніў нас новымі стварэннямі і далучыў да супольнасці Касцёла. Звярнуць увагу на радасць ад таго, што мы — хрысціяне. 

Выхаваўчая мэта: выхоўваць у вучняў удзячнасць за дар святога хросту, а таксама імкненне сведчыць аб сваёй прыналежнасці да Бога і Касцёла. 

Асноўныя і дапаможныя матэрыялы: Святое Пісанне: Мц 5, 13–16; Ян Павел II. Вы пакліканы сведчыць пра веру і надзею. Познань, 3 чэрвеня 1997г.; Ян Павел II. Усім паказвайце Езуса. Дамаск, 7 мая 2001г.; сподачак з соллю, лямпачка, канверт з пранумараванымі літарамі для кожнага вучня. 

Метады катэхезы: аналіз тэксту, незавершаны сказ.

Ход заняткаў

Малітва: 

О, добры Божа, асвяці нас Духам Тваім Святым, які дае розум і ўмацоўвае духоўныя сілы, каб мы ўважліва спасцігалі ўсе навукі і раслі Табе, Стварыцелю  нашаму, на славу, бацькам і настаўнікам нашым на радасць і ўцеху, Касцёлу і Бацькаўшчыне на дабро і славу. Амэн.
Ты рыхтуешся прыняць сакрамэнт канфірмацыі, каб затым, будучы узмоцненым Духам Святым, даваць сведчанне глыбокай веры і абараняць яе. Што значыць даваць сведчанне?

Чалавек пытае 

Падумаем, што значыць даваць сведчанне? Вашая аднагодка ў сваім асяроддзі заўважыла такі факт (падручнік вучня):

Часам я сустракаюся з маладымі людзьмі, якія актыўна ўдзельнічаюць у жыцці парафіі, штогод прымаюць удзел у пілігрымках, складаюць спевы, робяць музычнае аздабленне св. Імшы, але насамрэч гэта толькі ахвяра, складзеная на алтар іхняга эгаізму. Я бачу іх амаль штодня, на жаль, іх штодзённае  жыццё не адпавядае вучэнню Хрыста і Яго наказам. 

— Якую праблему закранае аўтарка ў сваім лісце?

— Якую небяспеку нясе такое «сведчанне» хрысціянства? 

На сённяшнім занятку мы пачуем словы Хрыста, у якіх Ён называе хрысціянаў «соллю зямлі» і «святлом для свету». 

Катэхет запрашае вучняў падысці да стала, на якім знаходзіцца сподачак з соллю і лямпачка.

Перад тым, як мы пачуем гэтыя словы, давайце  паразважаем, наколькі гэтыя рэчы неабходныя нам штодня.

— Якую функцыю выконвае соль у сілкаванні чалавека? 

— Чаму да прадуктаў, асабліва мясных, дадаюць соль?

— Што робяць з соллю, якая стала непрыдатнай да ўжывання?

— Што чалавеку дае святло?

— Ці ўяўляеце вы жыццё без святла?

— Ці можна соль і святло замяніць чым-небудзь?

Бог адказвае

Зараз прачытаем словы Хрыста, запісаныя евангелістам Мацвеем, і паразважаем над імі.

Спачатку вучні чытаюць самастойна, затым адзін з іх чытае ўголас.

«Вы — соль зямлі. Калі ж соль страціць смак, то чым пасоліш яе? Яна ўжо ні на што не прыдасца, хіба што выкінуць яе вон на патаптанне людзям. Вы — святло свету: не можа схавацца горад, які стаіць на вяршыні гары. І, запаліўшы свяцільнік, не ставяць яго пад пасудзінаю, але на свечніку, і свеціць усім, хто ў доме. Няхай святло вашае так свеціць перад людзьмі, каб яны бачылі вашыя добрыя ўчынкі і праслаўлялі Айца вашага, які ў нябёсах» (Мц 5, 13–16).

— Каго Езус называе  соллю зямлі і святлом для свету?

· Што значыць быць «соллю зямлі» і «святлом для свету»? 

(Адказы на тэтыя пытанні вучні запісваюць у падручнік)

Заўважце, Езус кажа не «ты», а «вы». Як адна запаленая свечка не рассее вячэрняй цемры, так і ўчынкі аднаго хрысціяніна не зменяць увесь свет. Хрост далучае чалавека да супольнасці хрысціянаў, якія, наследуючы свайго Настаўніка, выбіраюць праўду, дабро, справядлівасць, любоў, чысціню ў думках, словах і ўчынках, і такім чынам даюць сведчанне іншым людзям. На гэтым шляху Бог няспынна падтрымлівае чалавека. Ужо ад самага моманту хрышчэння Бог дае ахрышчанаму бясцэнныя дары. Якія? Пра гэта вы даведаецеся, калі выканаеце наступнае заданне.

К. раздае кожнаму з вучняў канверт, у якім знаходзяцца пранумараваныя склады і літары — «ве»_«ра», «на»_«дзе»_«я», «лю»_«бо»_«ў» (вера, надзея, любоў). Вучні павінны адпаведна іх скласці.
Пра тое, якое значэнне маюць гэтыя цноты ў жыцці кожнага хрысціяніна, нагадваў моладзі Ян Павел ІІ. 

Кожны з вучняў самастойна працуе над змешчаным у падручніку тэкстам, у якім павінен падкрэсліць адказ на пытанне: 

— Што даюць чалавеку цноты веры і надзеі? 

«Вера ў Хрыста і надзея дазваляюць чалавеку перамагчы самога сябе, уласную слабасць і грэшнасць. Вера і надзея вядуць да перамогі над злом, грахом і яго наступствамі як у нас саміх, так і ва ўсім свеце. Хрыстус дазваляе нам перажыць найцяжэйшыя хвіліны ў жыцці, калі з верай і надзеяй мы просім у Яго дапамогі. Моцная вера, з якой нараджаецца надзея, — вельмі неабходная сёння цнота. Яна вызваляе чалавека ад страху  і дае яму духоўныя сілы вытрываць ва ўсіх жыццёвых бурах». (Ян Павел II. Вы пакліканы сведчыць пра веру і надзею. Познань, 3 чэрвеня 1997г.)
Прэзентацыя працы вучняў.

Падчас хросту Бог адорвае кожнага чалавека тэалагальнымі цнотамі веры, надзеі і любові, далучае яго да супольнасці Касцёла. Вера дапамагае прыняць Божае Аб’яўленне і адказаць на яго даверам, любоўю і паслухмянасцю. Надзея падтрымлівае нашу ўпэўненасць у тым, што разам з Хрыстом — Пераможцам граху, смерці і д’ябла — мы пераможам спакусы і слабасці, якія стаяць перашкодай на нашай дарозе да збаўлення. Праз Хрыста любоў Бога пасялілася сярод людзей. Любоў яднае кожнага з нас з Богам і бліжнімі. 

Але гэтыя дары хрысціянін атрымаў не толькі для сябе. У нашым асяроддзі ёсць людзі, якія не ведаюць Хрыста, не чытаюць Святога Пісання. Магчыма, для некаторых з іх вы станеце першай кнігай у жыцці, якую яны будуць «чытаць» і пазнаваць Пана Бога. Вы можаце быць знакам, які паставіў Бог на жыццёвай дарозе вашага бліжняга, каб яго збавіць.

Чалавек адказвае Богу

К. скіроўвае вучняў да тэксту  прамовы Яна Паўла ІІ, у якой ён заклікае моладзь уласным жыццём паказваць Хрыста людзям (падручнік вучня):

«Езус жадае ад сваіх вучняў, каб яны былі ў свеце знакамі, каб там, дзе жывуць і працуюць былі бачнаю прыладаю Яго збаўчай прысутнасці. Не толькі словам, але перадусім стылем жыцця, сведчаннем вольнага сэрца і творчым розумам вы павінны паказваць, што Хрыстус з’яўляецца вашай радасцю і шчасцем. З гэтай мэтай трэба пазбягаць частай на сённяшні дзень сітуацыі, калі вера не пранікае ў жыццё, калі яно аддзелена ад веры. Падобныя да язычнікаў, якія прасілі Філіпа: «Мы хочам убачыць Езуса» (пар. Ян 12, 21), сучасныя людзі шукаюць навобмацак і прагнуць — часта несвядома — пазнаць Езуса, адзінага Збавіцеля. Дарагая моладзь, заклікаю вас сёння, каб вы адважна і верна абвяшчалі Хрыста, асабліва сваім аднагодкам. І не толькі казалі аб Ім, але перадусім паказвалі Яго. Гледзячы на тое, як вы жывеце, людзі павінны задаваць сабе пытанне, хто вас вядзе і што з’яўляецца крыніцай вашай радасці. І тады вы зможаце адказаць: «Хадземце і ўбачыце!» Любоў прыспешвае нас, каб мы абвяшчалі Добрую Навіну, здольную змяніць нашае жыццё і лёс сусвету» (Ян Павел II. Усім паказвайце Езуса. Дамаск, 7 мая 2001г.).

Пасля праслухоўвання, К. піша на дошцы сказ: « Я — хрысціянін, а гэта значыць, што …». Вучні атрымліваюць карткі, на якіх пішуць завяршэнне гэтага сказу. Праз некалькі хвілін яны змяшчаюць свае карткі на дошцы і абгрунтоўваюць свой адказ.

Разважанне:
— Ці сведчу я аб хросце штодзённым жыццём? А можа я католік толькі з пасведчання аб хросце?
— Як я абвяшчаю Хрыста ў сваім жыцці?

— Ці з’яўляюся я святлом Хрыста ў тым асяроддзі, дзе жыву?

— Што значыць для мяне быць адказным за Хрыстовы Касцёл?

Пастанова.

Хатняе заданне:
1. Памаліся за сваіх хросных бацькоў.

2. Напішы, як ты разумееш словы Езуса: « Вы — соль зямлі» і «Вы — святло для свету».

3. Прачытай у катэхізісе падрыхтоўкі да сакрамэнту бежмавання наступныя пункты і адкажы на пытанні: 

Хто такія хрысціяне?

Што такое хрост? 

Якія існуюць віды хросту?

Хто можа  ўдзяляць сакрамэнт хросту?

4. Вывучы на памяць азначэнне сакрамэнту хросту.

Заключная малітва

Божа, спашлі свайго Духа Святога 
ў нашыя сэрцы

і аднаві ў нас ласку хросту.

Перамяні нашыя сэрцы і ўмацуй іх,

каб з радасцю мы сведчылі пра Евангелле.

Дапамажы нам паглыбіць нашу веру, 

каб мы ў еднасці і любові

маглі служыць Табе і адно аднаму. Амэн (Молімся з Янам Паўлам ІІ, Варшава 1997 г., с. 19).

Тэма № 2, IX кл.

МАЯ ВЕРА

Дыдактычная мэта: распавесці вучням пра тое, што тэалагальную цноту веры мы атрымалі падчас святога хросту. Мы маем абавязак развіваць веру, паглыбляць яе і жыць ёю. 

Выхаваўчая мэта: выхоўваць у вучняў імкненне жыць вераю, паглыбляць і развіваць яе, каб была моцнаю і дзейснаю. 

Асноўныя і дапаможныя матэрыялы: Святое Пісанне: Мц 21, 22; Эф 6, 16; 2 Кар 4, 13; Дз 15, 9; Рым 10, 10; Рым 5, 2; Рым 3, 28; Мц 9, 22; Клс 2, 12; Мк 10, 52; Дз 26, 18; Ян Павел ІІ. Вы пакліканы сведчыць пра веру і надзею. Познань, 3 чэрвеня 1997г.; плакат з надпісам «вера», «промні» з біблійным тэкстам, каляровыя карткі, алоўкі, малюнак з выявай прыроды.

Метады катэхезы: «сонейка», праца ў групах.

Ход заняткаў
Малітва: Апостальскі сімвал веры. 

На мінулых занятках мы казалі аб тым, што ў сакрамэнце хросту Пан Бог адорвае нас Боскімі цнотамі. Якімі? Сёння мы глыбей паразважаем над першай цнотай — веры. 

Чалавек пытае 

Паслухайце, калі ласка, апавяданне, героі якога сутыкнуліся з пытаннем веры (падручнік вучня).
[image: image2.wmf]
Малады чалавек запрасіў сваю сяброўку Алену на вячэру у свой дом, бо хацеў пазнаёміць дзяўчыну са сваімі бацькамі. Спачатку яна вельмі хвалявалася, але ўжо праз некалькі хвілін маладыя людзі і бацькі весела і прыязна між сабою размаўлялі, прыгадваючы розныя цікавыя гісторыі са свайго жыцця. Вечар прайшоў незаўважна, Алене трэба было вяртацца дадому. Малады чалавек выйшаў, каб правесці яе.

— Ведаеш, ты маеш найлепшых бацькоў у свеце, — прамовіла дзяўчына. — Я табе шчыра зайздрошчу. 

— А я — табе! — цяжка ўздыхнуўшы, адказаў малады чалавек.

— Але ж чаму? — здзівілася Алена. — Мае бацькі звычайныя, простыя людзі, якія ўвесь час займаюцца гаспадаркай.

— Твае бацькі далі табе тое, што я толькі цяпер пачаў пазнаваць. Бацька і маці перадалі табе веру ў Бога, навучылі размаўляць з Ім. Вы разам адзначаеце хрысціянскія святы і разам удзельнічаеце ў святой Імшы. Мае ж бацькі далі мне ўсё, акрамя веры ў Бога… 

— Што падкрэсліў малады  чалавек, гаворачы пра бацькоў Алены?

— Аб чым шкадуе ў сэрцы малады чалавек, калі гаворыць пра сваіх бацькоў?

— Што дае вера чалавеку?

Бог адказвае

Катэхет дзеліць вучняў на 4 групы і кожнай з іх дае па тры каляровых «промня» з указаннем урыўка, які вучні павінны самі знайсці ў Бібліі, прачытаць і запісаць адказ на пытанне:  

Што вера дае чалавеку?

Рым 10,10 – збаўленне 

Вучні змяшчаюць свае адказы на плакаце, ствараючы «сонейка». Побач з «сонейкам веры» К. змяшчае ілюстрацыю з выявай прыроды, якая ажывае пад промнямі ярка ззяючага сонца. К. заахвочвае вучняў знайсці ў жыцці аналогію: жыццё чалавека, дзякуючы веры, развіваецца, дасягае сваёй поўні, падобна як жыве і развіваецца кветка, дзякуючы сонейку.

У сваіх падручніках вучні запісваюць той тэкст са Святога Пісання, які найглыбей  іх уразіў падчас працы ў групах. 

У жыцці чалавека ёсць сітуацыі, сэнс якіх можна зразумець толькі дзякуючы Божаму Аб’яўленню, прынятаму з верай. Яна раз’ясняе змрок чалавечага жыцця і прыносіць у яго ясны прамень надзеі. 

К. змяшчае на дошцы плакат з надпісам «Бессэнсоўнасць жыцця». 

Вучні на картках запісваюць жыццёвыя сітуацыі, з якіх чалавек часта не бачыць выйсця, адчувае сябе прыгнечаным лёсам. Затым К. запрашае вучняў паглядзець на гэтыя сітуацыі з верай у Божы провід, Божую любоў і мудрасць.

· Што змяняецца ў жыцці чалавека, калі ён з верай глядзіць на тыя жыццёвыя сітуацыі, якія перажывае? 

СТРАТА ЛЮБІМАГА ЧАЛАВЕКА

                                                                                                        ХВАРОБА
 МАРА, ЯКАЯ                                                                                                                   

 НЕ АЖЫЦЦЯВІЛАСЯ

                                                         ЗВАЛЬНЕННЕ З ПРАЦЫ

Вера перамяняе жыццё чалавека. Яна пашырае нашыя далягляды ва ўсіх сферах жыцця — у поспехах і няўдачах, у нараджэнні і смерці, у здароўі і хваробе, шчасці і няшчасці. Чалавек сам не можа змяніць жыццёвай сітуацыі, але, запрашаючы ў сваё жыццё Бога, просячы ў Яго патрэбных ласкаў, чалавек можа зусім па-іншаму ўбачыць тое, што з ім здарылася. Вера дапамагае ўбачыць Божую волю ў тым, што з намі здараецца, зразумець, што ён хоча нам такім чынам сказаць. Адказ чалавека праяўляецца ў даверы, паслухмянасці і любові да Бога і бліжняга.

Чалавек адказвае Богу

Ян Павел ІІ заклікае нас паглыбляць і развіваць веру. Як мы можам гэта рабіць? (Адзін з вучняў чытае тэкст, змешчаны ў падручніку). 

«Свет можа несці небяспеку — гэта праўда — але чалавек, які жыве верай, мае ў сабе сілу Духа, каб супрацьстаяць небяспекам гэтага свету. Пётр ішоў па хвалях возера, хоць гэта супярэчыла закону гравітацыі, ішоў, бо глядзеў у вочы Хрысту. Калі ён засумняваўся, калі страціў асабісты кантакт з Настаўнікам, то пачаў тануць.

На прыкладзе Пятра мы бачым, наколькі важнай з’яўляецца ў духоўным жыцці чалавека асабістая сувязь з Хрыстом, як істотна яе аднаўляць і паглыбляць. Якім чынам гэта рабіць? Перадусім праз малітву. Маліцеся і вучыцеся малітве, чытайце і разважайце над Божым словам, умацоўвайце сувязь з Хрыстом у сакрамэнтах пакаяння і Эўхарыстыі, паглыбляйце ўласнае апостальства, стаўце хвалюючыя пытанні ў супольнасцях, рухах і арганізацыях, да якіх прыналежыце» (Ян Павел ІІ. Вы пакліканы сведчыць пра веру і надзею. Познань, 3 чэрвеня 1997г.)
На падставе словаў Яна Паўла ІІ К. малюе схему, якую вучні дапаўняюць у сваіх падручніках. 

                                                           Веру



          Сустракаюся                  Слухаю                                  Выконваю 

                      сакрамэнты        разважанне Святога Пісання,      апостальства

                                                              малітва

                                                    

Езус Хрыстус
Разважанне:
— Якая мая вера? 

— Што я раблю, каб яе паглыбіць і ўмацаваць?

— Як часта я прыступаю да сакрамэнтаў пакаяння і Эўхарыстыі?

— Як выглядае мая малітва?

— Як часта я чытаю Святое Пісанне? 

Пастанова.

Хатняе заданне

1. Падзякуй Пану Богу за дар веры.

2. Напішы, якое значэнне ў тваім жыцці мае тэалагальная цнота веры.

3. Што б ты зрабіў, калі б хтосьці з тваіх блізкіх ці знаёмых перажываў крызіс веры? Пазнач  адказ, які ты выбіраеш, або дадай свой.

► — параіў бы прачытаць добрую рэлігійную кнігу ці часопіс, напрыклад .………………………………………………

► — не рэагаваў бы ніякім чынам, бо гэта прыватная справа кожнага чалавека.

► — памаліўся б разам з ім, просячы аб Божай дапамозе.

► — параіў бы паразмаўляць з мудрым чалавекам, напрыклад,  з …………………………………………………........

► — параіў бы пачакаць, бо крызіс не працягваецца вечна.

► — прапанаваў бы добры адпачынак, напрыклад ………………………………………………………………………..

 ► — параіў бы……………………………………………………

(Абгрунтуй  свой  адказ).

4. Прачытай у катэхізісе падрыхтоўкі да сакрамэнту бежмавання наступныя пункты і адкажы на пытанні: 

 Што такое вера? 
 Што значыць «абараняць сваю веру»?

 Што значыць «жыць паводле веры»?

 Якім чынам мы павінны паглыбляць нашую веру?

Заключная малітва:
Пане Езу, я хачу верыць толькі Табе. Учыні, каб мая вера была поўнай, каб яна ўвайшла ў мае думкі, словы і ўчынкі. Учыні, Пане, каб мая вера была добраахвотнай, каб нарадзілася ў ва мне жаданне прыняць і выконваць абавязкі, якіх патрабуе вера. Учыні, Пане, каб мая вера была моцнай, адкрытай на Тваё святло, здольнай перамагчы цяжкасці, крытыку, сумненні. Учыні, Пане, каб мая вера была радаснай, каб улівала спакой у душу, рабіла мяне здольным размаўляць з Табою і бліжнімі. Учыні, Пане, каб мая вера была плённай, каб праз любоў аб’яўлялася ў маім жыцці —у сапраўдным сяброўстве з Табою і ў дабрыні да бліжніх. Няхай  вера ўмацоўвае мяне ў цярпенні і выпрабаваннях, дапамагае шукаць Цябе з надзеяй і любоўю. 
Тэма № 3, IX кл.

СВЯТОЕ ПІСАННЕ Ў МАІМ ЖЫЦЦІ

Дыдактычная мэта: перадаць вучням праўду пра тое, што праз Святое Пісанне да нас звяртаецца сам Бог.

Выхаваўчая мэта : заахвоціць вучняў пазнаваць Божае слова праз чытанне Святога Пісання, прымаць слова Божае з верай і адказваць на Яго сваім жыццём. 

Асноўныя і дапаможныя матэрыялы: Святое Пісанне: 2 Цім 3, 14–17; Лк 4, 4; Лк 11, 28; Магнітафон, дыск са спакойнай мелодыяй.

Метады катэхезы: метад Вастэраса, «крок веры».

Ход заняткаў

Перад пачаткам заняткаў, катэхет рыхтуе клас: накрывае стол белым абрусам, пасярэдзіне кладзе Святое Пісанне, побач  з двух бакоў ставіць запаленыя свечкі, можа паставіць крыж. У класе К. выключае святло, наколькі гэта магчыма стварае цемру. К. уключае спакойную музыку, уваходзяць вучні. К. вітае іх і робіць кароткі ўступ да  малітвы і да тэмы сустрэчы: 

Кожнага з нас можна параўнаць з падарожнікам, які ў лабірынтах жыццёвых выпрабаванняў і няўпэўненасці навобмацак шукае шлях і якому неабходнае святло, каб убачыць небяспеку і выбраць правільны накірунак. Такім светачам для нас з’яўляецца Святое Пісанне, якое змяшчае Божае слова. Праз яго Бог адкрываецца чалавеку, прыходзіць да яго з дапамогай. 

Ва ўступнай малітве папросім, каб Дух Святы даў нам ласку быць адкрытымі на  Божае Слова, прыняць Яго і жыць Ім.

Малітва:

Благасласлаўлёны будзь, Пане, вечнае Слова!

Благаслаўлёны будзь, Пане, які аб’яўляеш нам Сябе.

Благаслаўлёны будзь у слове, натхнёным Тваім Духам.

Благаслаўлёны будзь, Пане, які ствараеш сваім усемагутным Словам. 

Благаслаўлёны будзь, Пане, які чыніш вялікія справы моцаю свайго слова.

Благаслаўлёны будзь, Пане, бо Тваё Слова сталася Целам.

Прыйдзі, Пане, сёння ў нашыя сэрцы з моцаю Твайго слова.

Напоўні іх святлом Твайго слова,

улі ў іх мудрасць Твайго слова. Амэн.

К. выключае музыку і запальвае ў класе святло. 

Вы ўжо, напэўна, здагадаліся, што наша сённяшняя сустрэча будзе прысвечана Святому Пісанню. Тэма нашых сённяшніх заняткаў: «Святое Пісанне ў маім жыцці».
Чалавек пытае 

Кожны год на нашых катэхезах мы размаўляем пра Святое Пісанне. Падчас кожнай сустрэчы, закранаючы тыя ці іншыя пытанні, мы звяртаемся да Святога Пісання. На кожнай святой Імшы слухаем Божае слова. Біблія — гэта адзіная кніга, перакладзеная на ўсе мовы свету. 

К. можа запытацца, хто з вучняў мае дома Святое Пісанне і хто з іх сям’і чытае і разважае над Божым словам.

Між іншым, (можна заўважыць гэта і ў сваім жыцці) для многіх з нас Святое Пісанне не з’яўляецца Кнігай жыцця, і не ўсе хрысціянскія сем’і маюць яго дома. Таксама далёка не ўсе, хто мае, чытаюць Святое Пісанне і разважаюць над ім. 

— У чым вы бачыце крыніцу такога парадоксу? 
— Чаму сваё знаёмства са Святым Пісаннем некаторыя людзі абмяжоўваюць, толькі слухаючы чытанні падчас святой Імшы?
Святое Пісанне захапляла многіх людзей, незалежна ад эпохі і нацыянальнасці. Вось што кажуць вядомыя нам пісьменнікі і паэты (падручнік вучня):

«Існуе кніга, кожнае слова якой перакладзена, растлумачана, прапаведавана на кожным ускрайку зямлі, прыстасавана да ўсіх магчымых умоваў жыцця і падзеяў свету; з якой нельга паўтарыць ніводнага выразу, якога не ведалі б на памяць, якое не сталася б ужо выслоўем у народаў; яна ўжо не змяшчае ў сабе нічога невядомага.

Але гэтая кніга называецца Евангеллем. Яе вечна новае хараство ў тым, што, калі нам абрыдне свет, ці агорне смутак, то, адчыніўшы яе, мы ўжо не зможам супрацьстаяць яе салодкай прывабнасці». 

Аляксандр Пушкін

«Новы Запавет — гэта лепшая кніга, якую ведаў ці калісьці будзе ведаць свет».

Чарльз Дзікенс

«У любым узросце і падчас розных падзеяў я вяртаюся да чытання Евангелля, і кожны раз яго змест прыносіць супакой і лагоду ў душу».

Аляксандр Герцэн

— Чым была Біблія для Пушкіна?

— Што аб Святым Пісанні кажа Дзікенс?

— Што давала чытанне Евангелля Герцэну?

Бог адказвае

Пан Бог у сваім слове звяртаецца да нас і чакае нашага адказу.

Над словамі Святога Пісання вучні працуюць метадам Вастэраса. Яны чытаюць тэкст і робяць у ім занатоўкі, выкарыстоўваючы тры сімвалы:

 пытальнік (?) — каля сказа ці слова, якіх яны не разумеюць;

 клічнік (!) — каля сказа цалкам зразумелага;

 стрэлачку () — калі ўспомняць нешта дадатковае ў сувязі з прачытаным. 

К. просіць, каб нехта прачытаў першы сказ, каля якога стаіць пытальнік. Потым просіць таго, хто паставіў у гэтым месцы клічнік, расказаць, як ён разумее гэты сказ. Той, хто паставіў стрэлачку, можа дапоўніць. Пасля К. пераходзіць да наступнага сказу, і такім чынам усе разам аналізуюць урывак.

«Трывай у тым, чаму навучыўся, і што табе даручана, ведаючы, ад каго навучыўся. Бо ад дзіцячых гадоў ведаеш святыя пісанні, якія могуць навучыць цябе мудрасці дзеля збаўлення праз веру ў Езуса Хрыста. Усякае Пісанне натхнёнае Богам і карыснае для навучання, для пераконвання, для настаўлення, для выхавання ў праведнасці, каб Божы чалавек быў дасканалы, да ўсякай добрай справы гатовы (2 Цім 3, 14–17).

«І адказаў яму Езус: “Напісана: не хлебам адным будзе жыць чалавек, але кожным словам, што выходзіць з вуснаў Божых”» (Лк 4, 4).

«Шчаслівыя, хто слухае слова Божае і захоўвае яго». (Лк11, 28)

К. дзеліць вучняў на групы, якія  паказваюць стрэлкамі сувязь, якую яны бачаць паміж словам Божым, Касцёлам і ўласным жыццём. 
Прыкладна так: 

Святое Пісанне

 Касцёл                                          хрысціянін
    Бог                               штодзённае  жыццё

Прэзентацыя працы вучняў.

Чалавек адказвае Богу

Раман  Брандштэттэр — паэт, пісьменнік і драматург, які працаваў над перакладамі Святога Пісання, так узгадваў аб тым, якое месца займала Святое Пісанне ў іх сям’і:

«Біблія ляжала на стале ў майго дзеда. Біблія ляжала на стале ў майго таты. Не ў бібліятэцы, а заўсёды на стале, пад рукою. У нашым доме Біблію ніхто ніколі не шукаў. Я ніколі не чуў, каб хтосьці пытаўся аб тым, дзе яна ляжыць. Месца, на якім ляжала Білія, было для нас асаблівым месцам. Калі б мяне запыталі, у чым я бачу гэту «асаблівасць», я б напэўна не ведаў, што адказаць, я проста адчуваў незвычайнасць гэтага месца. Яно было для мяне цэнтрам нашага дому, пунктам, вакол якога ўсё рухалася. Калі мой тата вечарам чытаў Біблію, я хадзіў па доме ціхутка, баючыся яго патурбаваць. Тата распавядаў мне, што мой прадзед, перад тым, як узяць Святое Пісанне, мыў рукі і маліўся аб ласцы мудрага чытання». (падручнік вучня)


Катэхет уключае музыку, запрашае вучняў даць выразны знак, сведчанне таго, што яны прымаюць Божае слова ў сваё жыццё. Той, хто хоча, падыходзіць да таго месца, дзе ляжыць Біблія, і пацалункам выражае сваё жаданне кіравацца Божым словам у сваім жыцці.

Разважанне:
Пан Бог любіць мяне і звяртаецца да мяне ў сваім слове, і чакае ад мяне адказу:

— Як часта я чытаю Святое Пісанне?

— Чым з’яўляецца для мяне Святое Пісанне?

— Ці малюся я біблійнымі тэкстамі? Якімі?

Пастанова.

Хатняе заданне:
1. Падчас вячэрняй малітвы памаліся за тых, хто абвяшчае нам Божае слова. 

2. Выберы адзін з тэкстаў Святога Пісання, над якімі ты працаваў падчас заняткаў. Паразважай, што Пан Бог хоча сказаць табе праз сваё слова.

3. Знайдзі у катэхізісе падрыхтоўкі да канфірмацыі адказ на пытанне, што такое Святое Пісанне. 

Заключная малітва:
Слова Тваё — светач для маёй нагі і святло на маёй сцежцы.

Я даў клятву і пастанавіў захоўваць Твае справядлівыя прысуды. 

Я вельмі прыгнечаны, Пане, ажыві мяне паводле свайго слова.

Хай жа будзе прыемнай Табе, Пане, ахвяра вуснаў маіх,

навучы мяне Тваім пастановам. 

Маё жыццё ўсцяж у небяспецы,

але Закону Твайго я не забываю.

Умацуй мае крокі Тваім словам,

няхай не пануе нада мною ніякае беззаконне.

Пакажы слузе Твайму святло свайго аблічча

і навучы мяне Тваім пастановам.

                                                                         Пс 119(118), 105-109. 133-135
Тэма № 4, IX кл.

ВЕРУ Ў БОГА, АЙЦА ЎСЕМАГУТНАГА, СТВАРЫЦЕЛЯ НЕБА І ЗЯМЛІ

Дыдактычная мэта: перадаць вучням праўду пра тое, што Бог, у якога мы верым, — гэта Бог Велічы, для Яго няма нічога немагчымага. Ён стварыў для нас свет, стварыў нас на сваё падабенства. Пан Бог — Айцец Усемагутны, які любіць нас і чакае ў адказ нашай любові.

Выхаваўчая мэта: выхоўваць у вучняў удзячнасць Богу за створаны сусвет, за дар жыцця, абудзіць жаданне адказваць сваёй любоўю і вернасцю на Божую любоў.
Асноўныя і дапаможныя матэрыялы: Святое Пісанне: Быц 1,1; Ян 8, 58; мультымедыйная прэзентацыя «Ліст любові ад Айца».

Метады катэхезы:  дыскусія, напісанне ліста.

Ход заняткаў

Малітва: Ойча наш... 

Сённяшнюю сустрэчу мы распачалі малітвай «Ойча наш», у якой звяртаемся да Бога як да найлепшага Айца, які любіць нас, клапоціцца пра нас, які падараваў нам прыгажосць усяго сусвету. Сваю веру ў Бога, які з’яўляецца нашым Створцам, нашым Айцом, мы вызнаём словамі Апостальскага сімвала веры: «Веру ў Бога, Айца ўсемагутнага, Стварыцеля неба і зямлі». Над гэтымі словамі мы будзем разважаць падчас сённяшніх заняткаў.

Чалавек пытае 
Кожны чалавек хоць раз у жыцці задаваў сабе пытанні: 

— Як быў створаны свет? 

— Адкуль у гэтым свеце з’явіўся чалавек?

— Які сэнс майго жыцця?

— Што чакае мяне пасля смерці?

Каб адказаць на гэтыя пытанні, людзі звяртаюцца да розных крыніцаў. Мы, як хрысціяне, будзем шукаць адказ у Святым Пісанні, якое раскрывае чалавеку таямніцу яго існавання. 

Бог адказвае

«На пачатку стварыў Бог неба і зямлю» (Быц 1, 1).

«Езус сказаў ім: Сапраўды, сапраўды кажу вам: ранней, чым з’явіўся Абрагам, Я ёсць» (Ян 8, 58).
— Якую праўду змяшчае ў сабе першы сказ Святога Пісання?
— Што азначаюць словы Езуса?

Вучні адказваюць. Напрыклад: 

  Перад тым, як на зямлі з’явілася жыццё, існаваў Бог, які не мае ні пачатку, ні канца.

 У стварэнні свету і чалавека ўдзельнічалі тры Божыя Асобы:Бог Айцец, Бог Сын і Дух Святы. 

 Бог — Усемагутны, бо Ён стварыў сусвет з нічога.

 Бог — крыніца жыцця і любові на зямлі. 

(свае адказы вучні запісваюць у падручнік)

Святое Пісанне гаворыць, што жыццё на зямлі бярэ свой пачатак у Богу. Першыя людзі — Адам і Ева — чэрпалі сваё жыццё і шчасце толькі ў Богу. Такім быў першапачатковы, сапраўдны стан чалавека. Першародны грэх разарваў гэтую сувязь, але кожны чалавек свядома або і несвядома шукае ў сваім жыцці таго, хто дае шчасце, радасць, любоў. Пан Бог выходзіць насустрач чалавеку. Уся гісторыя збаўлення — гэта гісторыя любові Бога да чалавека. 

Часам нам цяжка адчуць любоў Пана Бога, паверыць у тое, што Ён нас любіць. Нам хочацца заслужыць яе добрымі ўчынкамі, беззаганным жыццём. Калі гэта не атрымліваецца, мы губляем надзею, адчуваем, што нявартыя гэтай любові, бо не апраўдваем надзеяў, якія Пан Бог на нас ускладае. Такое разуменне можа быць звязана з негатыўным вобразам айца, які быў чэрствым, абыякавым, пакінуў сям’ю, злоўжываў алкаголем. Пан Бог вылечвае гэтыя раны, бо з’яўляецца дасканалым Айцом. Ён гаворыць пра гэта на старонках Святога Пісання:

К. уключае мультымедыйную прэзентацыю, якая называецца «Ліст любові ад Айца». Прэзентацыя ўключае ў сябе словы Святога Пісання, якімі Пан Бог звяртаецца да чалавека. Калі няма магчымасці паказаць прэзентацыю, К. можа ўключыць спакойную музыку і запрасіць вучняў прачытаць гэты тэкст у сшытках і паразважаць над ім.

Ты можаш не ведаць мяне, але Я ведаю пра цябе ўсё.

Я ведаю, калі ты сядаеш і калі ўстаеш.

Мне вядомыя ўсе твае шляхі.

Ты створаны на Маё падабенства.

Мною ты жывеш, рухаешся, існуеш.

Я ведаў цябе раней, чым ты быў зачаты.

І выбраў цябе яшчэ да стварэння свету.

Ты не выпадковасць! 

У Маёй кнізе запісаныя ўсе дні, прызначаныя табе.

І я вызначыў для цябе час нараджэння і месца жыхарства.

Ты створаны цудоўна.

Я рупліва саткаў цябе ва ўлонні тваёй маці.

І вывеў цябе з яго ў дзень твайго нараджэння.

Той, хто не ведаў Мяне,меў няправільнае ўяўленне пра Мяне.

Вось Я побач з табою, і няма ўва мне зла, Я поўны любові да цябе.

Я прагну аддаць табе яе ўсю, бо ты — Маё дзіця, а Я — твой Айцец.

Я магу даць табе больш, чым твой зямны бацька. 

Таму што Я — Айцец, які любіць цябе больш за ўсіх.

І ўсялякі дар, што ты атрымліваеш, выходзіць з Маёй рукі.

Я ведаю, у чым ты маеш патрэбу, і дам табе ўсё неабходнае.

Я палюбіў цябе вечнай любоўю, таму ў тваёй будучыні надзея.

Я радуюся ў сэрцы Сваім за цябе і ніколі не стамлюся рабіць дабро табе.

Я хачу паказаць табе вялікае і недасягальнае, чаго ты не ведаеш.

Калі ты станеш шукаць Мяне ўсім сваім сэрцам, знойдзеш Мяне.

Я — Айцец, які суцяшае цябе ва ўсіх тваіх смутках.

Калі ты скрушаны сэрцам, Я чую цябе.

Як пастыр нясе ягнятка, Я вазьму цябе на рукі і буду насіць каля сэрца.

Прыйдзе дзень і вытру ўсе слёзы з вачэй тваіх.

Я твой Айцец і люблю цябе бязмежна.

У Сваім Сыне Я адкрыю табе сваю любоў.

Ён дасканалае адлюстраванне Маёй сутнасці.

Ён пасланы паказаць, што Я за цябе, а не супраць цябе.

Ён пасланы сказаць, што Я не вяду падлік тваіх грахоў.

У Ягонай смерці найбольш дасканала праявілася Мая любоў да цябе.

Калі прымаеш Майго Сына, знойдзеш Мяне.

І нішто не зможа пазбавіць цябе Маёй любові.

На нябёсах Я падрыхтаваў для цябе небывалую гасціну.

Я заўсёды быў Айцом і заўсёды ім буду.

Я люблю цябе

І чакаю цябе…

Чалавек адказвае Богу 

Пан Бог ахінае любоўю кожнае сваё стварэнне — і тых, хто блукае сярод міражоў сучаснага свету, і тых, хто хаваецца ад Яго за моцнымі сценамі ўласнага эгаізму, і тых, хто расплаціўся сваёй чалавечай годнасцю за бутэльку алкаголя ці некалькі грамаў наркотыку. Ён чакае блудных сыноў, каб адарыць іх ласкаю прабачэння, супакоем, любоўю і радасцю.

— Як ты адкажаш на Яго любоў? 

К. запрашае вучняў напісаць ліст, які будзе іх адказам на ліст любові ад Айца, прадстаўлены ў прэзентацыі. Падчас працы можа гучаць спакойная музыка. Жадаючыя могуць агучыць свае лісты. 

Разважанне: 

— Як часта я размаўляю са сваім Нябесным Айцом у малітве?

— Як часта я дзякую Яму за дар жыцця?

— Як часта я дзякую Яму за Яго апеку нада мною і над створаным сусветам?

— Я — Божае дзіця. Якія мае ўчынкі сведчаць пра гэта?

— Як я аказваю любоў і вернасць свайму Стварыцелю? 

Пастанова. 

Хатняе заданне: 

1. Падчас вячэрняй малітвы паразважай над  словамі з Ліста любові ад Айца. Якія радкі найбольш цябе закранулі? 

2. Напішы, як ты можаш развіваць свае таленты і здольнасці, дадзеныя табе Богам.

3. Прачытай у «Катэхізісе» падрыхтоўкі да бежмавання наступныя пункты і адкажы на пытанні: 

 Калі і як Бог аб'явіўся чалавеку?

Ці можа чалавек пры дапамозе розуму пазнаць Бога?

Хто такі Пан Бог? 

Заключная малітва:
Божа мой і Пане,

калі разважаю над пражытым днём, усведамляю,

што дзякуючы Тваёй ласцы я жыву і існую. 

Дзякую Табе за дар жыцця, за ўсе даброты, 
якія я атрымаў ад Цябе.

Колькі раз на працягу дня я адчуў Тваю любоў! 
Дзякую Табе за гэта, Божа.


Кожны ўдар майго сэрца, кожны мой подых хай будзе падзякаю Табе.

Тэма № 5, IX кл.

ВЕРУ Ў ЕЗУСА ХРЫСТА

Дыдактычная мэта: перадаць вучням праўду веры пра тое, што Езус Хрыстус з’яўляецца Божым Сынам, нашым Настаўнікам і Адкупіцелем. 

Выхаваўчая мэта: вучыць падтрымліваць сувязь з Езусам праз удзел у святых сакрамэнтах, асабліва ў Эўхарыстыі, глыбей пазнаваць Яго праз чытанне Святога Пісання, у малітве.
Асноўныя і дапаможныя матэрыялы: Святое Пісанне: Ян 3, 16–17; Мц 16, 13–16; Ян 13, 13; Ян 10, 27–30; Флп 2, 8–11.
Метады катэхезы:  праца ў групах, напісанне ліста.

Ход заняткаў

Перад уваходам вучняў катэхет падрыхтоўвае клас: змяшчае ў розных месцах класа малюнкі з жыцця Езуса Хрыста (нараджэнне, цуды, пакліканне Апосталаў, устанаўленне Эўхарыстыі). К. вітае вучняў, запрашаючы прагледзець змешчаныя ў класе малюнкі, затым агучвае тэму сустрэчы. 

Тэма нашай сённяшняй сустрэчы «Веру ў Езуса Хрыста» (тэма павінна быць запісана на дошцы). Як бачыце, на дошцы пасля словаў няма знаку прыпынку. Толькі што, разглядаючы малюнкі, вы прыгадалі асноўныя падзеі з жыцця Езуса Хрыста. Які знак прыпынку пасля тэмы вы паставілі б? 

К. запрашае вучняў узяць карткі і запісаць сённяшнюю тэму, паставіўшы той знак прыпынку, які найбольш выяўляе іх унутраны духоўны стан. 

? — маю мноства сумненняў. Асоба Езуса для мяне далёкая і невядомая.

! — Езус мой сябра. Я хачу прайсці з Ім праз усё сваё жыццё.

… — так, я хаджу ў касцёл, малюся, але вера ніяк не ўплывае на маё жыццё. 

Іншы знак…

Вучні сядаюць і запісваюць тэму на картках, выбіраючы свой знак прыпынку.

Малітва:

Праслаўляю Цябе, Пане,

бо Ты прынізіўся, каб мяне ўзвысіць.

Ты стаў пакорным, каб мяне праславіць.

Ты стаў убогім, каб мяне ўзбагаціць.

Ты нарадзіўся, каб мяне адрадзіць.

Ты прыняў хрост, каб мяне ачысціць.

Ты пасціўся, каб мяне насыціць.

Стаў вязнем, каб я меў свабоду.

Быў укрыжаваны, каб мяне выратаваць.

Памёр, каб даць мне жыццё.

Уваскрос у хвале, каб даць мне радасць і надзею.

Узышоў на неба на трон хвалы, каб і мяне ўзняць. 

Спаслаў Духа Святога, каб мяне асвяціць.

Будзь благаслаўлёны, Пане.

Чалавек пытае 
На занятках мы глыбей пазнаём асобу Езуса Хрыста. Кожную нядзелю мы слухаем Яго слова, штодня размаўляем з Ім на малітве. Сёння няхай кожны з нас задасць сабе пытанне: «Езу, кім Ты з’яўляешся для мяне?». Прашу вас напісаць на картках ліст Езусу, у якім вы паразважаеце і дадзіце адказ на гэтае пытанне. 

Бог адказвае

Людзі, якія бачылі Езуса, слухалі Яго вучэнне, сталі свекамі Яго цудаў, таксама задавалі сабе пытанне аб тым, хто такі Езус. Мы пашукаем адказ на гэтае пытанне ў Святым Пісанні. 

К. дзеліць клас на 4 групы: 

Група І: 

«Прыйшоў Езус ў межы Цэзарыі Філіпавай і пытаўся ў вучняў сваіх, кажучы: “Кім людзі лічаць Сына Чалавечага?” Яны ж сказалі: “Адны — Янам Хрысціцелем, другія ж — Іллёю, а іншыя — Ераміяй ці адным з прарокаў”. Ён кажа ім: “А вы кім лічыце Мяне?” Сымон Пётр адказаў: “Ты — Хрыстус, Сын Бога Жывога”» (Мц 16, 13–16).
— Кім людзі лічылі Езуса?

— Як Пётр называе Езуса? 

Група ІІ :                                                                                                                                          «Бо так палюбіў Бог свет, што аддаў Сына свайго Адзінароднага, каб кожны, хто верыць у Яго меў жыццё вечнае. Бо не паслаў Бог Сына свайго ў свет, каб судзіць свет, але каб свет быў збаўлены праз Яго» (Ян 3, 16–17).
— Кім з’яўляецца Езус?

— Дзеля чаго Ён прыйшоў у свет?

Група ІІІ: 

«Вы Мяне называеце Настаўнікам і Панам, і добра кажаце, бо Я ім ёсць» (Ян 13, 13).

«Авечкі Мае слухаюць голасу Майго, і Я ведаю іх, і яны ідуць за Мною. І Я даю ім вечнае жыццё навекі, і не загінуць ніколі, і ніхто не вырве іх з рук Маіх. Айцец Мой, які даў Мне іх, большы за ўсіх. І ніхто не можа вырваць іх з рукі Айца Майго: Я і Айцец — адно» (Ян 10, 27–30).

— Як Езус называе Сябе? 

Група ІV: 

«І з выгляду стаўшы як чалавек, прынізіў сябе, будучы паслухмяным ажно да смерці, смерці крыжовай. Таму Бог узвысіў Яго, і даў Яму імя па-над ўсялякае імя, каб на імя Езуса схілілася кожнае калена стварэнняў нябесных, зямных і падземных, і каб кожны язык вызнаваў, што Панам ёсць Езус Хрыстус дзеля хвалы Бога Айца» (Флп 2, 8–11).

— Кім з’яўляецца Езус?

— Як павінен адносіцца чалавек да Езуса Хрыста і чаму?

Прэзентацыя працы вучняў. Вынікі працы вучні запісваюць у падручнік.
Езус называе сябе Божым Сынам, Месіяй, а таксама Настаўнікам. Прыгадайце, калі ласка, пра што гаварыў Езус?

                                                   ЕЗУС НАВУЧАЕ 

Пра любоў да Бога і бліжняга 

пра Божае Валадарства                пра тое, што з’яўляецца 

        Сынам Божым і Месіяй

                       пра збаўленне

пра прабачэнне                        пра малітву
Езус прыходзіць да чалавека, каб збавіць яго і адкрыць сэнс, каштоўнасць і мэту яго жыцця. Сваім словам, а найперш учынкам Езус сведчыў пра Божую любоў да чалавека. Сваёй смерцю на крыжы Ён прынёс чалавеку збаўленне. Кожны можа сустрэцца з Хрыстом, праз веру ўвайсці з Ім у жывы, асабісты кантакт, адчуць Яго любоў, прысутнасць, дапамогу. Дзе і як адбываецца гэта сустрэча?

Вучні адказваюць. Напрыклад:

— у супольнасці Касцёла;

— у сакрамэнтах, асабліва ў Эўхарыстыі;

— у словах Святога Пісання;

— у іншым чалавеку;

— у малітве.
(свае адказы вучні запісваюць у падручнік)

Чалавек адказвае Богу 

К. запрашае жадаючых з тых, хто выбраў на пачатку сустрэчы клічнік, прачытаць свае лісты. К. сам можа даць сведчанне аб тым, кім для яго з’яўляецца Езус, якую ролю ў жыцці выконвае Божае слова, як ён перажывае сустрэчу з Езусам у Эўхарыстыі.

Напэўна, у класе будуць тыя асобы, якія напрыканцы заняткаў зменяць раней пастаўленныя знакі прыпынку. К. просіць іх расказаць, чаму яны прынялі такое рашэнне.

Разважанне: 

— Кім Езус з’яўляецца для мяне?

— Як часта я чытаю Святое Пісанне?
— Якая мая малітва?
— Як часта я сустракаюся з Езусам у сакрамэнце Эўхарыстыі?
— Што мне патрэбна змяніць у сваім жыцці, каб мой асабісты кантакт з Езусам стаў больш глыбокім?
Пастанова. 

Хатняе заданне: 

1. Выберы адзін з тэкстаў Святога Пісання, прачытаных сёння на катэхэзе, і паразважай над ім падчас вячэрняй малітвы.

2. Падумай і напішы, як вера ў Хрыста перамяняе тваё жыццё.

3. Прачытай у “Катэхізісе” падрыхтоўкі да канфірмацыі наступныя пункты і адкажы на пытанні: 

 Кім з'яўляецца Езус Хрыстус?

Што азначаюць імёны «Езус» і «Хрыстус»?

      Адкуль мы ведаем, што Пан Езус з'яўляецца Богам?

Заключная малітва:
Магутны Божа, поўны хвалы, Пане мой, Езу Хрыстэ. Глянь на свайго слугу і рассей цемру майго духа. Дай мне чыстую і жывую веру, непахісную надзею і дасканалую любоў да бліжняга. Учыні, мой Божа, каб я Цябе добра пазнаў і каб кожны учынак рабіў паводле Тваёй святой волі.
Тэма № 6, IX кл.

ВЕРУ Ў ДУХА СВЯТОГА

Дыдактычная мэта: паглыбіць веды пра Духа Святога. Указаць на Яго як на трэцюю Асобу Найсвяцейшай Тройцы. Расказаць моладзі пра місію Духа Святога: паглыбіць сувязь з Найсвяцейшай Тройцай. 

Выхаваўчая мэта: вучыць быць адкрытымі на дзеянне Духа Святога. 

Асноўныя і дапаможныя матэрыялы: Святое Пісанне: Дз 2, 1–13; старыя газеты і часопісы, нажніцы, клей, папера. 

Метады катэхэзы: праца ў групах, плакат. 

Ход заняткаў

Веру ў Святую Тройцу цяжка спасцігнуць розумам, чалавек не ў стане яе зразумець. Мы верым, што ёсць адзін Бог у Трох Асобах: Бог Айцец, Бог Сын і Дух Святы. Кожны дзень, распачынаючы малітву знакам крыжа, мы праслаўляем Бога ў Тройцы Адзінага. Зробім гэта зараз словамі ўсім нам вядомай малітвы.

Малітва: Хвала Айцу…

У словах гэтай малітвы мы ўзгадалі трэцюю Божую Асобу — Духа Святога. Сёння мы глыбей пазнаёмімся з паходжаннем, сутнасцю і дзеяннем Трэцяй Божай Асобы. Тэма нашых сённяшнх заняткаў: «Веру ў Духа Святога»”. 

Чалавек пытае 

У мінулым годзе некалькі нашых заняткаў ужо было прысвечана гэтай тэме. Давайце прыгадаем, што мы ўжо ведаем аб Трэцяй Божай Асобе — Духу Святым? 

Бог адказвае 

Уважліва паслухаем Божае слова:

«Калі настаў дзень Пяцідзясятніцы, усе былі разам на адным месцы. І раптам узняўся шум з неба, нібы павеў моцнага ветру, і напоўніў увесь дом, дзе сядзелі яны. І з’явіліся ім языкі падзеленыя, быццам ад агня, і затрымаліся на кожным з іх. І напоўніліся ўсе Духам Святым і пачалі гаварыць на іншых мовах, як Дух даваў ім прамаўляць. Былі ў Ерузалеме юдэі, людзі пабожныя з усякага народу пад небам. Калі ўзняўся шум гэты, сабралася мноства людзей, і захвалявалася, бо кожны чуў іх, што яны гавораць на ягонай мове. І бянтэжыліся і дзівавалі, кажучы: “Ці ж ўсе тыя, хто гаворыць, не галілейцы? Як жа мы чуем кожны сваю мову, у якой нарадзіліся. Парфяне і мідзяне, і эламіты, і жыхары Месапатаміі, Юдэі і Кападокіі, Понта і Азіі, Фрыгіі і Памфіліі, Егіпта і частак Лівіі, сумежных з Кірынеяй, ды прыезджыя рымляне, юдэі і празеліты, крыцяне і арабы, — мы чуем, што яны гавораць нашымі мовамі пра вялікія справы Божыя”? І дзівіліся ўсе і з недаўменнем казалі адно аднаму: “Што гэта азначае?” А іншыя, насміхаючыся, казалі: “Яны напіліся салодкага віна”» ( Дз 2,1–13).

— Якую падзею апісвае святы Лука?

— Калі гэта адбылося?

— Які знак суправаджаў сыходжанне Духа Святога на Марыю і Апосталаў?

— Якімі дарамі Дух Святы напоўніў Марыю і Апосталаў?

Напрыканцы сваго зямнога жыцця Езус абяцае вучням, што яны не застануцца адны. Згодна са словамі Езуса вучні атрымліваюць сілу Духа Святога. Мы не можам убачыць Яго, але ачуваем Яго прысутнасць і дзеянне.

Па натхненні Духа Святога Апосталы запісалі словы Хрыста ў Святым Пісанні. Дзякуючы Яму, мы падчас хросту становімся дзецьмі Божымі. Ён чыніць так, што падчас святой Імшы хлеб і віно становяцца Целам і Крывёю Езуса. А яшчэ — Дух Святы асвячае нас, паглыбляе нашу сувязь з Найсвяцейшай Тройцай, умацоўвае нашу веру, чыніць нас здольнымі да малітвы. Чым больш мы яднаемся з Духам Святым, тым глыбейшым становіцца нашае рэлігійнае жыццё.

Дух Святы перамяніў сэрцы Апосталаў: знік страх, адышла няўпэўненасць, разгубленасць. Апосталы мужна, адважна, рызыкуючы сваім жыццём ідуць да многіх народаў, каб словам і жыццём сведчыць пра Хрыста. 

Дзеянне Духа Святога — у багацці дароў, адсюль вынікае вялікая колькасць назваў і сімвалаў, якія ўжываюцца для апісання Духа Святога. 

Катэхет дзеліць вучняў на 2 групы. Кожная з іх атрымлівае тэкст песняў. Вучні павінны падкрэсліць адказы на пытанні   (падручнік вучня): 

— Як у гэтых гімнах названы Дух Святы?

Група І:

Прыйдзі, Стварыцель Дух Святы, наведай вернікаў сваіх,

Напоўні ласкай з вышыні сэрцы, што створаны Табой.

Названы Суцяшыцелем, Ты — найвышэйшы Бога дар,

Жыцця крыніца і любоў, і ўзмацненне нашых душ.

Ты пасылаеш сем дароў, бо маеш сілу ад Айца.

Праз Сына абяцаны нам, Ты мноствам моваў прамаўляў.

Сваёю ласкай асвяці сэрцы і розум нашыя, 

І сэрцы нам аздараві, і нашы цноты ўзмацняй.

Ты злога духа адгані і супакоем адары, 

Заўсёды за Сабой вядзі, і прабачэнне грэшным дай. 

Дай праз Цябе Айца пазнаць, і шлях да Сына пакажы.

Ты — Дух любові іх дваіх, верым Табе ва ўсе часы. 

Богу Ацу хвала заўжды, і Сыну Уваскрэсламу.

Суцяшыцелю, Табе хвала на вечныя вякі. Амэн.

Група ІІ: 

Божа Дух Святы прыйдзі і з нябёсаў нам спашлі Ты святла свайго струмень. 

Добры  Ойча ўбогіх, Даўца дараў многіх і святло ўсіх сэрцаў.
Суцяшыцель паспяшы, наймілейшы госць душы, прахалода стромленных, 

Адпачынак у працы, цень у дзень гарачы, у плачы суцяшэнне.

О, святло шчаслівае, у сэрцаў глыб уніклівае, ласкай верных напаўняй.

Без Тваёй апекі, згуба чалавеку, поўна небяспекі. 

Усё, што бруднае, абмый; што засохла, ажыві, што паранена, злячы. 

Нахілі, што цвёрда; раўагрэй, што горда; выпрастай крывое. 

Дай тваім жа верным, Божай лакі пэўным, сем дароў Тваіх святых. 

Дай жыццё цнатліва, дай зыход шчаслівы, вечную дай радасць. Амэн. 

Вада — усё што бруднае — абмый; што засохла — ажыві.

Агонь — сваёю ласкай асвяці; знішчы, што ганарлівае; святло ўсіх сэрцаў. 

Намашчэнне — узмацненне нашых душ.

— Напішы, якія яшчэ сімвалы Духа Святога ты ведаеш? 

Усе гэтыя сімвалы акрэсліваюць вялікую моц, якой Дух Святы дзейнічае ў жыцці кожнага чалавека і ў жыцці ўсяго Касцёла. Ты рыхтуешся прыняць сакрамэнт канфірмацыі, хочаш запрасіць у сваё жыццё Духа Святога, каб дзякуючы Яго моцы, глыбей з’яднацца з Хрыстом, стаць Яго верным апосталам. У гэтай падрыхтоўцы вельмі важна быць адкрытым на дзеянне Духа Святога, які дапаможа глыбей усвядоміць сэнс сакрамэнту бежмавання для твайго жыцця. 

Чалавек адказвае Богу 

У якасці падсумавання К. просіць вучняў супольна на падставе пройдзеннага сёння матэрыялу зрабіць плакат пад назвай «Дзеянне Духа Святога ў маім жыцці». Для плаката яны выкарыстоўваюць старыя газеты і часопісы. Вучні прэзентуюць сваю працу. Плакат можна павесіць у класе. К. просіць вучняў прачытаць урывак з гаміліі Бэнэдыкта XVI падчас св. Імшы з нагоды XXIII Сусветнага дня моладзі ў Сіднэі. 
«Моц ласкі Духа Святога не з’яўляецца тым, што мы можам заслужыць, чаго можам дасягнуць, але тым, што мы можам атрымаць як чысты дар. Божая любоў можа вызваліць гэту Моц толькі тады, калі мы дазваляем ёй змяняць нас знутры. Мы павінны дазволіць ёй прабіцца праз цвёрды панцыр нашага раўнадушша, нашай духоўнай стомленасці, нашага сляпога падпарадкавання духу сённяшняга часу. Толькі тады мы дазволім Ёй распаліць нашае ўяўленне і сфармаваць нашыя глыбокія прагненні. Менавіта ждя гэтага такой важнай з’яўляецца малітва: малітва штодзённая, малітва асабістая ў цішы нашых сэрцаў i перад Найсвяцейшым Сакрамэнтам, а таксама малітва літургічная ў сэрцы Касцёла. Малітва з’яўляецца чыстым прыняццем Божай ласкі, дзейснай любові, еднасці з Духам, які жыве ў нас і вядзе нас праз Хрыста да нашага Нябеснага Айца. У моцы Духа Езус заўсёды прысутны ў нашых сэрцах, у цішыні чакае нас, каб мы ўсцяж з Ім былі, слухалі Яго голасу, трывалі ў Яго любові і атрымалі “моц з вышыні”, якая дапаможа нам быць соллю і святлом свету». (Бэнэдыкт XVI. Сіднэй. XXIII Сусветны дзень моладзі)
Разважанне: 

— Як я супрацоўнічаю з Духам Святым?

— Наколькі я адкрыты на дзеянне Духа Святога?
— Як я рыхтуюся да сакрамэнту канфірмацыі? 
Пастанова. 

Хатняе заданне: 

1. Падчас вячэрняй малітвы падзякуй Духу Святому за Яго прысутнасць і дзеянне ў тваім жыцці.

2. Падумай, як Дух Святы дапамагае табе ў штодзённым жыцці.
     3. Прачытай у “Катэхізісе” падрыхтоўкі да канфірмацыі наступныя пункты і адкажы на пытанні: 

 Кім з'яўляецца Дух Святы?

Заключная малітва
Духу Святы мудрасці,

– змілуйся над намі.
Духу Святы розуму, 

– змілуйся над намі.
Духу Святы рады, 


– змілуйся над намі.
Духу Святы мужнасці,

– змілуйся над намі.
Духу Святыўмеласці,

· змілуйся над намі.
Духу Святыпабожнасці,
– змілуйся над намі.
Духу Святы боязі Божай,
– змілуйся над намі.
Духу Святы, Святло прарокаў і апосталаў,
– змілуйся над намі.
Духу Святы, наш Суцяшыцелю,
– змілуйся над намі.
Тэма № 7, IX кл.

ВЕРУ Ў АДЗІНЫ, СВЯТЫ, КАТАЛІЦКІ І АПОСТАЛЬСКІ КАСЦЁЛ

Дыдактычная мэта: перадаць вучням праўду веры пра тое, што сам Хрыстус заснаваў Касцёл і што ад моманту святога хросту мы ўсе належым да яго. Асаблівым чынам звярнуць увагу на тое, што Касцёл — гэта ўсе мы. Падкрэсліць, што кожны, хто належыць да Касцёла, мае свае заданні, якія павінен выконваць.

Выхаваўчая мэта: выхоўваць у моладзі адказнасць за Касцёл, яго развіццё і святасць. 

Асноўныя і дапаможныя матэрыялы: Святое Пісанне: Лк 1, 30–33. 38; Mк 1, 14–15; Мц 4, 23–25; Mк 3, 13–19; Лк 10, 16; Мц 16, 13–19; Ян 14, 16–18; 15, 26; 16, 7, 12–13; 1Кар 11, 23–26; Ян 18, 28–30; Ян 20, 19–23; Мц 28, 16. 18–20; Дз 2, 1–13; ККК 866–869. 

Метады катэхезы:  праца ў групах, апавяданне.

Ход заняткаў

Малітва:
Хрыстэ, Ты праз Духа Святога робіш свой Касцёл адзіным, святым, апостальскім і паўсюдным. Дапамажы, каб у Касцёле ўмацоўвалася і ўзрастала Табе на хвалу мая вера, каб я кожны дзень аднаўляўся, асвячаны Тваім Духам, жыў у Касцёле, з’яднаным Тваёю любоўю, станавіўся сапраўдным сведкам для тых, да каго Ты пасылаеш мяне кожны дзень. Учыні мяне, Пане, Тваім апосталам, каб мог абвяшчаць Тваё Імя, якое на зямлі праслаўляе Касцёл, а ў небе — Анёлы і святыя. Амэн. 

Падчас удзелу ў нядзельнай Эўхарыстыі, мы, вызнаючы сваю веру, кажам, што Касцёл, да якога мы належым праз хрост, з’яўляецца адзіным, святым, апостальскім, каталіцкім. Гэта рысы Касцёла, якія паказваюць яго сутнасць. Сёння мы даведаемся, чаму Касцёл мае такія рысы, хто надзяліў імі Касцёл.

Чалавек пытае 
Гаворачы пра Касцёл, кожны апісвае яго па-свойму. Можна пачуць такія меркаванні: 
· Для мяне Касцёл — гэта месца сустрэчы з любячым Богам. Я і мае сябры ў Касцёле знаходзяць супакой, радасць, сэнс жыцця. Тыя, хто выракаецца Касцёла, выракаецца Хрыста, Яго дапамогі і Яго ласкаў.

· Я думаю, што ўсё залежыць ад таго, як чалавек глядзіць на Касцёл і што ён хоча ў ім убачыць. Прыйдзе шукаць Хрыста — абавязкова Яго знойдзе, захоча ўбачыць грэх, бруд — абавязкова убачыць.

З чым асацыіруецца ў вас слова Касцёл? 

Вучні павінны завяршыць наступны сказ: «Касцёл для мяне — гэта…».
Бог адказвае

Касцёл існуе амаль 2000 гадоў. Чытаючы Святое Пісанне, мы можам убачыць як паўставаў і развіваўся Касцёл. 

Этапы паўстання і развіцця Касцёла:

1. Звеставанне і нараджэнне Езуса Хрыста (Лк 1, 30–33. 38).

2. Навучанне Езуса (Mк 1, 14–15; Мц 4, 23–25).

3. Пакліканне «Дванаццаці» i іх місія (Mк 3, 13–19; Лк 10, 16).

4. Асаблівая роля Пятра (Мц 16, 13–19).

5. Пасхальныя падзеі:

Апошняя вячэра (Ян 14, 16–18; 15, 26; 16, 7, 12–13; 1 Кар 11, 23–26)

Мука і смерць (Ян 18, 28–30)

Уваскрасенне (Ян 20, 19–23)

Унебаўшэсце (Мц 28, 16. 18–20) 

6. Спасланне Духа Святога (Дз 2, 1–13).

К. дзеліць вучняў на групы, якія чытаюць урывак са Святога Пісання. Абапіраючыся на яго, вучні даюць назву пэўнаму этапу паўстання і развіцця Касцёла.

Група І: 

Звеставанне і нараджэнне Езуса Хрыста

«І сказаў Ёй анёл: Не бойся, Марыя, бо знайшла Ты ласку ў Пана. І вось зачнеш ва ўлонні сваім і народзіш Сына, і дасі Яму імя: Езус  Ён будзе вялікі і будзе названы Сынам Найвышэйшага, і дасць Яму Пан Бог трон Давіда, бацькі Ягонага І валадарыць будзе над домам Якуба вечна, і Валадарству Яго не будзе канца. Тады Марыя сказала: Вось я, слуга Пана. Няхай Мне станецца паводле твайго слова… Калі ж яны былі там, настаў час нарадзіць Ёй. І нарадзіла Сына свайго першароднага, і спавіла Яго, і паклала ў яслі, бо не было ім месца ў заездзе» (Лк 1, 30–33. 38; 2, 6–7).

Група ІІ:

Навучанне Езуса 

«І хадзіў Езус па ўсёй Галілеі, навучаючы там у сінагогах і абвяшчаючы Евангелле Валадарства, і лячыў усялякую хваробу і ўсялякую немач у людзей. І прайшла пра Яго чутка па ўсёй Сірыі. І пачалі прыводзіць да Яго ўсіх нямоглых, церпячых на розныя хваробы і слабасці, і апантаных, і эпілептыкаў, і паралізаваных, і Ён вылечваў іх. За Ім ішлі вялікія натоўпы з Галілеі і Дэкаполіса, і з Ерузалема, і з Юдэі, і з-за Ярдана» (Мц 4, 23–25).

«Пасля таго, як выдалі Яна, прыйшоў Езус ў Галілею, прапаведуючы Евангелле Божае і кажучы, што настаў час і наблізілася Валадарства Божае: кайцеся і верце ў Евангелле» (Mк 1, 14–15).

Група ІІІ:

Пакліканне «Дванаццаці» i іх місія 

«Пасля ўзышоў на гару і паклікаў да сябе тых, каго сам хацеў, і прыйшлі да Яго. І ўстанавіў Дванаццаць, якіх і назваў Апосталамі, каб яны былі з Ім, каб паслаць іх прапаведаваць  і каб яны мелі ўладу выганяць злых духаў. [І ўстанавіў гэтых Дванаццаць]: Сымона, якому даў імя Пётр,  Якуба Зэбэдэевага і Яна, брата Якуба, і даў ім імёны Баанэргес, што азначае «сыны грому»; і Андрэя, і Філіпа, і Барталамея, і Мацвея, і Тамаша, і Якуба Алфеевага, і Тадэвуша, і Сымона Кананэйца, і Юду Іскарыёта, які і выдаў Яго»  ( Mк 3, 13–19).

Група IV: 

Асаблівая роля Пятра

«І Я кажу табе: ты Пётр (скала), і на гэтай скале Я пабудую Касцёл Мой, і брамы пякельныя не перамогуць яго. І дам табе ключы Валадарства Нябеснага: і што звяжаш на зямлі, тое будзе звязана ў небе, а што развяжаш на зямлі, тое будзе развязана ў небе»  (Мц 16, 18–19).
Пасхальныя падзеі:

Група V: 

Апошняя Вячэра 

«Калі ж настаў вечар, Ён узлёг за сталом з Дванаццаццю. І калі яны елі, сказаў: Сапраўды кажу вам, што адзін з вас выдасць Мяне. І вельмі засмуціўшыся, яны пачалі казаць Яму адзін за адным: Але ж не я, Пане? А Ён сказаў у адказ: хто апусціў са Мною руку ў місу, той выдасьць Мяне. Сапраўды, Сын Чалавечы адыходзіць, як напісана пра Яго; але гора таму чалавеку, які выдае Сына Чалавечага. Лепш было б гэтаму чалавеку не нарадзіцца. Юда, які збіраўся Яго выдаць, сказаў у адказ: Але ж не я, Раббі? Езус кажа яму: Ты сказаў. І калі яны елі, Езус узяў хлеб, благаславіў, ламаў і даваў вучням, кажучы: бярыце і ешце: гэта Цела Маё. Потым ўзяў келіх і, падзякаваўшы, даў ім, кажучы: Піце з яго ўсе; бо гэта Кроў Мая новага запавету, якая будзе праліта за многіх дзеля адпушчэння грахоў. Кажу вам, што адгэтуль не буду піць ад гэтага вінаграднага плоду аж да таго дня, калі з вамі піць яго буду новым у Валадарстве Айца Майго» (Мц 26, 20–29).

Група VI:
Мука і смерць 

«Пасля гэтага Езус, ведаючы, што ўжо ўсё збылося, каб здзейснілася Пісанне, кажа: Прагну. Стаяла пасудзіна, поўная воцату. Такды ўздзелі на трысціну губку намочаную воцатам, і паднеслі да Ягоных вуснаў. Калі Езус пакаштаваў воцату, сказаў: Збылося! І схіліўшы галаву, сканаў» (Ян 18, 28–30).

Група VII:

Уваскрасенне 

«Калі быў вечар таго першага дня тыдня, і дзверы дома, дзе збіраліся вучні, былі замкнёныя ад страху перад юдэямі, прыйшоў Езус і стаў пасярэдзіне, і сказаў ім: Спакой вам!  І, сказаўшы гэта, паказаў ім рукі і бок. Узрадаваліся вучні, убачыўшы Пана.  Тады Езус зноў сказаў ім: Спакой вам! Як паслаў Мяне Айцец, так і Я пасылаю вас. І, сказаўшы гэта, дыхнуў, і кажа: прыміце Духа Святога. Каму адпусціце грахі, таму будуць адпушчаны; на кім пакінеце, на тым застануцца» (Ян 20, 19–23).


Група VIII:

Унебаўшэсце
«Адзінаццаць вучняў пайшлі ў Галілею на гару, куды загадаў ім Езус. І, калі Яго ўбачылі, пакланіліся Яму, але некаторыя засумняваліся. Тады Езус наблізіўся да іх і сказаў ім: Дадзена Мне ўсялякая ўлада на небе і на зямлі. Дык ідзіце і навучайце ўсе народы, і хрысціце іх у імя Айца і Сына і Духа Святога. Вучыце іх захоўваць усё, што Я загаддаў вам. І вось Я з вамі ва ўсе дні аж да сканчэння веку» (Мц 28, 16. 18–20).

Група IX:
Спасланне Духа Святога

«Калі настаў дзень Пяцідзясятніцы, усе былі разам на адным месцы. І раптам узняўся шум з неба, нібы павеў моцнага ветру, і напоўніў увесь дом, дзе сядзелі яны. І з’явіліся ім языкі падзеленыя, быццам ад агня, і затрымаліся на кожным з іх. І напоўніліся ўсе Духам Святым і пачалі гаварыць на іншых мовах, як Дух даваў ім прамаўляць. Былі ў Ерузалеме юдэі, людзі пабожныя з усякага народу пад небам. Калі ўзняўся шум гэты, сабралася мноства людзей, і захвалявалася, бо кожны чуў іх, што яны гавораць на ягонай мове. І бянтэжыліся і дзівавалі, кажучы: Ці ж ўсе тыя, хто гаворыць, не галілейцы? Як жа мы чуем кожны сваю мову, у якой нарадзіліся. Парфяне і мідзяне, і эламіты, і жыхары Месапатаміі, Юдэі і Кападокіі, Понта і Азіі, Фрыгіі і Памфіліі, Егіпта і частак Лівіі, сумежных з Кірынеяй, ды прыезджыя рымляне, юдэі і празеліты, крыцяне і арабы, — мы чуем, што яны гавораць нашымі мовамі пра вялікія справы Божыя? І здзіўляліся ўсе і недаўмёна казалі адно аднаму: Што гэта азначае? А іншыя, насміхаючыся, казалі: Яны напіліся салодкага віна» (Дз 2, 1–13).

Прэзентацыя працы вучняў. Вынікі працы вучні запісваюць у падручнік.
Касцёл, які заснаваў Хрыстус, незнішчальны. «Брамы пякельныя не перамогуць яго» (пар. Мц 16, 18). Хрыстус прадказваў, што Касцёл будуць няспынна пераследаваць, але ён будзе трываць. Так і ёсць: змяняюцца часы, кіраўнікі, палітычныя рэжымы, знікаюць імперыі, а Касцёл, нягледзячы на пераслед, забароны жыве і дзейнічае. На працягу яго існавання заўсёды знаходзяцца тыя, хто смела і адважна крочыць за Хрыстом, словам і жыццём абвяшчае Евангелле. Апісваючы Касцёл, мы кажам, што ён адзіны, святы, каталіцкі і апостальскі. Што гэта значыць?

К. дзеліць вучняў на 4 групы. Кожная з іх на падставе тэкстаў ККК павінна адказаць на пытанні і стварыць (намаляваць, зрабіць з паперы або паказаць у пантаміме) сімвал, які найбольш адлюстроўвае гэтую рысу. 

Група І:
 “Касцёл адзіны: бо у яго адзіны  Бог, бо ён вызнае адзіную веру, якая нараджаецца з аднаго хросту, і ўтварае адзінае цела, ажыўленае адным Духам, у адной надзеі, у здзяйсненні якой будуць пераадоленыя ўсе падзелы”.                          (пар ККК 866) 

— Чаму Касцёл адзіны?

Група ІІ:
 “Касцёл – святы; бо яго заснаваў Бог усемагутны; Хрыстус, яго Абраннік, ахвяраваў сябе, каб яго асвяціць; Дух святасці яго ажыўляе. Касцёл “беззаганны, хоць і складаецца з грэшнікаў”. У святых ззяе ягоная святасць, у Марыі ён дасягае паўнаты і святасці.”  ( пар ККК 867) 

— Што значыць выраз «Касцёл — святы»?
 Група ІІІ: 

 “Касцёл – апостальскі: бо ён пабудаваны на трывалым падмурку “дванаццаці Апосталаў Баранка”, ён непераможны, ён безпамылкова застаецца ў праўдзе. Хрыстус кіруе ім праз Пятра і іншых апосталаў, што прысутнічаюць у іх спадкаемцах – Папе і Калегіі біскупаў.” (пар ККК 868) 

— Што значыць выраз «Касцёл — апостальскі»?

Група IV: 

«Касцёл – паўсюдны: бо ён абвяшчае паўнату веры; ён нясе ў сабе і раздае паўнату сродкаў збаўлення; ён пасланы да ўсіх народаў; ён звяртаецца да ўсіх людзей; ён ахоплівае ўсе часы; “ Касцёл па сваёй сутнасці з’яляецца місійным” (пар ККК 869).
— Што азначае выраз «Касцёл — Каталіцкі (паўсюдны)»?
Прэзентацыя працы вучняў.
Чалавек адказвае Богу 

Касцёл складаецца з дзвюх рэчаіснасцяў — Боскай і чалавечай.  Ад кожнага з нас залежыць развіццё Касцёла, яго еднасць і святасць. Кожны з нас атрымлівае дар Духа Святога, каб узрастаць у святасці, адважна абвяшчаць Евангелле. Гэта не заўсёды бывае лёгка, але мы маем выдатны прыклад Апосталаў. Пастараемся наследваць іх рупліва і адважна, і будзем любіць Касцёл і ганарыцца сваёй прыналежнасцю да яго. 

Разважанне: 

— Касцёл для мяне гэта…

— Што я раблю для ўмацавання еднасці і святасці ў Касцёле?

— Якое маё месца ў супольнасці Касцёла?

— Як я выкарыстоўваю свае таленты для дабра Касцёла?

Пастанова. 

Хатняе заданне: 

1. Складзі малітву за Касцёл і пастарайся штодня ёю маліцца.

2. Вывучы на памяць пункты ККК 866–868.
3.Прачытай у катэхізісе падрыхтоўкі да сакрамэнту канфірмацыі наступныя пункты і адкажы на пытанні:

Якая мэта і якое заданне Касцёла?

Заключная малітва:
Езу Хрыстэ, Касцёл святы — гэта Твая Божая справа. Учыні, каб паводле Тваёй волі  быў ён адзіны, святы, паўсюдны і цалкам  скіраваны да тае дасканаласці, да якой Ты яго паклікаў. Дай Касцёлу жыццяздольнасць і чуйную ўвагу да знакаў часу, каб ён умеў усё распазнаць і захаваць добрае ва ўсіх абставінах. Учыні, каб сярод хрысціянаў любоў была галоўным прынцыпам, міласэрнасць – істотнай рысай, справядлівасць — хлебам штодзённым, мужнасць у справах — вернасцю, малітва — адпачынкам, радасць — узнагародаю. Просім, каб Тваё Валадарства праўды і жыцця, святла і ласкі, справядлівасці, любові і спакою пашыралася і ўмацоўвалася з кожным днём. Амэн.
Тэма № 8, IX кл.
ВЕРУ Ў ЕДНАСЦЬ СВЯТЫХ

Дыдактычная мэта: перадаць вучням праўду пра тое, што кожны з нас пакліканы да святасці. Растлумачыць сутнасць еднасці святых у небе, душамі ў чыстцы і намі — тымі, хто знаходзіцца ў пілігрымцы да Нябеснага Валадарства. 

Выхаваўчая мэта: заахвоціць наследаваць святых, маліцца аб іх заступніцтве, а таксама маліцца за душы, якія церпяць у чыстцы.

Асноўныя і дапаможныя матэрыялы: Святое Пісанне: Мдр 3,1–6, 9; ККК 955–956. 958.
Метады катэхезы: аналіз тэкста.

Ход заняткаў

Падчас мінулых заняткаў мы пазнаёміліся з рысамі Касцёла, да якога належым дзякуючы хросту. Кожны, хто належыць да гэтай вялікай супольнасці, стараецца ў сваім жыцці наследаваць Хрыста. На працягу ўсёй гісторыі хрысціянства Касцёл у сваім ўлонні заўсёды меў тых, хто адважна ішоў слядамі Хрыста, каго мы сёння называем святымі, да каго мы звяртаемся, просячы дапамогі і заступніцтва. Нашую сустрэчу распачнём малітвай аб заступніцтве св. Тэрэзы ад Дзіцятка Езус. 

Малітва: Пане, Ты сказаў: «Калі не станеце як дзеці, не ўвойдзеце ў Валадарства Нябеснае». Дай нам, просім Цябе, так наследаваць пакору і шчырасць святой Тэрэзы, каб заслужыць вечную ўзнагароду ў небе. Які жывеш і валадарыш на векі вечныя. Амэн. 
Нашая тэма: «Веру ў еднасць святых». Што гэта значыць? У чым заключаецца гэтая еднасць? Сёння мы будзем шукаць адказы на гэтыя пытанні.

Чалавек пытае 
Катэхет задае вучням пытанні: 

— Якую ўрачыстасць мы адзначаем 1 лістапада? 

— Каго мы называем святымі?

— Якіх святых вы ведаеце?

— Як вы ўяўляеце святога чалавека?

— Хто з вас носіць імёны святых?

— Хто з вас і ў якіх патрэбах моліцца да святых?

Святыя, пра якіх мы ўзгадвалі, аб заступніцтве якіх мы молімся, жылі ў розныя часы. Але яны, як і мы, належаць да супольнасці Касцёла. Народ Божы — гэта не толькі бачны Касцёл, гэта таксама і тыя памерлыя, якія яшчэ знаходзяцца ў дарозе да Бога, і тыя збаўленныя, якія ў вечнасці бачаць Божае аблічча. 

Бог адказвае

У Святым Пісанні чытаем:

«Душы справядлівых у руках Бога і не дакранецца да іх ніякая пакута. У вачах неразумных здавалася, што яны памерлі, а іх смерць лічылася няшчасцем, іх адыход ад нас лічыўся знішчэннем, а яны спачываюць у спакоі. Хоць у вачах людзей яны здаваліся пакаранымі, іх надзея поўная несмяротнасці. Пасля невялікага пакарання яны атрымаюць вялікія даброты, таму што Бог выпрабаваў іх і прызнаў годнымі сябе. Выпрабаваў іх як золата ў печы, і прыняў іх, як ахвяру ўсеспалення» (Мдр 3, 1–6, 9).
— Дзе знаходзяцца душы справядлівых? 

— Што адбылося з імі, калі скончылася іх зямное жыццё?

Смерць — гэта наш прыход у дом Айца, завяршэнне зямной пілігрымкі, час ласкі і міласэрнасці. Памірае цела, але душа чалавека — несмяротная. Тыя памерлыя, якія на зямлі былі вернымі Богу, атрымалі збаўленне і сёння дапамагаюць нам на шляху збаўлення. У вучэнні Касцёла пра гэта напісана: 

Тры станы Касцёла. «Пакуль Пан не прыйдзе ў сваёй велічы, а разам з Ім і ўсе анёлы» (пар. Мц 25, 31), «пакуль пасля знішчэння смерці ўсё не будзе падпарадкавана Яму» (пар. 1 Кар 15, 26-27), адны з Ягоных вучняў  пілігрымуюць па зямлі, другія, споўніўшы жыццё, ачышчаюцца, іншыя ў хвале сузіраюць «выразна самога адзінага ў Тройцы Бога, якім Ён ёсць». (пар ККК 954) 

— Пра якія тры станы Касцёла кажа  ККК?

«Еднасць пілігрымуючых з тымі братамі, якія спачылі ў спакоі Хрыста, не перарываецца цалкам. Наадварот, паводле трывалай веры Касцёла яна ўмацоўваецца  дзякуючы ўзаемаабмену духоўнымі дабротамі».  (пар. ККК 955) 

— Хто умацоўвае Касцёл у святасці і дапамагае нам?

Еднасць з памерлымі. «Са старажытных часоў існавання хрысціянскай рэлігіі пілігрымуючы Касцёл, цалкам прызнаючы еднасць усяго Містычнага цела Езуса Хрыста, з вялікай пабожнасцю шанаваў памяць памерлых, а паколькі маліцца за памерлых, каб яны былі вызвалены ад грахоў – гэта святая і збаўчая справа (пар. 2 Мак 12, 46), ён узносіць за іх малітвы”. Нашая малітва за памерлых можа не толькі дапамагчы ім, але і зробіць плённым іх заступніцтва за нас. “ (пар ККК 958 )

— Чаму мы молімся за памерлых?
Вучні маюць у падручніках наступную схему. Карыстаючыся тэкстамі ККК, яны павінны паказаць стрэлкам, як узаемадзейнічаюць тры станы Касцёла. Вучні прэзентуюць сваю працу.


Касцёл трыумфуючы дапамае тым, хто належыць да Касцёла пілігрымуючага і церпячага.

Касцёл пілігрымуючы просіць Касцёл трыумфуючы аб дапамозе для сябе і Касцёла церпячага. Таксама просіць аб дапамозе Касцёл церпячы.
Касцёл церпячы чакае дапамогі, не можа нічога зрабіць для сябе, але можа дапамагчы нам. 

Святыя глыбока паяднаныя з Хрыстом, яны няспынна просяць за нас Айца, ахвяруючы Яму заслугі, якія здабылі на зямлі. Святая Тэрэза ад Дзіцятка Езус казала так: «Прыйду да майго неба, каб рабіць дабро на зямлі». 

Чалавек адказвае Богу 

Каб дасягнуць збаўлення, быць залічаным да ліку святых, неабавязкова мець надзвычайныя ўмовы і абставіны жыцця. Безумоўна, некаторыя святыя здзяйснялі незвычайныя, гераічныя ўчынкі, напрыклад, аддавалі сваё жыццё за веру, за іншага чалавека або пакутавалі за грахі іншых. Аднак значна большая лічба збаўленых здабывала святасць сярод штодзённасці праз малітву,  праз любоў да Бога і бліжняга, а таксама праз стараннае выкананне звычайных абавязкаў, у якіх яны бачылі Божую волю. Святыя прайшлі праз розныя цяжкасці і выпрабаванні, захоўваючы вернасць Хрысту. Святыя з’яўляюцца нашымі заступнікамі перад Панам Богам.

Разважанне: 


     —  У чым выяўляецца мая любоў да Пана Бога?

              —  У чым выяўляецца мая любоў да бліжняга?

— Як часта я малюся, просячы заступніцтва ў святых?

— Каго са святых я асабліва стараюся наследваць у сваім жыцці?

— Як я пераадольваю тыя перашкоды і цяжкасці, якія паўстаюць на маім зямным шляху?

— Як я дапамагаю душам, якія церпяць у чыстцы?
· Ці ведаю я свайго святога апекуна і як часта я да яго малюся?
Пастанова.
Хатняе заданне: 

1. Памаліся за душы, што церпяць у чыстцы.

      2. Пазнаёмся з біяграфіяй якога-небудзь святога.  Напішы, у чым ты можаш яго наследаваць?

Заключная малітва

Падзякаваць Богу сваімі словамі за дар святасці, папрасіць аб заступніцтве тых святых, імёнамі якіх названы вучні.

Тэма № 9, IX кл.

ВЕРУ Ў АДПУШЧЭННЕ ГРАХОЎ

Дыдактычная мэта: перадаць праўду аб тым, што ў сакрамэнце пакаяння і паяднання Пан Бог прабачае нам грахі, калі мы прызнаём сваю віну, усім сэрцам шкадуем за ўчыненае зло, прымаем цвёрдае рашэнне выправіцца, шчыра прызнаёмся ў грахах і выпраўляем крыўду, учыненую бліжнім.

Выхаваўчая мэта: выхоўваць у моладзі імкненне да навяртання і імкненне з ахвотаю шукаць сустрэчы з Езусам Хрыстом у сакрамэнце пакаяння і паяднання.

Асноўныя і дапаможныя матэрыялы: Святое Пісанне: Ян 20, 21–23; Лк 23, 39–43; Лк 7, 36–50; Лк 5, 17–20; тэкст малітвы для кожнага вучня, ілюстрацыя.

Метады катэхезы: праца ў групах.

Ход заняткаў

Малітва: Валадару Нябесны, Суцяшыцель, Духу праўды!

Ты ўсюды прысутны і ўсё напаўняеш, 

скарбніца дабра  і Даўца жыцця,

 прыйдзі і пасяліся ў нас,

  ачысці нас ад усяго злога і асвяці душы нашыя. Амэн.
Чалавек пытае

Ствараючы чалавека, Бог даў яму розум і вольную волю. Як чалавек выкарыстае гэтыя дары, залежыць толькі ад яго самога. Імкненне за ілюзорным шчасцем, уласная пыха, неразважлівасць могуць прывесці чалавека да такога выніку.

Катэхет змяшчае на дошцы малюнак:

К. запрашае вучняў прыдумаць назву для малюнка. Прапанаваныя вучнямі назвы ён, альбо самі вучні запісваюць на дошцы, а затым свае адказы вучні запісваюць у падручнік.
 Напрыклад: «наступсты граху», «страчаная свабода» і г. д. Вучні абгрунтоўваюць прапанаваныя назвы.


Гісторыя першароднага граху апісана ў 1-й Кнізе Святога Пісання.

«Змей быў найбольш хітрым з ўсіх палявых звяроў, якіх стварыў Пан Бог. І сказаў змей жанчыне: “Ці сапраўды сказаў Бог “не ешце  з ніякага дрэва ў раі”? Жанчына адказала яму: “Мы можам есці плады з дрэў саду. Але пра плод  дрэва, якое ў сярэдзіне раю, Бог сказаў: Не ешце яго і дакранайцеся да яго, каб вам не памерці. І сказаў змей жанчыне: “Не, не памрэце! Бо ведае Бог, што ў дзень, калі вы пакаштуеце з яго, адкрыюцца вочы вашыя, і будзеце, як Бог, якія ведае дабро і зло”. І ўбачыла жанчына, што гэтае дрэва добрае для ежы, што яно прывабнае для вачэй і пажаданае дрэва для набыцця пазнання.  Тады  ўзяла яна плод  яго і ела, і дала таксама мужу свайму, і ён еў. І адкрыліся ў іх абоіх  вочы, і пазналі яны, што голыя, і сшылі лісты смакоўніцы, і зрабілі сабе павязкі»  (Быц 3, 1-7).

· Якія наступствы мела непаслухмянасць першых людзей?

Напэўна, кожны з нас не раз трапляў у пастку граху, які стрымліваў, паралізаваў развіццё нашага духоўнага жыцця. Грэх з’яўляецца найвялікшым няшчасцем для чалавека, бо не дазваляе яму ўбачыць самога сябе ў праўдзе. Чалавек не бачыць зла ў самім сабе, а заўважае яго ў іншым чалавеку, наракае на Бога. Аддаліўшыся ад свайго Стварыцеля, чалавек перастае развівацца, занядбоўвае сваё  духоўнае жыццё. Чым больш часу чалавек трывае ў граху, тым глыбей ён пагружаецца ў няпраўду, заблытваецца ў ёй, перастае адрозніваць дабро ад зла. Чалавеку не хапае ўласных сілаў, каб вырвацца з няволі граху. 
Езус чакае кожнага з нас у сакрамэнце пакаяння, каб вярнуць нам свабоду, радасць і годнасць дзяцей Божых. 

Сакрамэнт пакаяння і паяднання — гэта дар міласэрнага Бога для кожнага чалавека, які паддаўся спакусе, які неразважліва адчыніў сваё сэрца для зла, якое знішчае і руйнуе еднасць з Богам і з іншым чалавекам. Але часам можна пачуць меркаванне: «споведзь не мае сэнсу», альбо «навошта надакучваць святару, калі грахі і так увесь час паўтараюцца?» На гэтыя пытанні дае адказ Святое Пісанне.

Бог адказвае

Прыгадаем сабе момант устанаўлення сакрамэнту пакаяння і паяднаня.

Адзін з вучняў чытае ўрывак : 

«Тады Езус зноў сказаў ім: Спакой вам! Як паслаў Мяне Айцец, так і Я пасылаю вас. І, сказаўшы гэта, дыхнуў, і кажа: Прыміце Духа Святога. Каму адпусціце грахі, таму будуць адпушчаны; на кім пакінеце, на тым застануцца»   

(Ян 20, 21–23).  

вучні пісьмова адказваюць на пытанні:

— Хто ўстанавіў сакрамэнт пакаяння і паяднання?

— Каму Езус перадаў уладу адпускаць грахі?

У сакрамэнце пакаяння Пан Бог прабачае чалавеку грахі, яднае яго з сабою, іншымі людзьмі, з супольнасцю Касцёла. 

Ёсць розныя грахі. Яны могуць адрознівацца паводле іх прадмету ці паводле цнотаў або запаведзяў, якім яны супярэчаць. Грахі могуць датычыць непасрэдна Бога, бліжняга ці нас саміх. Акрамя таго, іх можна падзяліць на грахі, здзейсненыя думкаю, словам, учынкам і занядбаннем. Адрозніваюць грахі смяротныя і лёгкія. 

3. Карыстаючыся тэкстам ККК 1862-1864, ККК 1855-1857   напішы: 

· Якія грахі называюцца лёгкімі?

· Якія грахі называюцца смяротнымі?

Чалавек адказвае Богу

………………………………………………….

Езус чакае кожнага з нас у сакрамэнце пакаяння і паяднання, каб вярнуць нам свабоду, радасць і годнасць дзяцей Божых. 

Разважанне:
— Калі я апошні раз прыступаў да сакрамэнту пакаяння?

— Якія патрабаванні я стаўлю самому сабе, каб не трапіць у залежнасць ад граху?

— Ці стараюся жыць у сяброўстве з Панам Богам?

· Што я раблю, каб не трапіць у залежнасць ад граху?
· З якой спакусай мне найцяжэй змагацца? Кім у гэтай барацьбе з’яўляецца для мяне Езус?
Пастанова.

Хатняе заданне

1. Падзякуй Пану Богу за дар сакрамэнту пакаяння і за спаведнікоў словамі ўласнай малітвы. Пастарайся вечарам зрабіць рахунак сумлення і падумай:

— Які грэх найчасцей паўтараецца ў тваім жыцці?
— Чаму?

— Як ты апраўдваеш сябе, калі чыніш гэты грэх?

— Якія разбуральныя наступствы прыносіць гэты грэх у тваё жыццё?

— Ты апраўдваеш сябе, калі чыніш гэты грэх, ці стараешся стаць у праўдзе перад Богам? 
2. Падкрэслі ў малітве з “Дзённіка святой Фаустыны” словы аб міласэрнасці Пана Бога. 

3. Прачытай у «Катэхізісе» і адкажы на пытанні: 
Што такое грэх?

Што такое сакрамэнт пакаяння? 

Назаві 5 умоваў сакрамэнту пакаяння: 

Заключная малітва

Аддаюся Тваёй міласэрнасці,

 Божа літасцівы, бо  толькі Ты адзіны  ёсць добры.

Хоць мая ўбогасць вялікая, а  правіны – незлічоныя, 

я спадзяюся на Тваю міласэрнасць, бо  Ты – Бог міласэрнасці,

і  ні  зямля,  ні  неба  не памятаюць,

каб душа, што спадзявалася  на Тваю міласэрнасць,  

была  падманутай.

О, літасцівы Божа, Ты  адзіны можаш мяне апраўдаць.

Ты  ніколі не адкінеш мяне,  калі  я  ў  скрусе  прыйду

да  Твайго міласэрнага  сэрца, 

 якое  нікому не  адмаўляе,  нават  найвялікшаму грэшніку

(Дзённік с. Фаустыны, [1730]).
Тэма № 10, IX кл.

ВЕРУ ВА ЎВАСКРАСЕННЕ ЦЕЛА І ЖЫЦЦЁ ВЕЧНАЕ

Дыдактычная мэта: пазнаёміць з вучэннем Пана Езуса пра ўваскрасенне цела і жыццё вечнае. Звярнуць увагу на тое, што сам Хрыстус запэўнівае нас у тым, што мы ўваскрэснем і будзем жыць вечна. 
Выхаваўчая мэта: паглыбіць веру ў вечнае жыццё і заахвоціць моладзь жыць з Хрыстом тут, на зямлі, каб пасля быць з Ім у вечнасці. 

Асноўныя і дапаможныя матэрыялы: Святое Пісанне: Ян 11, 25; Лк 12, 35–40; 1 Кар 2, 9; Рым 14, 7–9, 10б–12; карткі з каляровай паперы і алоўкі.

Метады катэхезы: «сонейка», праца ў групах.

Ход заняткаў

Малітва: 

Пан — пастыр мой, ні ў чым не буду мець нястачы, Ён дазваляе спачываць мне на зялёных пашах, да водаў спакойных вядзе мяне. Ён душу маю пажыўляе, накіроўвае мяне на сцежкі справядлівасці дзеля Імя свайго. Калі нават пайду далінай смяротнага ценю, не буду баяцца зла, бо Ты са мною. Тваё жазло і твой посах мяне суцяшаюць. Ты стол для мяне накрываеш на вачах маіх ворагаў; намашчаеш галаву маю алеем, келіх мой перапоўнены. Сапраўды, дабрыня і міласэрнасць Твая будуць са мною ва ўсе дні жыцця майго, і пасялюся я ў доме Пана на доўгія дні» (Пс 23(22), 1–6).

Ёсць тэмы, якія многія людзі баяцца закранаць. Такой закрытай тэмай для многіх людзей з’яўляецца смерць. Хрысціяне інакш глядзяць на гэтае пытанне, бо вераць, што смерць — гэта не заканчэнне жыцця, а пераход да новага жыцця ў вечнасці. Тэма нашых сённяшніх заняткаў: «Веру ва ўваскрасенне цела і жыццё вечнае». 

Чалавек пытае 

Катэхет звяртаецца да моладзі з пытаннямі. 

— Хто з вас перажыў у сваім жыцці смерць родных ці знаёмых?

— Што вы ў гэты момант адчувалі? (Для тых, хто жадае падзяліцца.)
— Што вы думаеце на тэму смерці?

— Што на тэму смерці кажуць іншыя людзі?

Сёння многія лекары, навукоўцы працуюць над тым, каб перамагчы хваробы, каб захаваць маладосць і зберагчы здароўе на доўгія гады. Праводзяцца эксперыменты, укладаюцца вялікія сродкі ў розныя праекты. Святое Пісанне прапануе нам іншы падыход да рэчаіснасці смерці.

Бог адказвае

К. змяшчае на дошцы табліцу са словамі: 


— Як Езус называе сябе?

— Што атрымаюць тыя, хто верыць у Хрыста?

— Якое значэнне мае для нас ўваскрасенне Хрыста?

(адказы вучні падкрэсліваюць у тэксце, змешчаным у падручніку)

Супраць смерці ці смяротнай хваробы чалавек бездапаможны. Але ўваскрасенне Хрыста дало чалавеку надзею на тое, што жыццё не кончыцца са смерцю. Той, хто плача над труной любага чалавека, можа сустрэцца з ім у вечнасці. Уваскрасенне Хрыста паказала, што Пан Бог мацнейшы за смерць, Ён вечны. Нас, Яго дзяцей, таксама чакае вечнасць. Кожны з нас стане перад Богам са сваёй уласнай гісторыяй жыцця, сваёй любоўю і сваімі правінамі. 

Вучні чытаюць тэкст спачатку самастойна, а затым хтосьці з іх чытае ўголас.

Святы Лука так гаворыць пра гэта: 

«Няхай сцёгны вашыя будуць падперазаныя і светачы запаленыя, а вы — падобныя да людзей, якія чакаюць вяртання свайго гаспадара з вяселля, каб, калі прыйдзе і пастукаецца, адразу адчыніць яму. Шчаслівыя тыя слугі, якіх гаспадар знойдзе ў чуванні, калі прыйдзе. Сапраўды кажу вам, што ён падпяражацца і пасадзіць іх і, падышоўшы, пачне служыць ім. І калі ў другую варту і ў трэцюю варту прыйдзе і застане іх за гэтым, то шчаслівыя яны. Ведайце ж, што калі б гаспадар дому ведаў, у якую гадзіну прыйдзе злодзей, то не спаў бы і не дазволіў бы ўварвацца ў дом свой. Будзьце ж і вы гатовыя, бо ў гадзіну, аб якой не думаеце, прыйдзе Сын Чалавечы» (Лк 12, 35–40).

— Да чаго заклікае нас святы Лука? 

К. дзеліць вучняў на 3 групы, якія атрымліваюць карткі з каляровай паперы і алоўкі. На картках вучні запісваюць адказы  на пытанне і складаюць «сонейкам».

— Што значыць быць гатовым да сустрэчы з Хрыстом у вечнасці?

Вучні прэзентуюць сваю працу. (свае адказы вучні запісваюць у падручнік)
Нашае жыццё належыць Богу тут на зямлі і ў вечнасці. Ён заклікае нас жыць так, каб быць гатовымі да гэтай сустрэчы. Мы таксама хацелі б ведаць, што нас там чакае. Такое пытанне задавалі людзі святому Паўлу, ён адказаў: 

«Чаго вока не бачыла, і вуха не чула і што не ўваходзіла ў чалавечае сэрца, тое Бог падрыхтаваў тым, хто любіць Яго» (1 Кар 2, 9).
Нашыя словы і нашая мова могуць апісаць тое, што адносіцца да рэчаіснасці гэтага свету. Але іх недастаткова, каб апісаць, каб зразумець рэчаіснасць вечнасці. Св. Павел гаворыць таксама пра Божы суд. 

К. кажа вучняў прачытаць тэкст, знайсці ў ім словы,  у якіх гаворыцца пра Божы суд:

«Ніхто з нас не жыве для сябе і ніхто не памірае для сябе; бо калі мы жывём, то жывём для Пана, калі ж паміраем — для Пана паміраем. Таму, ці жывём, ці паміраем, мы належым Пану. Бо дзеля гэтага Хрыстус і памёр і ажыў, каб панаваць і над мёртвымі і над жывымі. Усе мы паўстанем на суд Хрыстовы. Бо напісана: Паколькі Я жыву, — кажа Пан, — перада Мною схіліцца кожнае калена, і кожны язык будзе вызнаваць Бога. Так кожны з нас адкажа за сябе перад Богам» (Рым 14, 7–9, 10в –12).

Гаворачы пра суд, святы Павел не імкнецца нас напалохаць. Ён заклікае нас да навяртання, да змены жыцця, каб праз малітву, сакрамэнты мы ўмацоўваліся ў веры, больш давяралі Богу і любілі Яго і нашых бліжніх. Багацце, веды, падарункі мы пакінем на зямлі, імі будуць карыстацца іншыя. Любоў — адзінае, што мы можам забраць з сабою ў вечнасць.

Чалавек адказвае Богу

Прыйдзе час, калі мая зямная пілігрымка скончыцца, Пан Бог пакліча мяне ў вечнасць.

Разважанне: 

— Як я ўспрымаю рэчаіснасць смерці?

— Аб чым я найбольш клапачуся ў жыцці?

— Як мае ўчынкі сведчаць пра тое, што я  люблю  Пана Бога і бліжняга?

— Як часта я дзякую Пану Богу за дар свайго жыцця і за дар жыцця маіх блізкіх?

— Як часта я малюся за памерлых?

Пастанова. 

Хатняе заданне: 

1. Памаліся за памерлых са сваёй сям’і.

2. Напішы, што ты, як хрысціянін, думаеш пра смерць. 

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні:  
       Які апошні лёс чалавека?

       Што такое смерць?

Заключная малітва:
Неабходна памаліцца за памерлых, душы якіх пакутуюць у чыстцы.

Тэма № 11, IX кл.

НАДЗЕЯ Ў МАІМ ЖЫЦЦІ

Дыдактычная мэта: нагадаць, што падчас святога хросту Пан Езус адарыў нас Боскай цнотай надзеі. Дзякуючы ёй, хрысціянін спадзяецца на абяцанні Хрыста і абапіраецца не на ўласныя сілы, але на дапамогу Духа Святога. Сімвалам хрысціянскай надзеі з’яўляецца ўваскрасенне Хрыста. 

Выхаваўчая мэта: заахвоціць моладзь ускладаць свае надзеі на Пана Бога. 

Асноўныя і дапаможныя матэрыялы: Святое Пісанне: 1 Тэс 5, 8; Рым 5, 5; ККК 1818. 1820. 

Метады катэхезы: кіраваная размова.

Ход заняткаў

Малітва: Пс 71(70), 1–6.

У сакрамэнце хросту мы атрымалі тэалагальныя цноты веры, надзеі і любові, якія вельмі важныя ў нашым жыцці. Веру можна назваць карэннем рэлігійнага жыцця, любоў — яго кветкай. Надзея, як сцябло, яднае іх.  Нашае хрысціянскае жыццё павінна стаць плёнам. 
Тэма занятку — «Надзея ў маім жыцці». 

Чалавек пытае 

Падчас сустрэчы Святога Айца Бэнэдыкта XVI з італьянскай моладдзю ў Ларэта ў верасні 2007 г. адзін малады чалавек задаў Святому Айцу пытанне  (падручнік вучня): 


Многім з нас, моладзі на перыферыі, не хапае пэўнага цэнтра, людзей, для якіх мы нешта значым, перспектываў. Мы жывем, але не бачым будучыні. Нам здаецца, што тое, чаго мы хочам, ніколі не здзейсніцца. У такой сітуацыі нараджаецца пачуцце адзіноты, безвыходнасці, якая знявольвае нас. Святы Ойча, як можна мець надзею, калі рэальнасць перакрэслівае ўсе нашыя мары аб шчасці, спаўненні жыццёвых планаў?
— Якую сітуацыю малады чалавек прадставіў Святому Айцу?

— Чаго не хапае ў жыцці гэтаму маладому чалавеку?

Катэхет пытае вучняў, каму з іх знаёмая гэтая сітуацыя, хто з іх і калі перажывае альбо перажываў такое ж пачуццё адчаю, калі здаецца, што з сітуацыі няма выйсця. Што яны рюбяць ў такім выпадку?

Многім з нас знаёмае пачуццё адчаю, калі здаецца, што памерла ўсё, дзеля чаго варта жыць. Але напачатку мы казалі, што цноту надзеі мае кожны ахрышчаны. Чаму, маючы цноту надзеі, чалавек можа адчуваць сябе ў безнадзейнай сітуацыі?

Бог адказвае
Адказ на гэтае пытанне нам дае Святое Пісанне і вучэнне Касцёла. 

Карыстаючыся тэкстамі ККК вучні павінны выпісаць у падручнік адказ на пытанне. 

“Цнота надзеі адпавядае імкненню да шчасця, якое закладзена Богам у сэрца кожнага чалавека; яна ўвасабляе ў сабе спадзяванні, якія натхняюць чалавечыя ўчынкі, яна ачышчае іх, каб падпарадкаваць Валадарству Нябеснаму; яна абараняе ад смутку; яна падтрымлівае ва ўпадку; яна адкрывае сэрца ў чаканні вечнага  шчасця. Жывая надзея засцерагае ад эгаізму і вядзе да шчасця любові.” (пар ККК 1818)  

 “Хрысціянская надзея адкрываецца ад самага пачатку прапаведвання Езуса ў абвяшчэнні васьмі Благаслаўлеенняў. Благаслаўленні ўзносяць нашую надзею да нябёсаў, як да новай Зямлі абяцанай; пракладваюць для яе дарогу праз выпрабаванні, якія чакаюць вучняў Езуса. Аднак Бог праз заслугі Езуса Хрыста і Ягоныя мукі, сцеражэ нас у надзеі, якая “ не асароміць” (Рым 5,5). Надзея – “якар душы, бяспечны і пэўны, які пранікае аж за заслону, куды за нас як папярэднік увайшоў Езус” (пар Гбр 6, 19-20) . Яна з’яўляецца таксама зброяй, якая ахоўвае нас у барацьбе за збаўленне: “ апрануўшыся ў панцыр веры і любові, і шлем надзеі збаўлення” (1 Тэс 5, 8). Яна дае нам радасць у час выпрабаванняў: “ Цешцеся надзеяй, ва ўціску будзьце цярплівыя” ( Рым 12, 12). Яна выяўляецца ў малітве і жывіцца ёю, асабліва ў малітве “Ойча наш”, у якой сканцэнтравана ўсё, чаго надзея дазваляе нам прагнуць”.  (пар ККК 1820)  

— Што дае чалавеку цнота надзеі?

Надзея дапамагае хрысціяніну ў жыццёвых цяжкасцях і выпрабаваннях убачыць Божае дзеянне, Божы провід. Яе называюць яшчэ «памяццю веры», бо яна нагадвае нам пра вялікія Божыя справы ў нашым жыцці, дае ўпэўненнасць у тым, што Бог кіруе нашым жыццём і для кожнага чалавека мае свой план збаўлення.  Калі чалавек перастае верыць, перастае бачыць повід  Божы ў тым, што з ім адбываецца, ён губляе надзею. У жыццё чалавека ўваходзіць роспач, гнеў, нараканне на Бога, незадаволеннасць сабою і іншымі. Калі няма веры і надзеі ў чалавека апускаюцца рукі, губляецца сэнс жыцця, штодзённыя абавязкі здаюцца цяжкімі і нікому не патрэбнымі. 

Святы Павел заклікае да барацьбы са спакусамі, кажучы: «Мы ж як сыны дня, будзем цвярозымі, апрануўшыся ў браню веры і любові і ў шлем надзеі на збаўленне» (пар. 1 Тэс 5, 8).

     — Як вы разумееце гэтыя словы?

У іншым пасланні святы Павел паказвае сувязь, якая існуе паміж дарам Духа Святога і цнотай надзеі. 

«А надзея не ганьбіць, бо любоў Божая вылілася ў сэрцы нашыя праз Духа Святога, які дадзены нам» (Рым 5, 5).

 Уменне захоўваць раўнавагу духа, сэрца і пачуццяў у цяжкія хвіліны, давер Божаму провіду дае чалавеку Дух Святы. Трэба няспынна ў малітве прасіць у Яго патрэбных ласкаў, быць акрытым на Яго дзеянне, выракацца зла і змагацца са спакусамі.
Касцёл, а гэта значыць усе мы, павінен стаць знакам радасці і надзеі для сучаснага свету. Даць надзею галоднаму да таго, як ён атрымае хлеб; даць надзею хвораму да таго, як ён будзе мець лекі; даць надзею бяздомнаму да таго, як ён атрымае жыллё; даць надзею беспрацоўнаму да таго, як ён знойдзе сабе працу; даць надзею — вось нашае заданне. Гэта нялёгка, здаецца, што нічога ўжо нельга змяніць у жыцці, што ад нас нічога не залежыць, але гэта падманная думка. 
Чалавек адказвае Богу

Адказваючы на пытанне маладога чалавека, Святы Айцец кожнага з нас заклікае да выканання гэтага задання (падручнік вучня): 

«Здаецца, што на перыферыі цяжка жыць і нешта мяняць. Здаецца, што ўсё рухаецца вакол цэнтраў палітычнай і эканамічнай улады, а той, хто жыве на перыферыі, выпадае з гэтага жыцця. Адзін з аспектаў гэтай з’явы заключаецца ў тым, што зруйнаваныя істотныя цэнтры грамадскага жыцця. Сям’я, у якой павінны сустракацца пакаленні ад прадзедаў да праўнукаў i не толькі сустракацца, але таксама вучыцца жыццю, цнотам, неабходным для жыцця, сёння апынулася пад пагрозай. Таму мы павінны рабіць усё, што ў нашых сілах, каб сям’я была жывая, каб яна стала цэнтрам жыцця на перыферыі. Таксама і парафія, жывая супольнасць Касцёла, павінна быць месцам жыцця і еднасці. Часта ў Касцёле ідзе размова пра перыферыі і цэнтр, якім з’яўляецца Рым. Але на самай справе ў Касцёле няма перыферыяў, бо цэнтр знаходзіцца там, дзе ёсць Хрыстус. Жывы Касцёл, Касцёл маленькіх супольнасцяў, Касцёл парафіяльны — павінны стварыць на перыферыях цэнтры i такім чынам перамагаць тыя праблемы, якія не можа вырашыць вялікая палітыка. Для Бога няма перыферыяў. Святая Зямля на вялікай тэрыторыі Рымскай імперыі была перыферыяй; Назарэт — невядомым, перыферыйным горадам. Aле менавіта там быў сапраўдны цэнтр, ад якога пачаў мяняцца свет! Таму і мы павінны ствараць цэнтры веры, надзеі, любові і еднасці, супольнай працы. Для гэтага неабходная адвага. Нават калі здаецца, што няма надзеі, мы павінны супрацьстаяць яе недахопу, супрацоўнічаць у духу вялікай еднасці і рабіць усё, што ў нашых сілах, каб узрастала надзея, каб людзі маглі супрацоўнічаць і жыць. Трэба змяніць свет і вы гэта робіце. Змяняць свет — гэта місія моладзі! Нельга гэтага зрабіць уласнымі сіламі — вы павінны рабіць гэта ў еднасці веры, ідучы адным шляхам. У еднасці з Марыяй, з усімі святымі, у еднасці з Хрыстом можна зрабіць вельмі шмат. Заахвочваю вас і прашу, каб вы давяралі Хрысту, каб вы давяралі Богу. Далучаныя да вялікай супольнасці святых, разам з імі ідучы наперад, вы можаце змяніць свет. Пан вам дапаможа». 
Разважанне: 

— Як я клапачуся пра развіццё цноты, якую атрымаў падчас хросту?

— У чым мне дапамагае цнота надзеі?

— Што я раблю ў цяжкіх жыццёвых сітуацыях?

— Да каго я звяртаюся па дапамогу?

— Як я дапамагаю іншым паглыбляць надзею?

Пастанова. 

Хатняе заданне 

1. Памаліся за тых людзей, якія адчуваюць недахоп надзеі, апынуўшыся ў складанай сітуацыі. 

 2. Прачытай адказ, які даў Святы Айцец маладому чалавеку і падкрэслі, да чаго заклікае цябе Святы Айцец?

3. Прачытай у “Катэхізісе” падрыхтоўкі да канфірмацыі наступныя пункты і адкажы на пытанні: 

Што такое тэалагальныя цноты?

Заключная малітва  Молімся сваімі словамі
Тэма № 12, IX кл.

НАЙБОЛЬШАЯ З ІХ ЛЮБОЎ

Дыдактычная мэта: перадаць праўду пра тое, што падчас святога хросту мы былі адораныя Боскай цнотай любові, дзякуючы якой можам любіць Пана Бога і бліжняга. Асаблівым чынам звярнуць увагу на тое, што самае галоўнае ў жыцці — гэта любоў. На падставе Святога Пісання (1 Кар 13, 1–13) растлумачыць, што такое любоў. 

Выхаваўчая мэта: дапамагчы вучням развіваць у сабе сапраўдную любоў, якой вучыць нас святы Павел. 

Асноўныя і дапаможныя матэрыялы: Святое Пісанне: 1 Кар 1–13; Энцыкліка «Deus caritas est» Святога Айца Бэнэдыкта XVI; старыя газеты і часопісы, клей, нажніцы, папера. 

Метады катэхезы: праца ў групах, аналіз тэксту. 

Ход заняткаў

Малітва:
Божа дай мне духа чыстасці, каб я мог Цябе бачыць,

Духа пакоры, каб мог Цябе пачуць,

Духа любові, каб мог служыць Табе,

Духа веры, каб я мог трываць пры Табе.

Падчас святога хросту Пан Бог уліў у душу кожнага хрысціяніна тры тэалагальныя цноты: веру, надзею, любоў. Яны дапамагаюць перамяніць нашае жыццё ў жыццё дзяцей Божых. На мінулых занятках мы даведаліся пра цноты веры і надзеі. Сёння мы будзем размаўляць пра цноту любові, якую святы Павел называе «найбольшай».

Чалавек пытае 
У аснове хрысціянскай веры ляжыць любоў да Бога і чалавека. Калі гэтага фундаменту няма, хрысціянства губляе свой сэнс. (падручнік вучня): 


«Для мяне любоў да бліжняга заключаецца ў тым, што я люблю ў Богу і з Богам іншага чалавека, якога ў дадзены момант, магчыма, нават і не ведаю, або да якога не адчуваю сімпатыі. Менавіта тады я вучуся глядзець на іншую асобу не толькі маімі вачыма і праз мае пачуцці, але таксама вачамі Езуса Хрыста. Яго сябра – мой сябра. Калі ў маім жыцці зусім няма кантакту з Богам, я заўсёды буду бачыць у іншым чалавеку толькі «іншага»  і не змагу ўбачыць у ім вобраз Бога. Толькі служэнне бліжняму адкрывае мне вочы на тое, што Бог робіць для мяне і як Ён мяне любіць. Такім чынам, любоў да Бога і любоў да бліжняга непадзельныя; яны з’яўляюцца адным наказам. Аднак абедзьве гэтыя формы любові жывяцца любоўю, што паходзіць ад Бога, які першы нас палюбіў. Таму не ідзе тут гаворка пра “наказ” звонку, які патрабуе ад нас нечага немагчымага, але аб вопыце любові, дадзенай знутры, любові, якой, згодна з яе прыродай, трэба дзяліцца з іншымі. Любоў узрастае праз любоў». 

Хрысціянства для мяне — гэта рэлігія абавязкаў. Кожную нядзелю трэба ісці ў касцёл, штодня трэба маліцца, трэба выконваць заданні, якія даюць на занятках па рэлігіі, трэба прабачаць, трэба дапамагаць, трэба…трэба… Я стаміўся рабіць тое, што, як мне кажуць, трэба рабіць. 

— з кім з гэтых асоб ты сябе атаясамліваеш, чаму?
Кожны з нас пакліканы,  каб тут на зямлі навучыцца любіць і праз гэта падрыхтавацца да вечнага жыцця і да еднасці з Богам — крыніцай Любові. Калі ва ўчынках чалавека няма любові, то ні яго веды, ні яго таленты, ні яго ахвярнасць не маюць сэнсу. 
Бог адказвае
Св. Павел у 1 Пасланні да Карынцянаў кажа: 

«Калі я гавару мовамі людзей і анёлаў, а любові не маю, я станаўлюся, як медзь звонкая, або гулкія цымбалы. І калі маю дар прароцтва, і спазнаў усе таямніцы, і маю ўсякія веды і паўнату веры, каб перастаўляць горы, а любові не маю, то я — нішто. І калі раздам усю маёмасць сваю і аддам цела сваё на спаленне, а любові не маю, няма мне з гэтага ніякай карысці» (1 Кар 13, 1–3). 

— Пра якія вартасці, імкненні кожнага чалавека гаворыць святы Павел?

— Што надае сэнс гэтым вартасцям?

Усё, да чаго імкнецца чалавек, мае вартасць ў вачах Бога, калі яно прасякнута любоўю. Ахвяра, якую чалавек робіць толькі для пахвалы і з ўласнай карысці, перастае быць ахвяраю і ператвараецца ў тэатральнае прадстаўленне. 

У наступных радках святы Павел пералічвае рысы сапраўднай любові.

Адзін з вучняў чытае ўслых. 

«Любоў доўгацярплівая, любоў ласкавая, не зайздросціць, любоў не пыхлівая, не ганарыцца, не бессаромная, не шукае свайго, не гневаецца, не памятае зла, не радуецца несправялівасці, але радуецца разам з праўдай. Усё зносіць, усяму верыць, на ўсё спадзяецца, усё церпіць. Любоў ніколі не мінае, так як прароцтвы, якія спыняцца, ці мовы, якія змоўкнуць, ці веды, якія скончацца. Бо мы часткова пазнаем і частакова прарочым; а калі настане дасканалае, тады тое, што частковае, знікне. Калі я быў дзіцём, то па-дзіцячаму гаварыў, па-дзіцячаму думаў, па-дзіцячаму разважаў; а калі стаў мужчынам, то пакінуў дзіцячае. Бо цяпер мы бачым праз люстэрка, цьмяна, а тады — тварам у твар. Цяпер я ведаю часткова, тады ж спазнаю так, як і я спазнаны. А цяпер трываюць вера, надзея і любоў — гэтыя тры, але найбольшая з іх любоў» (1 Кар 13, 4–13).

К. дзеліць вучняў на пары, кожная з іх атрымлівае картку з напісанай на ёй рысе сапраўднай любові. Спачатку пары размаўляюць паміж сабою пра тое, як яны разумеюць сэнс гэтых словаў. Затым з газетаў і часопісаў вучні выбіраюць малюнак, які найбольш характарызуе тэму іх размовы. На дошцы К. змяшчае плакат з назвай: «Найбольшая з іх любоў». Прэзентуючы сваю працу, вучні наклейваюць картку картку і малюнак і растлумачваюць сэнс рысы, якую яны апісвалі, і аргументуюць выбар малюнку. 

Прыглядаючыся да рысаў сапраўднай любові, можна з упэўненасцю сказаць, што дасягнуць такой любові ў жыцці нялёгка. Але мы можам звяртацца за дапамогай да Езуса не толькі, каб вучыцца ад Яго, але і каб чэрпаць у Яго моц.

«Хто хоча даваць любоў, сам павінен таксама атрымліваць яе як дар. Зразумела, чалавек можа, як кажа нам Хрыстус, стаць крыніцай, з якой выплываюць рэкі жывой вады (пар. Ян 7, 37-38). Аднак, каб стаць такой крыніцай, ён сам павінен увесь час нанова піць з гэтай першай, праўдзівай крыніцы, якой з’яўляецца Езус Хрыстус, з прабітага сэрца якога выцякае любоў самога Бога» . (Энцыкліка «Deus caritas est» Святога Айца Бэнэдыкта XVI).
· Што значыць чэрпаць з Крыніцы, якой з’яўляецца Езус Хрыстус? 

(свае адказы вучні запісваюць у падручнік)
Езус вучыць нас, што няма любові без цярпення. Той, хто жыве любоўю, таксама адчувае  цярпенне, якое прыносіць балючае слова, абыякавасць і неразуменне з боку іншых, страта, смерць любімага чалавека. Але той, хто не любіць, не мае для каго жыць, адчувае яшчэ большае цярпенне, бо яго жыццё не мае сэнсу. Чалавек створаны такім чынам, што любоў да Бога і іншага чалавека адкрывае ў ім  прыгажосць, здольнасць да ахвяры. 

Чалавек адказвае Богу 

Любоў уваскрашае чалавека з духоўнай смерці. Чалавек можа страціць веру, надзею, але нават самая маленькая праява любові можа вывесці яго з гэтай цемры. Напрыклад, клопат пра жывую істоту дапамог не аднаму вязню перажыць час пазбаўлення волі і захаваць чалавечнасць. 

Пан Бог адарыў мяне цнотай любові, каб я, кіруючыся ёю ў сваім жыцці, любіў Бога і адорваў любоўю іншага чалавека.

Разважанне: 

— У чым праяўляецца мая любоў да Пана Бога?

— Як я адношуся да іншых людзей?

— Як праяўляецца любоў у маіх словах і ўчынках?

— Што я раблю, каб развіваць цноту любові, якою адарыў мяне Бог?

— Як часта я дзякую Пану Богу за Яго бязмежную любоў да мяне?

Пастанова. 

Хатняе заданне:
1. Разважаючы над тэкстам Святога Пісання (1 Кар 13; 1–13) выберы тую рысу любові, над якой будзеш працаваць, каб кіравацца ёю ў сваім жыцці.

2. Прачытай у “Катэхізісе” падрыхтоўкі да канфірмацыі наступныя пункты і адкажы на пытанні: 

Пералічы ўчынкі міласэрнасці для душы бліжняга. 

3. Вывучы іх на памяць.

Заключная малітва

Пс 149, 1-4
Тэма № 13, IX кл.

МАЛІТВА Ў МАІМ ЖЫЦЦІ

Дыдактычная мэта: паказаць сутнасць малітвы як дыялога з Богам; звярнуць увагу на тое, што праз малітву Пан Бог дзейнічае ў нас. 

Выхаваўчая мэта: заахвоціць моладзь размаўляць з Богам, які любіць нас і хоча адорваць нас сваімі ласкамі.  

Асноўныя і дапаможныя матэрыялы: Святое Пісанне: 1 Тэс 5, 17; Лк 11, 9–13; Ян 15, 4–7.

Метады катэхезы: праца ў групах, незавершаны сказ, «сонейка».

Ход заняткаў

Малітва: Ойча наш... 

Бог запрашае нас да сяброўства з Сабою, але немагчыма быць сябрам таго, каго не ведаеш, з кім не сустракаешся. Асаблівым чынам мы сустракаемся з Панам Богам ў малітве, падчас асабістай размовы з Ім. Тэма нашых сённяшніх заняткаў: «Малітва ў маім жыцці».

Чалавек пытае

Завяршыце сказы (падручнік вучня): 

Рыба без вады — …

Птушка без крылаў — …

Кветка без сонейка — …
Ахвотныя прэзентуюць сваю працу.

Як немагчыма ўявіць сабе рыбы без вады, кветкі без сонца, так немагчыма ўявіць жыццё чалавека без малітвы. Што такое малітва, і навошта чалавек моліцца? 

Катэхет дзеліць вучняў на 2 групы. Група І метадам «сонейка» працуе над словам «МАЛІТВА», запісваючы на картках, як яны разумеюць гэтае слова, чым малітва з’яўляецца для іх. Група ІІ метадам «сонейка» працуе над пытаннем «НАВОШТА МАЛІЦЦА». Вучні прэзентуюць сваю працу. 

Бог адказвае
Што Святое Пісанне кажа пра малітву? 

К. дзеліць вучняў на 3 групы: 

Група І:

«Няспынна маліцеся» (пар. 1 Тэс 5, 17)

— Як мы павінны маліцца? 

— Што значыць «маліцца няспынна»?

— Чаму мы павінны няспынна маліцца?

Група ІІ:

«І Я вам кажу: прасіце, і будзе дадзена вам; шукайце, і знойдзеце; стукайце, і адчыняць вам. Бо кожны, хто просіць, атрымлівае; і хто шукае — знаходзіць; і хто стукае, таму адчыняць. Калі ў нейкага з вас, бацькі, сын папросіць рыбы, ці той падасць яму замест рыбы змяю? Або, калі папросіць яйка, дасць яму скарпіёна? Калі ж вы, будучы злымі, умееце даваць добрыя дары дзецям вашым, тым больш Айцец Нябесны дасць Духа Святога тым, хто папросіць у Яго» (Лк 11, 9–13).

— Як вы разумееце словы «прасіце і атрымаеце»?

— Чаму, на вашу думку, мы не заўсёды атрымліваем ад Бога тое, аб чым просім?

— Як мы павінны прасіць Бога?

Група ІІІ: 

«Заставайцеся ўва Мне, а Я ў вас. Як галінка не можа прынесці плоду сама з сябе, калі не застанецца ў вінаграднай лазе, так і вы, калі не будзеце ўва Мне. Я — вінаградная лаза, вы — галіны. Хто застаецца ўва Мне, а Я ў ім, той прыносіць багаты плён, бо без Мяне нічога не можаце зрабіць. Хто не застаецца ўва Мне, будзе выкінуты вон, як галіна, і засохне. І збіраюць іх, і кідаюць у агонь, і яна згарае. Калі будзеце ўва Мне і словы Мае ў вас будуць, прасіце, чаго захочаце, і станецца вам» (Ян 15, 4–7).

— З чым параўноўвае Езус сябе і нас?

— Праз што мы яднаемся з Езусам?

— Як вы разумееце словы Хрыста: «Без мяне нічога не можаце ўчыніць»? 

К. дзеліць дошку на 2 паловы, на адной з іх піша  «Бог на малітве адорвае мяне», а на другой «Я на малітве»  Вучні  запісваюць адказы. Напрыклад:
На малітве Бог: 

— умацоўвае маю веру;

— ачышчае маё сэрца;

— аздараўляе мае думкі ад балючых успамінаў;

— дае мне сілы для барцьбы са спакусамі;

— напаўняе мяне супакоем, любоўю і надзеяй.

Я на малітве:
— адкрываю сваё сэрца;

— прабываю ў Божай прысутнасці;

— перапрашаю Бога за свае грахі;

— пазнаю волю Бога;

— размаўляю з Богам як з найлепшым Сябрам;

— прашу аб патрэбных ласках для сябе і для іншых;
· паказваю сваю любоў, падзяку і пашану.

Хто я без малітвы  (свае адказы вучні запісваюць у падручнік)
Малітва патрэбна не Богу, а чалавеку. Дзякуючы малітве ўмацоўваецца сувязь чалавека з Богам. На малітве чалавек можа пазнаваць свайго Створцу, шукаць Яго волі, пытацца і слухаць Яго адказу. 

Чалавек адказвае Богу

Кожны вучань у сваім сшытку працуе над табліцай, якая будзе змяшчаць і рэфлексію і пастанову: 

	Як выглядае мая малітва?
	Якою павінна быць мая малітва?

                                    

	Чаму мая малітва не такая,

 якой павінна быць? 
	Што мне трэба зрабіць, каб мая малітва была добрая?




Хатняе заданне:
1. Запрасі на супольную вячэрнюю малітву ўсіх членаў сваёй сям’і.   

2. Напішы, якое значэнне ў тваім жыцці мае малітва. 

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні: 

Што такое малітва?

Якія ёсць віды малітваў?

Заключная малітва

О Пане, Божа наш, якое велічнае імя Тваё па ўсёй зямлі. 

Веліч Твая ўзносіцца па-над нябёсамі.

З вуснаў дзяцей і немаўлят Ты ўчыніў хвалу.

Калі я бачу Твае нябёсы, справу пальцаў Тваіх, 

месяц і зоркі, якія Ты ўмацаваў:

Чым ёсць чалавек, што Ты пра яго памятаеш, 

і сын чалавечы, што Ты ўзгадваеш пра яго? 

 (Пс 8, 2–5).

Тэма № 14, IX кл.

ЦЯЖКАСЦІ Ў МАЛІТВЕ

Дыдактычная мэта: нагадаць вучням, што малітва вельмі неабходная для падтрымкі і развіцця духоўнага жыцця, распавесці пра цяжкасці, якія яны могуць перажываць у малітве. 

Выхаваўчая мэта :
заахвоціць вучняў перамагаць цяжкасці, з якімі яны сутыкаюцца ў малітве.

Асноўныя і дапаможныя матэрыялы: ККК 2726–2732, карткі з выказваннямі людзей пра малітву, табліцы.

Метады катэхезы: праца ў групах, аналіз тэксту.

Ход заняткаў

Малітва: Ойча наш...
Малітва — гэта сустрэча любячага Бога з чалавекам, які на гэтую любоў адказвае сваёй любоўю. Таму падчас малітвы неабходна ўсведамляць, што яна з’яўляецца сустрэчай з Богам, і прагнуць гэтай сустрэчы. Мы самі разумеем, што не заўсёды молімся ахвотна, сутыкаемся з рознымі цяжкасцямі. Думкі ўцякаюць ад нас, мы становімся няўважлівымі, нават калі хочам маліцца добра. Сёння мы паразважаем над тым, з якімі цяжкасцямі мы сутыкаемся ў малітве, што з’яўляецца іх прычынай і што трэба зрабіць, каб нашая малітва падабалася Богу і прыносіла шчодры плён для нашага духоўнага жыцця. Тэма нашай сённяшняй сустрэчы: «Цяжкасці ў малітве».

Чалавек пытае 

Катэхет раскладвае на падлозе карткі з выказваннямі розных людзей пра малітву і заахвочвае вучняў стаць каля той, якая найбольш адпавядае іх паводзінам.

1. «Я часта ўдзельнічаю ў супольнай малітве, набажэнствах, але пакуль я збіраюся з думкамі, усё  ўжо скончваецца. Таму я проста чытаю малітвы на памяць».

2. «Я часта малюся. Часам мне гэта вельмі проста рабіць, а часам мае думкі недзе далёка». 

3. «Мне не хочацца маліцца, нават сам не ведаю чаму».

4. «Я люблю маліцца, калі ўсведамляю, што стаю перад Панам Богам, які мяне вельмі любіць. Я проста радуюся Яго прысутнасці, малюся без слоў».

5. «Мне здаецца, што Пан Бог мяне не чуе. Я столькі разоў Яго прасіў (прасіла) і нічога не атрымаў (не атрымала)».

Падсумоўваючы вынікі працы, стараемся ацаніць стаўленне людзей да малітвы і назваць тыя цяжкасці, з якімі самі вучні сутыкаюцца падчас малітвы.

Калі мы маем сапраўдных сяброў і лічым сябе такімі ж, то абавязкова сустракаемся, размаўляем з імі, перамагаем цяжкасці, якія перашкаджаюць нам быць разам, бо маем пра  што пагутарыць і хочам сустрэцца, каб падзяліцца тым, што нас радуе і што хвалюе. Часам хочацца проста радавацца, цешыцца з прысутнасці блізкага чалавека. 

Пан Бог — наш найлепшы Сябра! На яго мы можам разлічваць, давяраць Яму і ўсё расказаць, але высвятляецца, што ў размове з Ім мы перажываем розныя цяжкасці. Адкуль яны паходзяць і як з імі змагацца?

Бог адказвае

К. дзеліць клас на групы, якія працуюць над тэкстам ККК 2726 – 2732.

Заданне для групаў: 

Прачытайце, якія існуюць цяжкасці ў малітве і напішыце, як з імі можна змагацца (падручнік вучня)

— Няправільнае разуменне малітвы.

Мноства цяжкасцяў узнікае ад няправільнага разумення сэнсу малітвы. Людзі часта ўспрымаюць яе як адгаворванне гатовых фармуліровак. У такой сітуацыі цяжка казаць пра малітву як знак любові да Бога, сустрэчу з Ім. Часам некаторыя хрысціяне перастаюць маліцца, бо не атрымліваюць таго, што просяць. Напрыклад, хтосьці просіць аб ласцы здароўя для блізкага чалавека, а Пан Бог не дае такой ласкі, але дае іншыя, найбольш патрэбныя гэтаму чалавеку. Гэта не значыць, што Пан Бог не выслухоўвае малітвы. Той, хто моліцца, павінен разлічваць на волю Божую, не навязваючы Пану Богу сваёй. 

— Негатыўны ўплыў ментальнасці гэтага свету на малітву. 

У свеце чалавечай мудрасці добрым называецца толькі тое, што прыносіць бачную карысць. Малітву многія ўспрымаюць як страчаны час, бо  яе «вынікаў» часам нельга зважыць, вымераць. Свет прапануе выгодны стыль жыцця, які часта не адпавядае жыццю паводле Божых запаведзяў. 

— Жыццё ў граху. 
Праз грэх чалавек страчвае асвячальную ласку,  разрывае сувязь са  сваім Створыцелем, з Касцёлам, з іншым чалавекам. Таму неабходна ўсвядоміць свой грэх, перапрасіць Бога за ўчыненнае зло ў сакрамэнце пакаяння.  

Як выправіць сітуацыю?

— пастарацца аднавіць малітву як размову з любячым Айцом.

— дбаць аб жыцці ў асвячальнай ласцы.

— даверыцца Богу — Ён выслухоўвае нашыя малітвы, хоць і не заўсёды так, як мы гэтага чакаем. 

— Няўважлівасць

Кожны з нас перажывае такую цяжкасць, калі думкі рассейваюцца, прыгадваюцца розныя здарэнні, асобы, клопаты. Праз гэта мы можам пазнаць, да чаго ці да каго мы занадта прывязаныя. Усё гэта трэба ахвяраваць Пану Богу. 

Як выправіць сітуацыю?

— Пастарацца вярнуцца думкамі да Пана Бога;

— ахвяраваць гэтых людзей, гэтыя падзеі Пану Богу;

— не заганяць іх у падсвядомасць, бо вынік можа быць адваротны;

Недахоп часу на малітву

Часта людзі наракаюць на адсутнасць часу на малітву. У такой сітуацыі мы панінны запытаць сябе, ці мы сапраўды верым, ці любім Пана Бога. Бо калі хтосьці любіць, то ахвяруе больш часу для любай асобы. 

Як знайсці час на малітву? 

— зрабіць сабе пастанову, вызначыць час для штодзённай малітвы і трымацца гэтай пастановы.

Пана Бога нельга вывучыць на памяць, як верш, альбо зразумець, чытаючы ўсе кнігі, якія трапяць у рукі. Пана Бога можна толькі няспынна пазнаваць, штораз усё глыбей і глыбей. Гэтае пазнанне адбываецца праз малітву — сяброўства, якое патрабуе твайго штодзённага высілку. Немагчыма зберагчы сябра, не ахвяруючы для яго час. 

Чалавек адказвае Богу

К. раздае кожнаму вучню табліцу, з якой яны самастойна працуюць.

	З якімі цяжкасцямі

я сутыкаюся

падчас малітвы?


	                                 У чым прычына

                                 гэтых цяжкасцяў?

                          

	Што я павінен зрабіць,

 каб перамагчы цяжкасці ў малітве? 
	Мая пастанова.




Хатняе заданне:
1. Падчас вячэрняй малітвы паразважай над тым, з якімі цяжкасцямі ты сустракаешся падчас малітвы. Пасля запішы іх на картцы і з даверам раскажы аб іх  Пану Богу.

2. Напішы ўласны расклад на кожны дзень, адзнач, колькі часу  ты прысвячаеш для кожнай справы. Паразважай над тым, колькі часу ты ахвяруеш штодня на малітву. Адзнач гэта на гадзінніку ў сваім сшытку 

Заключная малітва:      Пс 145 (144), 10-13.
Тэма № 15, IX кл.

ЛЮБЛЮ БОГА І БЛІЖНЯГА

Дыдактычная мэта: распавесці вучням пра найважнейшую запаведзь любові, на якой грунтуецца ўвесь Дэкалог. Растлумачыць, што любоў да Бога і бліжняга — гэта аснова ўнутранага  развіцця чалавека і ўсяго грамадства.

Выхаваўчая мэта : заахвоціць моладзь будаваць сваё жыццё на фундаменце любові да Бога і бліжняга.

Асноўныя і дапаможныя матэрыялы: Святое Пісанне: Мц 22, 36–40; плакат з тэкстам запаведзяў, карткі з заданнем, алоўкі. 

Метады катэхезы: праца ў групах, апавяданне, тэкст з прапушчанымі словамі.

Ход заняткаў

Малітва: Ойча наш... 

Кожны з нас хоча быць шчаслівым і любімым. «Любячы — знойдзеш Бога, знайшоўшы Бога, адчуеш сябе любімым», — так кажа св. Аўгустын, падказваючы нам, што любімым можа быць толькі той, хто сам адносіцца да іншых з любоўю. Гэта шлях, на якім абавязкова знойдзеш Бога — крыніцу Любові. 

Чалавек пытае

Аднак, сёння, можна пачуць і такое меркаванне (падручнік вучня):

[image: image3.wmf] Я стараюся жыць згодна з Божым вучэннем, стараюся выконваць Божыя запаведзі. Аднак,  калі на катэхезе я чую аб любові да бліжняга, то разумею, што гэта не для мяне. Я прызвычаілася  жыць для сябе. Я сама выбіраю сабе сяброў. Сама вырашаю, з кім мне сябраваць, а з кім — не, каму дапамагчы, а каму — не. Далёка не ўсе людзі мне падабаюцца. Чаму я павінна  цікавіцца іх жыццём, настроем, іх цяжкасцямі. У першую чаргу не трэба нікога падманваць, а калі я буду прымушаць сябе рабіць штосьці прыемнае іншым людзям, гэта будзе няшчыра. 

— Які стыль жыцця абрала для сябе аўтарка ліста?

— Чым ён небяспечны? 

Бог адказвае
Часам мы задумваемся над тым, якая з Божых запаведзяў найважнейшая, пра што трэба клапаціцца ў першую чаргу. Такое пытанне адзін чалавек скіраваў да Езуса. Чытаем аб гэтым у Евангеллі ад Мацвея:

Спачатку вучні чытаюць урывак самастойна, пасля адзін з вучняў чытае ўголас:

«Настаўнік, якая запаведзь найбольшая ў Законе? Езус сказаў яму: Любі Пана Бога твайго ўсім сэрцам тваім, і ўсёй душой тваёй, і ўсім розумам тваім. Гэта найбольшая і першая запаведзь. Другая ж падобная да яе: Любі бліжняга твайго, як самога сябе. На гэтых дзвюх запаведзях грунтуецца ўвесь Закон і Прарокі» (пар. Мц 22, 36–40).

— Якую запаведзь Езус назваў ,самай галоўнай, на якой з іх грунтуюцца ўсе астатнія запаведзі?

К. змяшчае на дошцы плакат з тэкстам:
	Любі Пана Бога твайго ўсім сэрцам тваім, і усёю душою тваёй, і ўсім розумам тваім. Любі бліжняга твайго як самога сябе.




К. дзеліць вучняў на 3 групы, дае ім карткі і алоўкі. На картках вучні запісваюць адказы на наступныя пытанні: 
Група І: 

— Што значыць любіць Пана Бога ўсім сэрцам?
Група ІІ: 
— —Што значыць для мяне любіць Пана Бога ўсім розумам?

Група ІІІ: 
—Што значыць для мяне любіць Пана Бога ўсёй душой?

Група 4: 

—Што значыць для мяне любіць свайго бліжняга?

Група 5: 

— Што значыць «любіць сябе?»

Карткі з адказамі вучні змяшчаюць пад плакатам з тэкстам запаведзяў.

   (свае адказы вучні запісваюць у падручнік)

Чалавек адказвае Богу
Любоў да Пана Бога і чалавека — самая важная запаведзь. Жыццё, у аснову якога пакладзены Божыя запаведзі, якія грунтуюцца на любові, не будзе лёгкім. Для некаторых, нават, будзе незразумелым, але яно прынясе багаты плён як для самога чалавека, так і для ўсяго грамадства.
 
Ёсць многа сыноў і дачок беларускай зямлі, якія былі вернымі сведкамі любові Бога і бліжняга.  

К . дае вучням заданне напісаць у сшытку імёны і прозвішчы гэтых асоб.

Кожны з нас пакліканы, каб любіць Бога і бліжняга. 

Разважанне:
— На якім фундаменце я будую сваё жыццё?

— Чым для мяне з’яўляюцца Божыя запаведзі?

— Як выяўляецца мая любоў да Пана Бога?

— Як праяўляецца любоў у маіх словах і ўчынках?

Пастанова.

Хатняе заданне:
1. Падчас вячэрняй малітвы паразважай над пачутымі на занятках словамі св. Аўгустына: «Любячы — знойдзеш Бога, знайшоўшы Бога адчуеш сябе любімым». 

2. Прачытай пра адну з асоб, імя якой запісаў на занятку ў сшытак. Напішы, як у жыцці гэтай асобы праяўлялася любоў да Бога і  бліжняга. 

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні: 

Якая самая галоўная запаведзь Пана Езуса?

Заключная малітва

Малітва св. Францішка аб духу любові. 
Тэма № 16, IX кл.

СЭКСУАЛЬНАСЦЬ — ДАР І ЗАДАННЕ

Дыдактычная мэта: расказваем вучням, што сэксуальнасць — гэта дар, які чалавек атрымаў ад Створцы, і за які з’яўляецца адказны перад Ім. 
Выхаваўчая мэта : 
фарміруем у вучняў пачуццё ўдзячнасці за гэты дар, выхоўваем уменне валодаць сабою, просячы аб гэтым ў малітве і прыступаючы да сакрамэнтаў пакаяння і Эўхарыстыі.

Асноўныя і дапаможныя матэрыялы: плакат і алоўкі для запаўнення табліцы, карткі. 
Метады катэхезы: праца з табліцай, праца ў групах.

Ход заняткаў

Малітва: Пс 139 (138), 1–3. 13-14.

Кожны з вас зараз перажывае цудоўны час — час юнацтва. Гэта час,  калі вы не толькі атрымліваеце веды па школьных прадметах, але і вучыцеся ўзаемаадносінам, якія будуць суправаджаць вас у далейшай вучобе, працы і сямейным жыцці, якое ў будучыні абавязкова чакае большасць з вас. Вялікую ролю ў адносінах паміж людзьмі мае такая асаблівасць чалавека, як сэксуальнасць, адносіны блізкасці паміж мужчынам і жанчынай. Нажаль, сёння многія маладыя людзі вельмі рана распачынаюць сэксуальнае жыццё, спасылаючыся на права любові. Веды на тэму сэксуальнасці сёння даволі шырока распаўсюджаныя, але, нягледзячы на гэта, ўвесь час здараюцца трагедыі, звязаныя менавіта з гэтай сферай чалавечага жыцця, і іх колькасць пастаянна расце. Рана распачатае сэксуальнае жыццё можа на доўгія гады трагічна ўскладніць жыццё маладых людзей. 

Чалавек пытае 

Што вы самі думаеце наконт гэтага пытання?

Катэхет можа раздаць вучням карткі, на якіх яны напішуць адказ на пытанне: «Як ты адносішся да распачацця сексуальнага жыцця да шлюбу?» Адказы могуць быць і ў вуснай форме.

— Ці сутыкаліся вы са складанымі сітуацыямі ў сферы адносінаў блізкасці паміж мужчынам і жанчынай? 

— Калі так, то з кім вы размаўлялі на гэтую тэму?

Бог адказвае

Цела — гэта дар, які чалавек атрымаў ад Стварыцеля. Кожны дар чалавек павінен выкарыстоўваць належным чынам, каб атрымаць добры плён. Сексуальнасць — гэта той дар, які таксама дадзены да рэалізацыі. Калі гэта рабіць згодна з Божым планам, то адносіны блізкасці прынясуць благаслаўленне і дабро, бо з’яўляюцца выразам сужэнскай любові, адкрытай на прыняцце новага жыцця. Сексуальнасць, адарваная ад сужэнскай любові, прыводзіць да духоўнай і фізічнай смерці — занядбанне сакрамэнту пакаяння, адыход ад Бога, насілле, гомасексуалізм, забойства ненароджанных дзяцей, СНІД і  венерычныя захворванні. Нездарма ў абарону інтымнага жыцця чалавека дадзеныя дзве Божыя запаведзі: VI i IX:  «не чужалож», «не пажадай жонкі бліжняга твайго».
Святое Пісанне кажа:

«Воля Божая— гэта асвячэнне вашае, каб вы сцерагліся ад распусты;  каб кожны з вас умеў утрымліваць сваё цела ў святасці і пашане, а не ў пажадлівым захапленні, як язычнікі, што не ведаюць Бога»  (1 Тэс 4, 3-5).
«Таму зрабіце мёртвым тое, што зямное ў целе вашым: распусту, нячыстасць, моцнае захапленне, дрэнныя памкненні і хцівасць, якая з’яўляецца ідалапаклонствам»                 (Клс 3,  5). 
«А распуста, і ўсялякая нячыстаць, і сквапнасць няхай нават не згадваюцца сярод вас, як гэта належыць святым. Таксама і брыдота, і пустаслоўе, і непрыстойныя жарты недапушчальныя. Наадварот, няхай лепш будзе падзяка»   (Эф 5, 3-4).                      
 — Да  чаго заклікае нас Пан Бог  вуснамі святога  Паўла?
Як жа правільна рэалізаваць і не змарнаваць гэты цудоўны дар сэксуальнасці, якім надзяліў мяне Створца?

К. прапаноўвае вучням тэму ў выглядзе праблемы, якую трэба вырашыць, і запісвае яе на табліцы. Вучні становяцца ўдзельнікамі дыскусіі. Падзеленыя на 2 групы, яны дыскутуюць па дадзеных пытаннях. Адказы запісваюць на картках.

Група І: Інтымная сфера жыцця чалавека. Якая яна ў рэальнасці?

Група ІІ: Інтымная сфера жыцця чалавека. Якою павінна быць? 

Прадстаўнікі групаў прымацоўваюць карткі з адказамі пад пытаннямі і коратка каментуюць вынікі працы сваёй групы.

Праца над яшчэ адным пытаннем «Чаму не так…?» таксама можа праводзіцца ў групах. Тады К. зноў дзеліць вучняў на 3 ці 4 групы, якія працуюць над трэцім пытаннем. Карткі з адказамі прадстаўнікі групаў зноў змяшчаюць на табліцы пад пытаннем і каментуюць вынікі працы. 

Над апошнім пытаннем «Што трэба зрабіць?», вучні працуюць альбо ў парах, альбо ў групах. Яны павінны сфармуляваць кароткія вывады на падставе прынятых рашэнняў. Карткі з адказамі вучні змяшчаюць на табліцы пад апошнім пытаннем.
	
ЯКАЯ ЯНА 

Ў РЭАЛЬНАСЦІ?

	ЯКОЮ

ПАВІННА БЫЦЬ?

	ЧАМУ НЕ ТАК, 

ЯК ПАВІННА БЫЦЬ? 


	                     ШТО ТРЭБА РАБІЦЬ?


Адказ на пытанне, што трэба рабіць, каб не змарнаваць дар сексуальнасці, вучні запісваюць у падручнік. 

Чалавек адказвае Богу

К. заклікае вучняў падзяліцца сваімі  думкамі наконт пытання сексуальнасці чалавека.

Напэўна, у размове моладзь закране пытанне, што гэта цяжкае выпрабаванне, асабліва сёння, калі яны штодня бачаць мноства негатыўных прыкладаў. К. павінен скіраваць іх за дапамогай да Езуса, нагадаць аб малітве, якая ўмацуе іх, аб сакрамэнтах пакаяння і Эўхарыстыі, у якіх адбываецца  сустрэча з Езусам — сапраўдным Сябрам, якому хочацца, каб чалавек не змарнаваў свайго жыцця.

Разважанне:
— Як часта я дзякую Пану Богу за цудоўны дар сэксуальнасці?

— Як я выкарыстоўваю гэты дар?

— Як я зпаводжу сябе ў адносінах да супрацьлеглага полу?

— Якія фільмы я гляджу, якія часопісы і кнігі чытаю?

— Калі апошні раз я прыступаў да сакрамэнту пакаяння і паяднання?

Пастанова.

Хатняе заданне: 

1. Падчас вячэрняй малітвы паразважай над словамі Святога Пісання: “…цела не для распусты, а для Пана, і Пан для цела.” (пар. 1 Кар, 6, 13). “Ці не ведаеце, што целы вашыя – святыня Духа Святога, які жыве ў вас, якога маеце вы ад Бога, і вы не належыце сабе?” (пар. 1 Кар, 6, 19)

2. Напішы, як ты разумееш дар сэксуальнасці.

3. Прачытай у катэхізісе падрыхтоўкі да канфірмацыі наступныя пункты і адкажы на пытанні: 

Што Пан Бог гаворыць у шостай і дзевятай запаведзях?
Заключная малітва

Тваёй абароне...

Тэма № 17, IX кл.

САКРАМЭНТ СУЖЭНСТВА – НЕПАРЫЎНЫ САЮЗ.
Дыдактычная мэта: растлумачыць вучням, у чым заключаецца Божы план адносна сужэнства.

Выхаваўчая мэта: фарміраваць у вучняў хрысціянскую паставу адказнай падрыхтоўкі да сужэнства.

Асноўныя і дапаможныя матэрыялы: Святое Пісанне : Быц 1, 27–28а; Быц 2, 24; Мц 19, 5–6; тэкст малітвы для кожнага вучня, фотаздымкі са шлюбу.

Метады катэхезы: «сонейка». 

Ход заняткаў

Малітва:  Тваёй абароне... 

Напэўна, вы не аднойчы былі сведкамі цэлебрацыі сакрамэнту сужэнства, калі двое прыгожых, шчаслівых, маладых людзей складалі адно аднаму сужэнскую прысягу. Што прысягаюць маладыя адно аднаму?

Катэхет заахвочвае вучняў разгледзець фотаздымкі шлюбу іх бацькоў. 

Калісьці вашыя таты і матулі казалі адно аднаму гэтыя словы. Ад гэтага моманту прайшло шмат год, але яны, нягледзячы на цяжкасці і жыццёвыя выпрабаванні, застаюцца вернымі дадзенай прысязе. 

Чалавек пытае

На жаль, не ўсе пары стрымліваюць сваё абяцанне. Дзяржаўны закон аб сям’і дапускае магчымасць разводу, а Касцёл —  не. Чаму?

Бог адказвае

На першых старонках Святога Пісання мы чытаем аб тым, як паўстала сужэнства і які яго сэнс. 

Адзін з вучняў чытае ўрывак: 

«І стварыў Бог чалавека паводле свайго вобразу, паводле Божага вобразу стварыў яго, стварыў мужчыну і жанчыну. І благаславіў іх Бог, і сказаў ім: Пладзіцеся і размнажайцеся, напаўняйце зямлю і валодайце ёю» (Быц 1, 27–28а).

«Таму пакіне мужчына бацьку свайго і маці сваю і прылепіцца да жонкі сваёй, і стануць яны адным целам» (Быц 2, 24).

· У чым заключаецца Божы план адносна сужэнства?

(свае адказы вучні запісваюць у падручнік)
К. дзеліць клас на 3 групы, якія, карыстаючыся выразамі з карткі, павінны выбраць тыя сказы, што найлепш адлюстроўваюць сэнс словаў з кнігі Быцця. Падчас працы групы могуць выкарыстаць выразы з картак і таксама прыдумаць і напісаць уласныя азначэнні. 

Карткі можна размясціць наступным чынам: 

	
Пакіне бацьку




	Прылепіцца да                жонкі




                                                                                                                                  


	
Стануць адным целам




· Лічыцца з думкамі і жаданнямі сужэнца.

· Ужо не магу успрымаць бацькоў як адзіную крыніцу любові, парады і дапамогі.

· Аслабіць эмацыянальную сувязь з бацькамі.

· Нават калі муж (жонка) не падабаецца маім бацькам, я не магу яго (яе) пакінуць ці здрадзіць яму (ёй). 

· На першым месцы ў мяне стаіць ўласная сям’я і клопат пра тое, як быць добрым мужам (жонкай), а не добрым сынам (дачкой).

· Мая любоў да сужэнца павінна быць трывалай і цярплівай, а не часовай. 

· Аддаляюся ад бацькоў, ствараю новую сям'ю, прымаю рашэнні, бяру на сябе адказнасць за іх.

· Ніколі не пакіну сужэнца.

· Аддаю сябе назаўсёды.

· Буду верным (вернай) аж да смерці.

· Ты — асоба, я шаную і паважаю цябе.

· Нягледзячы на цяжкасці буду клапаціцца пра дабрабыт сям’і.

· Ты для мяне адзіны (адзіная).

· З радасцю і адказнасцю я буду клапаціцца пра нашых дзяцей.

Прэзентацыя працы вучняў.

У Евангеллі паводле Мацвея чытаем, як Езус дапаўняе навуку аб сутнасці сужэнства: 

«І сказаў: Таму пакіне мужчына бацьку і маці і злучыцца з жонкай сваёй, і абое стануць адным целам. Таму што яны ўжо не двое, але адно цела. Таму няхай чалавек не раздзяляе таго, што злучыў Бог» (Мц 19, 5–6).

· Што дадаў Езус да тых словаў, якія мы чыталі ў Кнізе Быцця? 

 (свае адказы вучні запісваюць у падручнік)
Пан Езус падкрэслівае, што сужэнскі саюз створаны не чалавекам. Сужэнскі саюз, які яднае мужчыну і жанчыну, устаноўлены Богам, і таму яго нельга разарваць. Асновай гэтага саюза павінна быць любоў, павага і вернасць. 

Чалавек адказвае Богу

Добрае і шчаслівае сужэнства — гэта не выпадковае здарэнне. Падрыхтоўка да яго ідзе ўжо цяпер. Якія ўчынкі сведчаць пра адказную падрыхтоўку да будучага сужэнства?

Вучні на картках запісваюць адказы і складаюць іх у выглядзе сонейка. У цэнтр сонейка К. кладзе картку з надпісам «Адказная падрыхтоўка да сужэнства». Пасля прэзентацыі працы, К. заахвочвае вучняў прыняць гэтыя правілы і карыстацца імі ў сваім жыцці.

Сакрамэнт сужэнства накладвае на чалавека абавязкі і адказнасць за тую асобу, з якой ён гэты саюз стварае. Любоў адказная, ахвярная, верная рэалізуецца толькі ў сакрамэнтальным сужэнстве, у якім асаблівым чынам прысутнічае і дапамагае сваёю ласкаю Пан Бог.  

Адзін з дакументаў ІІ Ватыканскага Сабору так кажа аб гэтым (падручнік вучня): 

“Глыбокая супольнасць сужэнскага жыцця і любові, устаноўленая Стварыцелем і ўнармаваная Яго законамі, усталёўваецца праз сужэнскі саюз, гэта значыць праз незваротную асабістую згоду. Так праз чалавечы акт, з дапамогай якога сужэнцы аддаюць сябе адно аднаму і прымаюць, паўстае з Божай волі інстытут сужэнства, непарушны таксама перад грамадствам. Гэты святы саюз дзеля дабра як сужэнцаў і патомства, так і грамадства не залежыць ад чалавечага меркавання, бо сам Бог з’яўляецца стваральнікам сужэнства, адоранага рознымі дабротамі і мэтамі. (…)  Па сваёй сутнасці інстытут сужэнства і сужэнская любоў скіраваны на нараджэнне і выхаванне патомства, якое з’яўляецца як бы яе найвышэйшым вянцом.” “Gaudium et spes” 48. 
2. Падкрэслі ў тэксце Пастырскай канстытуцыі пра Касцёл у сучасным свеце “Gaudium et spes” адказ на пытанні: 

 - Што з’яўляецца істотаю сакрамэнту сужэнства? 

- Хто з’яўляецца стваральнікам сужэнства? 

- На што скіраваны інстытут сужэнства?

Разважанне:
— Як часта я малюся за сужэнства сваіх бацькоў?

— Як я разумею сакрамэнт сужэнства?

— Ці  малюся я ўжо цяпер за асобу, якая будзе маім мужам (маёй жонкай)?

Пастанова.

Хатняе заданне:
1. Памаліся за разбітыя сужэнствы, просячы для іх у Бога патрэбных ласкаў. 

2. Напішы, чаму, на тваю думку, так многа пар разрываюць сужэнскі саюз. Што неабходна для таго, каб сужэнства было трывалым?

3. Прачытай у ”Катэхізісе падрыхтоўкі да канфірмацыі” наступныя пункты і адкажы на пытанні: 

Што такое сакрамэнт сужэнства?

Якія ласкі дае сакрамэнт сужэнства?

4. вывучы на памяць азначэнне сакрамэнту сужэнства.

Заключная малітва:
Пане Божа, Ты стварыў чалавека на свой вобраз і падабенства. Прагнеш, каб жанчына і мужчына злучыліся ў сужэнстве ў адно цела, каб дзяліліся вернай любоўю і Тваёй моцаю стварылі шчаслівую сям’ю. Просім у Цябе, Божа, святла Тваёй праўды і моцы Тваёй любові, каб мы маглі глыбей зразумець, у чым сутнасць сужэнскай любові, і каб мы шчыра хацелі вучыцца гэтай любові.

Тэма № 18, IX кл.

СЯМ’Я — ПЕРШАЯ ШКОЛА ЛЮБОВІ

Дыдактычная мэта: больш глыбока падаём асноўныя пытанні, якія датычаць адказнага мацярынства і бацькоўства.

Выхаваўчая мэта : фарміруем у вучняў адказнае стаўленне да мацярынства і бацькоўства.

Асноўныя і дапаможныя матэрыялы: Ян Павел ІІ, Kielce, 3.06.1991; магнітафон, касета з запісам выказванняў.

Метады катэхезы: праца ў групах, незавершаны сказ.

Ход заняткаў

Малітва: 

Божа добры і міласэрны, аддаём у Тваю апеку наш дом, сям’ю і ўсё, што маем. Благаслаўляй нас, беражы ад усяго злога, у небяспецы захоўвай ад няшчасця, умацоўвай нашу веру. У смутку і цярпенні дай шчырую надзею. Учыні, каб мы заўсёды былі паяднаныя з Табою. Амэн.

Кожны з нас з’яўляецца дзіцем. Кожны з нас мае бацькоў — жывых ці памерлых, любячых ці раўнадушных, адказных ці абыякавых — іх маюць усе. Напэўна, большасць з вас у будучыні будзе мець уласныя сем’і. Прыйдзе час, калі вы самі станеце бацькамі. Рэалізоўваць сваё бацькоўства прасцей, калі ў дзяцінстве ва ўласнай сям’і вы бачылі добры прыклад таго, як быць адказным бацькам і адказнай маці. А што рабіць, калі такога прыкладу не было?

Памылкі людзей, калі не ўсе з іх да канца разумеюць сэнс свайго бацькоўства і мацярынства, вельмі моцна адбіваюцца на іх уласных лёсах і на лёсах іх дзяцей. Ужо сёння кожны з нас павінен усведамляць сваю адказнасць за падрыхтоўку да жыцця ў сям’і. 

Зараз вы пачуеце некалькі гісторый, якія распавядаюць маладыя людзі пра свае сем’і. 

Чалавек пытае 

Катэхет прапаноўвае наступную форму працы: вучні дзеляцца на 2 групы — «бацькі» і «дзеці». Пасля праслухоўвання гісторыі, вучні першай групы становяцца «бацькамі» героя, якія будуць абараняць сваю пазіцыю, апраўдваць свае паводзіны. Вучні другой групы становяцца «дзецьмі». Яны выступаюць ад імя самога героя, які распавядае сваю гісторыю. Вучні-«дзеці» ўступаюць у дыскусію з вучнямі-«бацькамі», задаюць адзін аднаму пытанні  адносна тых жыццёвых пазіцый, якія яны занялі ў пададзенай гісторыі. 

К. уключае магнітафонны запіс (альбо ўсе карыстаюцца падручнікам  вучня):

[image: image4.wmf]«Я выхоўваўся ў дзіцячым доме. Мяне ўвесь час турбавала пытанне: “Хто мае сапраўдныя бацькі? Чаму я апынуўся ў дзіцячым доме? Як выглядаюць мая мама і тата? На каго з іх я больш падобны?” Калі мне споўнілася 18 год, я вырашыў знайсці сваіх  бацькоў — мне так хацелася іх убачыць! Два месяцы я страціў, каб знайсці сваю маці. І вось — такая доўгачаканая сустрэча! Кароткая размова… яе халодны позірк… абыякавасць… Яна шчасліва жыве з нейкім мужчынам, дзеля якога пазбавілася ад мяне, як ад нейкай перашкоды. Маці дала мне адрас таты. «Не, не ўсё яшчэ згублена, — суцяшаў я сябе. Тата ўбачыць мяне, узрадуецца, што мае такога сына, абдыме… і мы будзем разам!» І вось сустрэча!.. Тата ўвесь час называў мяне на «вы», як чужога, як незнаёмага чалавека з вуліцы. Ён папрасіў мяне не тэлефанаваць і не шукаць больш сустрэчы. Тата баіцца, што мая прысутнасць у яго жыцці створыць пэўныя перашкоды. … А хто адкажа за тое, што знішчана маё жыццё?!.»

Група І – «бацькі»:                                                 Група ІІ – «дзеці»:

Вучні ўваходзяць у ролю бацькоў                       
   Вучні ўваходзяць у ролю 

хлопца і растлумачваюць, чаму яны так зрабілі.       хлопца і дыскутуюць з бацькамі. 

 К. робіць каротнае падсумаванне і ўключае запіс іншай гісторыі: 
[image: image5.wmf] «Калі паглядзець збоку на нашу сям’ю, нібы ўсё ў парадку. Мае бацькі займаюць высокія пасады, таму мы добра забяспечаныя матэрыяльна. Аднак насамрэч ні я, ні мой брат не маем таты і мамы. Яны ўвесь час працуюць. У вольныя ад працы дні да іх абавязкова прыязджаюць сябры. Часта яны разам выязджаюць за горад на дачу, а мы ізноў застаемся адны. Мне і брату купілі кампутары, каб мы  «мелі чым займацца ў вольны час». Чаму тату з мамай так цяжка зразумець, што нам патрэбныя не іх падарункі, а яны самі?..»

Групы мяняюцца ролямі. Група ІІ бярэ ўдзел у дыскусіі, выступаючы ад імя бацькоў, група І уваходзіць у роль дзяцей з пачутага апавядання.

К. робіць каротнае падсумаванне і ўключае запіс трэцяй гісторыі:

«Маім ідэалам з’яўляюцца мае бацькі. Больш за ўсё я хачу, каб мая сям’я, якую я ствару ў будучым, была такой самай, у якой я жыву цяпер. Мая маці — добрая, шчырая,  любячая і вельмі шчаслівая. А тата … Я хачу, каб мой будучы муж быў да яго падобным. Я буду выхоўваць сваіх дзяцей так, як выхавалі нас траіх нашыя бацькі. Яны стварылі цёплую і ўтульную атмасферу сямейнага дому, дзе любяць і паважаюць адно аднаго. Пасля працы і заняткаў мы з радасцю вяртаемся ва ўтульныя сцены нашага дому, ведаючы, што усе разам сядзем за адзін стол, каб падсілкавацца смачнай вячэрай, прыгатаванай нашай матуляй. Я вельмі ўдзячна тату і матулі за прыклад іх сямейнага жыцця, за іх працу, цярпенні. Яны навучылі нас любіць Айчыну, у якой мы жывем, і кожнага чалавека, з якім сустракаемся. Яны паказалі нам сцяжынкі, якімі мы і сёння прыходзім да Пана Бога, каб у цішы парафіяльнага касцёла падзякаваць Яму за нашых бацькоў, папрасіць для іх здароўя і доўгіх гадоў жыцця». 

Пасля праслухоўвання К. заахвочвае вучняў падзяліцца сваімі пачуццямі і думкамі наконт пачутага сведчання. 

Тры гісторыі, якія мы зараз пачулі, паказваюць нам, якую вялікую адказнасць нясуць бацькі ў адносінах да ўласных дзяцей. Адны годна рэалізоўваюць сваё бацькоўскае пакліканне, мудра і з любоўю выконваючы  свае абавязкі. Іншыя адракаюцца ад сваіх дзяцей, нават не ўсведамляючы, што гэтым яны наносяць ім раны, якія будуць крывавіць на працягу ўсяго жыцця. Здараецца і так, што бацькі памылкова разумеюць сэнс уласнага бацькоўства, клапоцячыся толькі пра матэрыяльны дабрабыт сваіх дзяцей. 

 У сям’і чалавек нараджаецца не толькі фізічна. У сям’і чалавек нараджаецца і дарастае да свайго «чалавецтва», становіцца асобай. Тыя, хто хоча ў будучыні стварыць ўласную сям’ю, стаць бацькамі, павінны памятаць пра гэта.

Бог адказвае

Святы Павел і бацькам і дзецям нагадвае пра іх абавязкі.

«Дзеці, слухайцеся ў Пану сваіх бацькоў, бо гэта справядліва. «Шануй бацьку свайго і маці» — гэта першая запаведзь у абяцанні, каб добра было табе і каб доўга жыў ты на зямлі. І вы, бацькі, не раздражняйце дзяцей вашых, але выхоўвайце іх праз навучанне і настаўленне Пана» (Эф 6, 1–4). 

Закранаючы пытанне выхавання, Ян Павел ІІ кажа:

«”Шануй бацьку свайго і маці”». З такім жа правам гэтыя словы адносяцца і да бацькоў. Памятай, каб ты сапраўды заслугоўваў гэтай пашаны. Будзь годным называцца бацькам! Будзь годная называцца маці!

Каб дзеці маглі шанаваць сваіх бацькоў, яны павінны прымаць сваіх дзяцей як Божы дар. Так, кожнае дзіця — гэта дар ад Бога. Часам гэты дар цяжка прыняць, але ён заўсёды вельмі каштоўны. У выхаванні дзіцяці важна не проста ахвяравацца для яго, важна рабіць гэта мудра — так, каб выхаваць дзіця ў сапраўднай любові. Выхаваць ў сапраўднай любові —гэта таксама і патрабаваць, але патрабаваць з любоўю. Можна патрабаваць чагосьці ад чалавека, толькі адначасова патрабуючы гэтага ад самога сябе» (Ян Павел ІІ, Kielce 3.06. 1991)

На падставе словаў Яна Паўла ІІ і пачутых сёння гісторый, напішыце, у чым для вас заключаецца адказнае бацькоўства.

К. запісвае на дошцы сказ, які вучні ў сваіх падручніках павінны завяршыць. 

Для хлопцаў: «Быць адказным бацькам — гэта значыць…»

Для дзяўчат: «Быць адказнай маці — гэта значыць….» 

Пазней тыя, хто хоча, могуць прачытаць, што ў іх атрымалася.

Разважанне:
— Якім чынам я ўжо сёння магу рыхтавацца да ролі бацькі (маці)?

— Над якімі рысамі як будучага бацькі (будучай маці) я павінен (павінна) ўжо сёння працаваць?

— Якія перавагі я бачу ў трывалым сакрамэнтальным сужэнскім саюзе?

Пастанова.

Хатняе заданне:
1. Памаліся за сваіх бацькоў.

2. Напішы, навошта чалавеку патрэбна сям’я.

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні: 

     Пра што Пан Бог гаворыць у чацвёртай запаведзі?

Заключная малітва 

Пане Божа, кожны з нас прагне мець шчаслівую сям’ю, у якой жыве любоў. Мы марым аб тым, каб у будучыні стварыць сям’ю, дзе ўсе будуць адчуваць сябе любімымі, патрэбнымі і вартымі. Дзякуем Табе, Пане, за тое, што Ты даў нам гэтае прагненне і заклікаеш мужчыну і жанчыну да жыцця ў сужэнстве, заснаваным на любові, якая ўсяму верыць, усё вытрымае, усё зможа і ніколі не скончыцца, бо Ты з’яўляешся такой любоўю. 

Дапамажы нам, Пане, так пражыць час свайго юнацтва, каб дарасці да сужэнскай і бацькоўскай любові, якой Ты сам нас вучыш. Дапамажы, каб ніхто і нішто не знішчыла нашых сем’яў і нашай будучыні. З даверам і надзеяй просім  Цябе, Пане, праз Хрыста, Пана нашага. Амэн.

Тэма № 19, IX кл.

ХРЫСЦІЯНІН ПАКЛІКАНЫ

ЗДЗЯЙСНЯЦЬ УЧЫНКІ МІЛАСЭРНАСЦІ

Дыдактычная мэта: растлумачыць, што хрысціянін павінен клапаціцца пра бедных, хворых, пакінутых людзей. 

Выхаваўчая мэта : 
абуджаць у вучнях прагненне клапаціцца пра іншых людзей, асабліва пра бедных, хворых, бездапаможных.

Асноўныя і дапаможныя матэрыялы: Святое Пісанне: Ян 13, 35; Мц 18, 15–17; Мц 5, 38–39; Клс 2, 2; Мц 14, 22–23; Мц 6, 14–15; 2 Кар 1, 4; Mц 25, 34–46; плакат, каляровыя карткі і алоўкі. 

Метады катэхезы: праца ў групах, аналіз тэксту.

Ход заняткаў

Малітва: Ойча наш...

Ад моманту хросту мы з’яўляемся вучнямі Хрыста, якіх Ён запрашае ў сваю школу любові і міласэрнасці. У гэтай школе Езус навучае нас сваім прыкладам.
Чалавек пытае 

Катэхет змяшчае на дошцы плакат з надпісам: «Школа хрысціянскай любові і міласэрнасці» і раздае вучням каляровыя карткі, у якіх яны запаўняюць спачатку графу «Настаўнік», а пасля пішуць свае імёны ў графе «вучні». (Пасля таго, як табліца будзе запоўнена, вучні запаўняюць яе ў падручніку)    У сучасным свеце, калі вакол нас столькі несправядлівасці, фальшы, эгаізму, Езус хоча навучыць нас быць міласэрнымі. 

		 
Школа хрысціянскай любові і міласэрнасці
	
		Настаўнік
              Езус Хрыстус

	
		Вучні
	
		Праграма навучання
«Па гэтым пазнаюць, што вы Мае вучні, калі будзеце мець любоў адзін да аднаго» (Ян 13, 35).

	
		З адзнакай «выдатна» школу закончылі:
	
		Ян Павел ІІ; Маці Тэрэза з Калькуты; св. Максімільян Кольбэ; св. Францішак; бр. Альберт; бл. П’ер Фрас... 

	
			

	


Бог адказвае

Прачытаўшы ўрывак са Святога Пісання, мы заўважым, што Езус не толькі абвяшчаў навуку аб збаўленні, але і аказваў клопат і вялікую любоў да кожнага чалавека. Ён сцвярджаў, што асновай чалавечага жыцця з’яўляецца любоў да Бога і бліжняга. Сваім вучням Езус казаў: 

«Па гэтым пазнаюць, што вы Мае вучні, калі будзеце мець любоў адзін да аднаго» (Ян 13, 35). 

Адзін з вучняў запісвае гэты тэкст у графу «Праграма навучання».
Дзе і як зрэалізаваць «праграму навучання», якую Езус даў сваім вучням, нам падказвае Святое Пісанне.  

Катэхет змяшчае на дошцы 2 плакаты з надпісамі: «Учынкі міласэрнасці для душы» і «Учынкі міласэрнасці для цела» і дзеліць вучняў на 3 групы. Да цытатаў трэба дапасаваць адпаведныя ўчынкі для душы і цела чалавека.

Група I: Мц 18, 15–17; Мц 5,38–39; Клс 2, 2;

Група ІІ: Мц 14, 22–23; Мц 6, 14–15; 

Група ІІІ: Mц 25, 34–40; 2 Мак 12, 44-45
	Учынкі міласэрнасці для цела бліжняга

	Учынкі міласэрнасці для душы бліжняга


	
	


   Прэзентацыя працы вучняў. (свае адказы вучні запісваюць у падручнік)

Міласэрнасць асацыіруецца ў нас з дапамогай ўбогім, галодным, няшчасным. Аднак у сваім асяроддзі мы можам заўважыць іншых людзей, якім таксама патрэбна наша дапамога. Сучаснае жыццё звяртаецца да нас з новымі заклікамі аб міласэрнасці. Як вы лічыце, каму сёння яшчэ патрабна наша дапамога?

Чалавек адказвае Богу

Ва ўсе часы, нягледзячы на цяжкасці і непаразуменні, знаходзіліся людзі, якія смела ішлі  слядам за Хрыстом, ахвяруючы сябе для іншых, прыходзячы да іх з дапамогай. Мы можам назваць іх «выдатнікамі» школы Хрыстовай любові. Што гэта за людзі? 

К. раздае вучням карткі, на якіх яны пішуць імёны такіх людзей. Карткі вучні змяшчаюць у апошняй графе, прыгадваючы, кім былі і чым займаліся асобы, чые імёны яны напісалі на картках. 

(свае адказы вучні запісваюць у падручнік)
Разважанне: 

Езус заклікае мяне, каб  ў кожным чалавеку я бачыў Яго.
— Кім для мяне з’яўляецца іншы чалавек?

— Якімі дарамі я гатовы падзяліцца з бліжнім?

— Колькі  любові і міласэрнасці ў маіх словах і ўчынках?

Як я адношуся да тых, хто знаходзіцца ў патрэбе?

Пастанова.

Хатняе заданне: 

1. Памаліся за тых людзей, каму ты абяцаў сваю малітву.

2. Знайдзі ў «Катэхізісе»  і вывучы на памяць ўчынкі міласэрнасці для  цела бліжняга.

3. Напішы, як у тваім штодзённым жыцці ты можаш рэалізоўваць учынкі міласэрнасці для цела і душы бліжніх?

Заключная малітва 

Пане Езу, я веру ў Тваю прысутнасць у іншым чалавеку. Ведаю, што дапамагаючы тым, хто гэтага патрабуе, я служу Табе — майму Збаўцы. Прашу, дай мне чулае сэрца, адкрытае на патрэбы іншых людзей. Асвяці мае шляхі сваім святлом, каб я не прайшоў абыякава побач з бядою, патрэбай, нястачай і голадам. Амэн.

Тэма № 20, IX кл.

НА ЧЫМ Я БУДУЮ СВАЁ ЖЫЦЦЁ?

Дыдактычная мэта: прадаць праўду пра тое, што Пан Бог хоча нашага сапраўднага шчасця. Ён паказвае нам шлях да шчасця, дапамагае нам дасягнуць шчасця і запрашае да супрацоўніцтва. 

Выхаваўчая мэта: заахвоціць маладых людзей, каб сваё жыццё яны будавалі на цвёрдым і трывалым фундаменце Божага Слова і Яго навукі. 

Асноўныя і дапаможныя матэрыялы: Святое Піанне: Пс 62, 2–3.6–9; Мц 7, 24–27; Ян Павел ІІ, Рым, ХV Сусветны дзень моладзі; плакат з выяваю дома, каляровыя карткі і клей, магнітафон з запісам выказванняў людзей на тэму шчасця.

Метады катэхезы: праца ў групах, аналіз тэксту.

Ход заняткаў

Малітва:

Толькі ў Богу шукай спакою, душа мая, бо на Яго ўся мая надзея. 

Толькі Ён — мая скала і маё збаўленне, Ён — мая цвярдыня, я не пахіснуся. 

У Богу маё збаўленне і мая слава; у Богу — скала маёй моцы і мой прытулак. 

Народзе, на Яго спадзявайся ў кожную хвіліну. 

Вылівайце перад Ім вашыя сэрцы, Бог — нашае прыстанішча (Пс 62 (61), 6–9).

На мінулых занятках мы чулі словы Хрыста, якімі Ён заахвочваў нас ісці шляхам любові і міласэрнасці. Сёння Езус скіруе да кожнага з нас пытанне: «На чым ты хочаш будаваць сваё жыццё?»

Чалавек пытае 

Кожны з нас марыць аб шчаслівым жыцці і кожны да яго імкнецца.
Вучні падыходзяць да стала, на якім ляжыць мноства партрэтаў. Ім прапаноўваецца выбраць тыя, на якіх чалавек, на іх думку, адлюстраваны  шчаслівым. Затым вучні аргументуюць свой выбар. Катэхет запрашае ўважліва паслухаць запісаныя на касеце выказванні людзей на тэму: «шчаслівае жыццё для мяне — гэта...».

Як бачым, кожны чалавек па-свойму разумее шчасце, але ўсіх людзей аб’ядноўвае адно — кожны прагне быць шчаслівым. Як чалавек пражыве сваё жыццё, і ці будзе яно шчаслівым, залежыць ад таго, што чалавек пакладзе ў аснову, на якой пазней будзе будаваць сваё жыццё.

Бог адказвае

Пра такое будаўніцтва кажа Езус у адной з прыпавесцяў. 

Вучні  спачатку чытаюць самастойна, а пасля адзін з іх чытае ўголас: 

«Вось жа кожны, хто слухае гэтыя словы Мае і выконвае іх, будзе падобны да чалавека разумнага, які пабудаваў свой дом на скале. І пайшоў дождж, і разліліся рэкі, і падзьмулі вятры, і ўдарылі ў той дом; і ён не ўпаў, бо пастаўлены быў на скале. А кожны, хто слухае гэтыя словы Мае і не выконвае іх, будзе падобны да чалавека неразважлівага, які пабудаваў свой дом на пяску. І пайшоў дождж, і разліліся рэкі, і падзьмулі вятры, і ўдарылі ў дом той; і ён упаў, і было падзенне яго вялікае» (Мц 7, 24–27).

· Пра якое будаўніцтва гаворыць у прыпавесці Езус?

· Якога чалавека Езус называе разумным?

· Якога чалавека Езус называе неразважлівым?

· Да чаго Езус заклікае нас у гэтай прыпавесці?

(свае адказы вучні запісваюць у падручнік)

Не пра звычайнае будаўніцтва дому гаворыць Езус. Ён нагадвае нам, што мы самі, а не нехта іншы, з’яўляемся будаўнікамі свайго жыцця. Як яно будзе пабудавана — разумна ці, наадварот — неразважліва, залежыць ад таго, на якім фундаменце  яно будзе абапірацца. Знайдзіце ў тэксце Евангелля і падкрэсліце, што Езус называе гэтым фундаментам. 

Прачытайце, калі ласка, урывак з прамовы Яна Паўла ІІ падчас ХV Сусветнага дня моладзі і адкажыце на пытанне:

«Час, у якім вы цяпер жывеце, прапаноўвае вам мноства накірункаў. Галоўнае, каб вы зразумелі, што сярод вялікай колькасці пытанняў, якія перад вамі стаяць, патрабуе адказу і вырашэння не пытанне „што“, а пытанне „хто“: да „каго“ скіравацца, за „кім“ пайсці, „каму“ даверыць уласнае жыццё. Вакол вас сёння гучыць мноства словаў, але толькі Хрыстус мае словы, непадуладныя часу, якія трываюць навекі»

· Да якога трывалага фундаменту скіроўвае Папа маладых людзей?

· Вырашэнне якога пытання Ян Павел ІІ назваў галоўным у жыцці маладых людзей? 

Чалавек адказвае Богу

Езус і Яго словы — гэта той моцны фундамент, які выстаяў, нягледзячы на пераслед, час, змены кіраўнікоў і ўладаў. На якіх словах Хрыста чалавеку трэба будаваць моцны фундамент уласнага жыцця? 

Катэхет дзеліць вучняў на дзве групы, кожнай з іх дае некалькі каляровых картак. Карыстаючыся Святым Пісаннем, вучні павінны запісаць на картках словы Хрыста, якія будуць асновай іх жыцця. Карткі вучні прыклейваюць на  плакат з выявай дому, утвараючы з іх фундамент. 





Прэзентацыя працы вучняў.

Езус нагадвае нам, што толькі слухаць Яго словы недастаткова. Трэба прыняць іх у сваё жыццё і выконваць, інакш, калі падзьмуць вятры жыццёвых выпрабаванняў, нашае будаўніцтва завершыцца вялікім падзеннем.

Разважанне:
— На якім фундаменце я будую сваё жыццё?

— Як я слухаю і выконваю словы Хрыста?

— У каго я шукаю дапамогі ў складаных жыццёвых сітуацыях?

Пастанова.

Хатняе заданне:
1. Падчас вячэрняй малітвы паразважай над словамі Хрыста, якія ты выбраў для фундаменту ўласнага жыцця і запішы іх.

2. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні: 

Назаві 10 Божых запаведзяў.

Заключная малітва:   (падручнік вучня)

Тэма № 21, IX кл.

СУМЛЕННЕ — ДАР І ГОЛАС БОГА Ў НАС

Дыдактычная мэта: растлумачыць вучням тое, што чалавек мае ў сваім сэрцы закон, упісаны Панам Богам. Гэты ўнутраны голас заклікае рабіць дабро, пазбягаць зла. Звяртаем увагу на тое, што сумленне — гэта самы патаемны асяродак душы, санктуарый, дзе чалавек прабывае сам-насам з Богам.

Выхаваўчая мэта : выхоўваем у вучняў імкненне ўслухоўвацца ў голас свайго сумлення і выконваць тое, што праз гэты голас нам падказвае Пан Бог. 
Асноўныя і дапаможныя матэрыялы: Святое Пісанне: Рым 2, 14–16; 1 Цім 1, 5; ККК 1776–1781.

Метады катэхезы: праца ў групах.

Ход заняткаў

Малітва : Пс 119 (118), 1-8 
Пан Бог любіць нас, прагне сустракацца з намі ў малітве, звяртаецца да нас у Сваім Слове, аб’яўляе нам Сваю волю. Для таго, каб мы лепш маглі распазнаць Яго волю, Пан Бог адарыў нас каштоўным дарам, які называецца сумленне. Тэма нашай сённяшняй сустрэчы: «Сумленне — дар і голас Пана Бога ў нас». 

Чалавек пытае 

Сама назва тэмы падказвае нам, што сумленне — гэта голас Пана Бога ў нас. Гэты голас мы часта чуем у сабе. На падставе ўласнага вопыту напішыце, з чым асацыіруецца ў вас гэтае слова. 

Вучні працуюць самастойна альбо ў групах. Свае адказы яны запісваюць гарызантальна, выкарыстоўваючы адну з літараў, што запісаны вертыкальна. (падручнік вучня)


С



У



М



Л



Е



Н



Н



Е

Ахвотныя прадстаўляюць вынікі сваёй працы. 

Карыстаючыся Святым Пісаннем і дакументамі Касцёла, пашукаем адказу на пытанне, чым з’яўляецца сумленне, для чаго Бог нам яго даў і ў чым заключаецца нашае жыццёвае заданне. 

Бог адказвае

Катэхет дзеліць вучняў на групы: 

Група І:

«Калі язычнікі, не маючы закона, ад прыроды законнае робяць, дык, не маючы закона, яны самі сабе закон: яны паказваюць, што дзеі закона ў іх напісаны ў сэрцах, пра што сведчыць сумленне іхняе і думкі іхнія, якія то вінавацяць, то апраўдваюць адна адну, у дзень, калі паводле звеставання майго, Бог будзе судзіць таемныя дзеі людзей праз Езуса Хрыста» (пар. Рым 2, 14–16).

«Мэта навучання ёсць любоў ад чыстага сэрца і добрага сумлення і некрывадушнай веры» (пар. 1 Цім 1, 5). 

— Чым кіруюцца язычнікі ў сваіх паводзінах?

— Што з’яўляецца  крыніцай  любові, пра якую кажа св. Павел?

— Што значыць «чыстае сэрца»?

Група ІІ:

“ У глыбіні сумлення чалавек адкрывае закон, які  не сам ён устанавіў, але якому павінен падпарадкоўвацца і голас якога кліча яго заўжды там, дзе неабходна, павінен любіць і рабіць дабро, а зла пазбягаць. (…) Чалавек мае ў сваім сэрцы закон, запісаны Богам. (…) Сумленне – гэта самы таемны асяродак чалавека і яго святыня, дзе ён знаходзіцца сам-насам з Богам, голас якога гучыць у глыбіні яго душы.” (пар ККК 1776)   

— Як вучэнне Касцёла падае азначэнне сумлення?

— Хто адарыў чалавека сумленнем?

— Навошта чалавек атрымаў сумленне?

Група ІІІ:

“Сумленне, прысутнае ў сэрцы чалавека, у патрэбны момант” загадвае яму чыніць дабро і пазбягаць злога. Яно выносіць меркаванне наконт канкрэтных выпадкаў выбару, ухваляючы добрыя і асуджаючы кепскія. Яно сведчыць пра аўтарытэт праўды, якая тычыцца найвышэйшага Дабра, да Якога імкнецца чалавечая істота і запаведзі Якога прымае. Разважлівы чалавек, слухаючы голас сумлення, можа пачуць голас Бога, які прамаўляе да яго”. (пар. ККК 1777) 

— Што кажа нам сумленне?

— Як зразумець выраз: «сумленне асуджае чалавека»?

— Каго чуе чалавек, які слухае голас уласнага сумлення?

Група IV:

“Сумленне – гэта суд розуму, які спрыяе распазнанню чалавекам маральнай каштоўнасці канкрэтнага ўчынка, які ён збіраецца здзейсніць, здзяйсняе ў дадзенае імгненне або ўжо здзейсніў. Чалавек, ва ўсім, што кажа і што чыніць, павінен з вернасцю прытрымлівацца таго, аб чым ведае, што гэта слушна і справядліва. Менавіта пры дапамозе суду свайго сумлення чалавек успрымае і распазнае наказы Божага Закону. 

Сумленне – гэта закон нашага духу, але пераўзыходзіць яго; сумленне загадвае нам, паказвае адказнасць і абавязак, страх і надзею. (…)  Яно з’яўляецца пасланнікам таго, хто як у свеце прыроды , так і ў свеце ласкі, прамаўляе да нас праз заслону, вучыць нас і кіруе намі. Сумленне – гэта найпершы з намеснікаў Хрыстовых”.  (пар ККК 1778) 

— Чым з’яўляецца сумленне?

— Чаму чалавек павінен слухацца голасу сумлення?

— Хто прамаўляе да нас праз голас сумлення? 

Група V:

“Істотным для кожнага чалавека з’яўляецца ў дастатковай ступені занурыцца ў самога сябе, каб пачуць голас свайго сумлення і пайсці за ім. Гэтая засяроджанасць унутры сябе становіцца тым больш неабходнай, бо жыццё часта  прымушае нас ухіляцца ад любога роздуму, развагаў і занурэння ў сябе: Звярніся да свайго сумлення, спытайся ў яго. (…)  Сыдзіце, браты, у свой унутраны свет, і ва ўсім, што чыніце, узірайцеся на Сведку - Бога”.  (пар. ККК 1779) 

— Што трэба зрабіць, каб пачуць голас уласнага сумлення?

— Што значыць выраз «паглыбіцца ў сябе»? 

— Як вы разумееце словы св. Аўгустына?

Група VІ: 

«Сумленне дазваляе нам несці адказнасць за здзейсненыя ўчынкі. Калі чалавек чыніць злое, справядлівы суд сумлення можа быць у ім сведкам універсальнай праўды добрага, так як і злога ў адзінкавым выбары. Прысуд сумлення становіцца закладам надзеі і міласэрнасці. Праз сведчанне аб учыненым граху ён нагадвае аб прабачэнні, якога трэба прасіць, аб дабры, якое надалей трэба здзяйсняць, і аб цноце, якую няспынна трэба песціць  з дапамогаю Божай ласкі: “Супакоім перад Ім нашыя сэрцы. Бо калі сэрца нашае асуджае нас, то Бог большы за сэрца нашае і ведае ўсё”.  (1 Ян 3, 19-20)». (пар. ККК 1781).
— Што кажа сумленне, калі чалавек выбірае добрае?

— Аб чым нагадвае сумленне, калі чалавек выбірае злое? 

— Як зразумець словы св. Яна Апостала?

Групы прадстаўляюць вынікі працы. (свае адказы вучні запісваюць у падручнік)

Чалавек адказвае Богу

Бог даў кожнаму з нас сумленне, каб мы маглі распазнаць дабро і зло, распазнаць тое, якія ўчынкі набліжаюць нас да Бога, а якія наадварот — аддаляюць нас ад нашага Стварыцеля, крыўдзяць Яго. Сумленне заахочвае нас да выбару дабра насуперак  страху, заахвочвае да пакаяння. Яно таксама з’яўляецца нашым суддзёю: выбіраючы дабро, мы адчуваем унутраную радасць, выбіраючы зло, адчуваем дакоры сумлення. 
Добры Бог адарыў мяне сумленнем, каб я слухаў Яго голас і выконваў Яго волю.

Разважанне:
— Ці заўсёды я слухаю голас уласнага сумлення?

— Ці не заглушаю яго ў сабе?

— Ці раблю я штовечар рахунак сумлення, задумваючыся над сваімі паводзінамі?

— Якую пастанову я зраблю, каб быць уражлівым да голасу ўласнага сумлення, дадзенага мне Панам Богам? 

Пастанова.
Хатняе заданне:
1. Старайся штовечар рабіць рахунак сумлення.

2. Вывучы на памяць пункт ККК 1778.

3. Прачытай у “Катэхізісе” і адкажы на пытанне: 

Што такое сумленне?

Заключная малітва

Падзяка сваімі словамі за дар сумлення, перапрашэнне за тое, што не заўсёды слухаем голасу ўласнага сумлення.
Тэма № 22, IX кл.

ВЫХАВАННЕ СУМЛЕННЯ

Дыдактычная мэта: растлумачыць, што мы павінны клапаціцца пра выхаванне сумлення, якое даў нам Пан Бог, каб яно было праведным, чыстым, добрым і праўдзівым. Падкрэсліваем, што выхаванне сумлення неабходна ў жыцці кожнага чалавека, і што гэта заданне для кожнага з нас на працягу ўсяго жыцця. 

Выхаваўчая мэта: выхаваць імкненне клапаціцца пра выхаванне сумлення, абапіраючыся на Божае слова і вучэнне Касцёла. 
Асноўныя і дапаможныя матэрыялы: Святое Пісанне: Мц 5, 12; ККК 1776–1781; карткі з тэкстамі для разважання.

Метады катэхезы: праца ў групах.

Ход заняткаў

Малітва да Духа Святога.

На мінулых занятках мы даведаліся, што такое сумленне. Гэты голас Пана Бога, які мы павінны слухаць. Здараецца, што чалавек не заўсёды бывае паслухмяны гэтаму голасу. Калі чалавек часта дзейнічае насуперак уласнаму сумленню, ён можа стацца нячулым на голас Пана Бога. Каб гэтага не адбылося, чалавек павінен клапаціцца пра выхаванне ўласнага сумлення. Тэма нашых сённяшніх заняткаў:       « Выхаванне сумлення».

Чалавек пытае 

Катэхет дзеліць вучняў на групы, даючы кожнай з іх карткі, дзе апісаныя розныя жыццёвыя сітуацыі. Вучні ў сваіх групах павінны ацаніць учынкі герояў, убачыць, наколькі ў чалавечай душы можа быць заглушаным голас сумлення. (падручнік вучня)
· Наташа даведалася аб тым, што чакае дзіця. Хлопец яе кінуў. Наташа вырашыла зрабіць аборт. 

Марына, яе аднакласніца, спрабуе пераканаць сяброўку, ужываючы розныя аргументы: 

— Ты будзеш шкадаваць аб гэтым, гэта ж тваё дзіця! Няўжо ты хочаш забіць чалавека?

— Якога чалавека? — насмешліва запытала Наташа.

— Наташа, паслухай  голасу ўласнага сумлення і не рабі гэтага — не забівай дзіця! Мы дапаможам табе яго выхаваць. 

· Жанчына рыхтуецца прыступіць да сакрамэнтаў пакаяння і эўхарыстыі. Разважаючы над Божымі запаведзямі, яна ўсведамляе: 

— Я зрабіла аборт… ведала, што гэта зло, але не ведала, што гэта забойства. Чаму ніхто мне гэтага не растлумачыў, не сказаў праўды? ...Добры Божа, прабач мне мае грахі.

·  Што вы думаеце наконт эўтаназіі? — гучыць пытанне ў групе на сустрэчы моладзі.

— Гэта немагчыма!

— Гэта жудасна!

— А можа, гэта добрая справа…

· Як ты разумееш непарыўнасць сужэнства? 

— Я лічу, што гэта няправільна. Калі першае сужэнства было няўдалым, справа зразумелая — трэба паспрабаваць яшчэ раз!

— А я б хацела мець толькі аднаго мужа, любіць яго і толькі з ім выхоўваць нашых дзяцей.

· Нельга жыць з хпопцам перад сужэнствам? Што за глупства! Гэта мая асабістая  справа! 
 Розныя людзі маюць па-рознаму выхаваннае сумленне. Тое, што для аднаго чалавека з’яўляецца цяжкім грахом, іншы можа ўспрымаць як норму ва ўласных паводзінах. Працуючы з тэкстамі Святога Пісання і вучэння  Касцёла, даведаемся, як мы павінны клапаціцца аб сваім сумленні, каб яно было правільным і праўдзівым. 

Бог адказвае

Праца ў групах: прачытайце ўрывак з Катэхізіса Каталіцкага Касцёла і адкажыце на пытанні.

Група І: 

“Сумленне павінна быць выхаваным, а суджэнне маральнасці – асвячаным. Добра выхаванае сумленне правільнае і праўдзівае. Яно выказвае свае меркаванні, кіруючыся розумам, згодна з сапраўдным дабром, якога хоча мудрасць Стварыцеля. Выхаванне сумлення неабходнае для людзей, бо яны паддаюцца адмоўнаму ўплыву, грэх спакушае іх аддаць первагу ўласнаму меркаванню і адкінуць аўтарэтэтнае навучанне”. (пар. ККК 1783) 

— Якое сумленне можна назваць добра выхаванным?

— Чаму мы павінны клапаціцца аб выхаванні ўласнага сумлення?

Група ІІ: 

“Выхаванне сумлення – гэта справа ўсяго жыцця. З першых гадоў яно абуджае дзіця да пазнання і захавання ўнутранага закона, які пазнаецца праз сумленне. Разважлівае  выхаванне вучыць захоўваць цноту; яно абараняе і пазбаўляе страху, эгаізму і пыхі, фальшывага пачуцця віны, імкнення да самазакаханасці, якое нараджаецца з чалавечай слабасці і памылак. Выхаванне сумлення гарантуе свабоду і супакой душы ”. (пар. ККК 1784) 

— Як доўга трэба клапаціцца аб выхаванні ўласнага сумлення? 

— Што гарантуе добра выхаваннае сумленне?

Група ІІІ:

“У выхаванні сумлення Божае слова – святло на нашым шляху; мы павінны прыняць яго ў веры і малітве і захоўваць у жыцці. Мы павінны таксама выпрабоўваць нашае сумленне, углядаючыся ў Крыж Пана. Нас падтрымліваюць дары Духа Святога, нам дапамагаюць сведчанне і парады іншых людзей; нас накіроўвае верагоднае вучэнне Касцёла.” (пар. ККК 1785) 

— Што з’яўляецца святлом у выхаванні сумлення?

— Навошта ў часе выхавання сумлення мы павінны глядзець на Крыж Хрыста?

Група ІV:

“За гэтае няведанне часта нясе адказнасць сам чалавек. Так адбываецца “калі чалавек мала цікавіцца пошукам дабра і праўды, і ягонае сумленне, звыклае да граху, патроху становіцца амаль глухім”. У такіх выпадках чалавек нясе адказнасць за зло, якое чыніць. “ (пар. ККК 1791) 

“Няведанне Хрыста і Яго Евангелля, дрэнныя  прыклады, дадзеныя іншымі людзьмі, зняволенне пачуццямі, дамаганне кепскага  разумення незалежнасці сумлення, адмаўленне аўтарытэту Касцёла і яго навучання, адсутнасць навяртання і любові могуць стацца крыніцаю памылковых меркаванняў у галіне маральнасці”. (пар ККК 1792) 

— У чым заключаеца адказнасць чалавека за свае ўчынкі?

— Калі чалавек заглушае голас свайго сумлення?

— Што з’яўляецца прычынай памылковага меркавання аб маральных крытэрыях паводзінаў? 

Група V:
“Добрае і чыстае сумленне асвячана сапраўднай верай. Таму што любоў зыходзіць адначасова “з чыстага сэрца, і добрага сумлення, і праўдзівай веры” (1 Цім 1, 5) . Таму чым больш перамагае правільнае сумленне, тым далей асобы і групы адыходзяць ад сляпога суджэння і стараюцца дастасавацца да аб’ектыўных нормаў маральнасці”. (пар. ККК 1794) 

— Чым асвечана добрае і чыстае сумленне?

— Што значыць прымаць Божае слова з верай і выконваць Яго ў штодзённым жыцці? 

Чалавек адказвае Богу

Мы клапоцімся аб выхаванні свайго сумлення, калі чытаем Святое Пісанне, калі ведаем і выконваем Божыя запаведзі, молімся, пазнаём вучэнне Касцёла і стараемся яго выконваць, часта робім рахунак сумлення, аналізуючы свае паводзіны, перапрашаем Пана Бога за дрэнныя ўчынкі, стараемся іх выправіць. 

Разважанне: 

Пан Бог адарыў мяне сумленнем. Ён дапамагае мне яго выхоўваць.


    — Ці дзякую я Пану Богу за дар сумлення?
— Што я раблю, каб зберагчы сваё сумленне чыстым?

— Як часта я чытаю Святое Пісанне?

— Як часта я малюся?

— Што я павінен змяніць у сваіх паводзінах, каб маё сумленне было праўдзівым, уражлівым, выхаванным паводле Божай волі?

Пастанова.

Хатняе заданне:
1. Многія маладыя людзі маюць пытанні адносна некаторых пастулатаў вучэння Касцёла: забарона абортаў і дасужэнскіх сэксуальных адносінаў, непарыўнасць сужэнства, і г. д. Выберы для сябе адну з такіх «цяжкіх» тэм, каб глыбей яе раскрыць, пазнаць Божую волю ў гэтым пытанні праз малітву, чытанне адпаведнай літаратуры, разважанне.

2. Напішы ліст да адной з асобаў, учынак якой ацэньваў на пачатку заняткаў.

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні:

Якія абавязкі чалавека перад сумленнем?

Заключная малітва:
Сваімі словамі папросім аб святле Духа Святога ў выхаванні ўласнага сумлення, каб яно было праўдзівым, чыстым, уражлівым...
Тэма № 23, IX кл.

У ЭЎХАРЫСТЫІ ХРЫСТУС УМАЦОЎВАЕ МЯНЕ

Дыдактычная мэта: звярнуць увагу моладзі на неабходнасць запрашаць Хрыста ў сваё жыццё. На падставе Яго словаў «без Мяне нічога не можаце ўчыніць» растлумачыць, што чалавек без Божай дапамогі няздольны выканаць пастаўленыя перад ім заданні, рэалізаваць сваё пакліканне. 

Выхаваўчая мэта: заахвоціць вучняў да сістэматычнага і поўнага ўдзелу ў Эўхарыстыі. 

Асноўныя і дапаможныя матэрыялы: Святое Пісанне: Ян 15, 5–7; гамілія Святога Айца Бэнэдыкта XVI на заканчэнне Сусветнага дня моладзі ў Кёльне ў 2005 годзе.

Метады катэхезы: метад Вастэраса, праца ў групах. 

Ход заняткаў

Малітва: Пане ты запрашаеш мяне на сваю гасціну, каб накарміць сабою і паяднаць з братамі і сёстрамі. Дай мне ласку адкрыць таямніцу Эўхарыстыі, Твайго жыцця і ўваскрасення. Амэн.

Сёння мы паразмаўляем пра вялікі дар, які атрымалі ад Езуса — пра Эўхарыстыю. З моманту прыняцця Першай святой Камуніі мы можам спажываць Цела Хрыста. Гэты пасілак умацоўвае нас на жыццёвым шляху, а таксама на шляху да неба. 

Чалавек пытае 
З моманту вашай Першай святой Камуніі прайшло ўжо некалькі гадоў. Як з таго часу змяняліся вашыя ўзаемаадносіны з Езусам, якога вы прымаеце ў Эўхарыстыі? 

Ваша равесніца ў сваім асяроддзі заўважыла такі факт (падручнік вучня): 


«Я бачу людзей, якія прыходзяць у нядзелю ў касцёл, каб выканаць свой хрысціянскі абавязак. Устаюць, сядаюць і кленчаць, калі трэба, гучна адказваюць і спяваюць.  Але насамрэч яны ходзяць з пустым сэрцам, увесь час наракаючы, што не маюць больш сілаў змагацца з шэрай штодзённасцю. Яны не бачаць сувязі паміж тым, што адбываецца на алтары, і тым, што адбываецца штодня ў іх жыцці. A потым надыходзіць момант, калі ім ужо не хочацца прыходзіць у касцёл, і яны кажуць: «Памаліцца можна і дома, Бог жа ўсюды». Ці мы сапраўды ў часе Эўхарыстыі глыбока перажываем  сустрэчу з Хрыстом? Ці не надыйшоў час, каб нанова адкрыць для сябе сутнасць Эўхарыстыі?» 

— Як бы вы адказалі на пытанні, пастаўленыя аўтаркай ліста?

Бог адказвае

Чалавек створаны так, што не можа гарманічна развівацца і жыць, калі не трывае ў еднасці з Хрыстом: 

«Я — вінаградная лаза, а вы — галіны. Хто застаецца ўва Мне, а Я ў ім, той прыносіць багаты плён, бо без Мяне не зможаце нічога зрабіць. Хто не застаецца ўва Мне, будзе выкінуты вон, як галіна, і засохне. І збіраюць іх і кідаюць у агонь, і яны згараюць. Калі будзеце ўва Мне і словы Мае ў вас будуць, прасіце чаго захочаце, і станецца» (пар. Ян 15, 5–7).

— З чым Езус параноўвае Сябе і нас?

— Дзякуючы чаму галінка прыносіць плод?

— Што робяць з галінкамі, якія не даюць плоду?

Далей над словамі Святога Пісання вучні працуюць у сваім падручніку метадам Вастэраса. Яны чытаюць тэкст і робяць занатоўкі, выкарыстоўваючы тры сімвалы: пытальнік (?) — каля сказа ці слова, якія не разумеюць; клічнік (!) — каля сказа цалкам зразумелага; стрэлачку (=>) — калі ўспомняць нешта дадатковае ў сувязі з прачытаным сказам. К. просіць, каб нехта прачытаў першы сказ, каля якога стаіць пытальнік. Потым просіць таго, хто паставіў у гэтым месцы клічнік, сказаць, як ён разумее гэты сказ. Той, хто паставіў стрэлачку, можа дапоўніць. К. пераходзіць да наступнага сказа і так да канца.

Нішто так не ўмацоўвае нашай еднасці з Хрыстом, як свядомы, актыўны і плённы ўдзел у Эўхарыстыі. На жаль, ёсць людзі, якія не ўдзельнічаюць у Эўхарыстыі, апраўдваючы сябе вялікай занятасцю, стомленнасцю. 

К. дзеліць клас на 2 групы, якія працуюць над пытаннем:

Група І: Чым запаўняюць людзі той час, калі не прысутнічаюць  на святой Імшы?

Група ІІ: Што мы атрымліваем праз удзел у Эўхарыстыі? 

(свае адказы вучні запісваюць у падручнік)

Падобна да таго, як галінка не можа прыносіць плёну сама па сабе, калі не злучаная са ствалом, таксама і мы, разрываючы еднасць з Хрыстом, становімся падобнымі да галінак, якія не толькі не прыносяць плён, але самі высыхаюць і гінуць. Хрыстус, з якім мы сустракаемся ў Эўхарыстыі ўмацоўвае Сваёю ласкаю, абараняе нас ад зла, развівае і аднаўляе ў нас Божае жыццё.

Святы Айцец Бэнэдыкт XVI у сваёй гаміліі падчас Сусветнага дня моладзі казаў пра дар Эўхарыстыі і Яе неабходнасць для нас  (падручнік вучня):

«Шаноўныя сябры! На першы погляд існуе пэўная нязгоднасць у тым, што, плануючы нядзелю, вольны дзень, вы павінны знайсці час на святую Імшу. Але менавіта святая Імша з’яўляецца галоўным момантам вашага вольнага часу. Не дазваляйце сабе адысці ад удзелу ў нядзельнай Эўхарыстыі i дапамагайце іншым Яе адкрываць, бо з Эўхарыстыі выплывае радасць, якая нам усім патрэбна. Нам неабходна вучыцца штораз лепш разумець Яе глыбіню, мы павінны навучыцца Яе любіць, каб адкрыць глыбокае багацце літургіі Касцёла і Яе сапраўдную веліч: мы не рыхтуем свята для нас саміх, адбываецца зусім наадварот — гэта жывы Бог рыхтуе свята для нас».

Чалавек адказвае Богу 

Жыццё хрысціяніна, у цэнтры якога стаіць Эўхарыстыя, для многіх будзе незразумелае, часам будзе нагодаю для жартаў і здзекаў. У такой сітуацыі мы яшчэ больш павінны з’яднанацца з Хрыстом, каб чэрпаць у Яго сілы, прасіць мудрасці, узрастаць у веры. Паслухайце ўважліва наступнае апавяданне (падручнік вучня):

У адно з індзейскіх паселішчаў, якое знаходзілася на амерыканскай зямлі, заехаў дзяржаўны чыноўнік. Акрамя святара-місіянера гэтае паселішча амаль ніхто не наведваў. Ззгодна з нейкай новай дзяржаўнай праграмай, туды накіравалі чыноўніка, каб ён завёз у гэтае паселішча мноства розных рэчаў: кашулі, цыгарэты, слодычы. Аглядаючы паселішча, чыноўнік спрабаваў завязаць размову з яе жыхарамі. Гледзячы на падраную кашулю старога індзейца, які быў католікам, чыноўнік пажартаваў: 

— Бачу, што святар пра вас не клапоціцца, не прывозіць вам кашулі, цыгарэты…

Стары індзеец, кладучы руку на грудзі, запытаўся: 

— А ты можаш убачыць маю душу? 

— Не, вядома ж, не!

 — Калі б ты мог у яе зазірнуць, то ўбачыў бы белую кашулю, якую даў мне Бог, калі айцец-місіянер мяне ахрысціў. А калі ён прыязджае, то дае нам святую Камунію. Я ачышчаю сваю кашулю ў Крыві Хрыста, прымаючы Яго ў сваё сэрца. Твае цэгарэты будуць скураныя, кашулі — зношаныя, слодычы — з’едзенныя, a дары, якія прывозіць нам святар, застануцца з намі, і мы забяром іх на неба.

Разважанне: 

— Як часта я прымаю Езуса ў Эўхарыстыі?

— Кім з’яўляецца для мяне Езус, якога я прымаю ў Эўхарыстыі?

— Наколькі глыбока я перажываю свой ўдзел у святой Імшы?

— Як часта я дзякую Пану Езусу за дар Эўхарыстыі?

Пастанова. 

Хатняе заданне: 

1. Падзякуй Пану Богу за дар Эўхарыстыі.

2. Напішы, якое значэнне мае для цябе святая Камунія.

3. Прачытай у “Катэхізісе падрыхтоўкі да канфірмацыі”  наступныя пункты і адкажы на пытанні:

Што азначае поўны ўдзел у святой Імшы?

Што дае нам святая Камунія? 

Заключная малітва 

Хай будзе праслаўлены Найсвяцейшы Сакрамэнт, праўдзівае Цела і Кроў Пана нашага Езуса Хрыста (х 3 разы).
Тэма № 24, IX кл.

МОЦАЮ ДУХА СВЯТОГА КАСЦЁЛ ХРЫСТОВЫ ВЫКОНВАЕ СВАЮ МІСІЮ

Дыдактычная мэта: перадаць вучням праўду пра тое, што Дух Святы, які дзейнічае ў Касцёле, узбагачае ахрышчаных сваёю моцаю. Ён дапамагае выконваць заданні, якія даручае нам Хрыстус. 

Выхаваўчая мэта: заахвочваем моладзь быць адкрытымі на дзеянне Духа Святога, каб узмоцненыя Яго дарамі, яны актыўна рэалізоўвлі ў Касцёле сваё пакліканне. 

Асноўныя і дапаможныя матэрыялы: Кніга Дзеяў Апосталаў; ККК 901–911, плакат з абрысамі касцёла, карткі ў выглядзе цаглінкі, тры аркушы паперы, нажніцы, клей, старыя газеты і часопісы.

Метады катэхезы: праца ў групах, калаж. 

Ход заняткаў

Малітва: Дух Святы Божа, Даўца ўсялякіх дароў, пакорна просім Цябе за Касцёл Святы, каб напаўняў Яго сваім святлом, мудрасцю і любоўю, а таксама ўсялякімі дарамі, патрэбнымі да служэння яго верным. Цябе просім...
У дзень Пяцідзесятніцы Дух Святы сышоў на Марыю і Апосталаў, напоўніў іх сваімі дарамі. Тэма нашага сённяшняга занятку: «Моцаю Духа Святога Касцёл Хрыстовы выконвае сваю місію». 

Чалавек пытае 
Касцёл — гэта супольнасць Божага народу, да якога мы належым праз хрост. Кожны хрысціянін — гэта жывая цаглінка, з якой пабудаваны Касцёл. Людзі, што ствараюць Касцёл, непадобныя адно да аднаго, кожны мае свае здольнасці, сваё пакліканне. Але таксама, як кожная цаглінка стварае сцяну і робіць яе моцнай, кожны чалавек стварае супольнасць Касцёла. Выкарыстоўваючы свае таленты і здольнасці, мы ўзбагачаем Яго, развіваем і ўмацоўваем. 

Катэхет змяшчае на дошцы плакат з абрысамі касцёла і раздае вучням карткі з каляровай паперы — цаглінкі, на якіх яны пішуць адказ на наступнае пытанне і прыклейваюць да плаката, ствараючы  такім чынам сцяну касцёла.

· Што я раблю для развіцця і ўмацавання Касцёла?










Дух Святы дзейнічае ў Касцёле праз кожнага хрысціяніна, няспынна ажыўляе, умацоўвае, яднае Касцёл. Таму вельмі важна быць адкрытым на дзеянне Духа Святога, дазволіць Яму дзейнічаць у чалавеку, перамяняць яго, напаўняць дарамі, каб дзякуючы гэтаму перамяненню змяняўся, асвячаўся ўвесь Касцёл.
Як дзейнічае Дух Святы ў чалавеку? На гэтае пытанне нам дае адказ Кніга Дзеяў Апосталаў.

Бог адказвае 

К. дзеліць вучняў на 3 групы і кожнай дае заданне, карыстаючыся тэкстамі Св. Пісання, запісаць у рамкі імёны тых людзей, у жыцці якіх дзеянне Духа Святога праявілася наступным чынам (падручнік вучня): 

Група І:  Дз 9, 1-16

— спачатку ён пераследваў Касцёл, а потым стаў шчырым і руплівым Апосталам; на яго ліку некалькі місійных падарожжаў, ён з’яўляецца аўтарам многіх  кніг Новага Запавету.

Група ІІ:  Дз 7, 54-60


— ён быў верным Хрысту, прыняў мучаніцкую смерць; падчас каменавання маліўся за сваіх катаў і стаў першым мучаннікам Касцёла.

Група ІІІ:  Мц 16, 18-19 


— ён быў звыклым чалавекам, займаўся рыбалоўствам; стаў галавою Касцёла і наступнікам Хрыста на зямлі; аддаў жыццё за Хрыста.

Дух Святы дапамог гэтым людзям у паўнаце рэалізаваць сваё пакліканне і нават у хвіліну смерці быць вернымі Хрысту. Сёння Дух Святы дапамагае і нам выконваць тыя заданні, да якіх мы, Яго народ, пакліканыя. Чытаем пра гэта ў Катэхізісе Каталіцкага Касцёла (падручнік вучня): 

 “Езус Хрыстус – гэта Той, каго Айцец намасціў Духам Святым і ўчыніў “Святаром, Прарокам і Валадаром”. Увесь народ Божы прымае ўдзел у гэтых трох прызначэннях Хрыста і нясе адказнасць за яго місіі і дапамогі яму ў сведчанні хрысціянскай веры праз слова, якому спадарожнічае дзеянне”. (пар ККК 1316)

Чалавек адказвае Богу 

К. дзеліць вучняў на 3 групы. Кожная з іх атрымлівае ўрывак з Катэхізіса Каталіцкага Касцёла. На падставе яго кожная група робіць плакат, выкарыстоўваючы малюнкі з газетаў і часопісаў. 

Група І: плакат «Мой удзел у святарскай місіі Хрыста» (ККК 901–903).

Група ІІ: плакат «Мой удзел у прароцкай місіі Хрыста» (ККК 904-907).

Група ІІІ: плакат «Мой удзел у каралеўскай місіі Хрыста» (ККК 908-911).

Прэзентацыя працы вучняў.

Кожны з нас атрымаў ад Хрыста пакліканне, якое павінен рэалізаваць у штодзённым жыцці. Касцёл, жывымі цаглінамі якога мы з’яўляемся, пакліканы да таго, каб быць у свеце знакам Божай любові і месцам збаўлення. Моцаю Духа Святога Пан Бог заклікае кожнага з нас да ўдзелу ў Яго справе адкуплення, хоча дзейнічаць у свеце нашымі рукамі, сэрцам, словам. Таму вельмі важна быць адкрытым на дзеянне Духа Святога і ў малітве прасіць Яго дапамагчы выконваць нашыя хрысціянскія абавязкі і распазнаць нашае жыццёвае пакліканне.

Разважанне:
— Як часта я малюся да Духа Святога?

— Што значыць для мяне быць адказным за Хрыстовы Касцёл?

— Як я выконваю заданні, якія мне даручае Хрыстус? 

— Што я павінен змяніць у сваім жыцці, каб быць больш адкрытым на дзеянне Духа Святога?

Пастанова. 

Хатняе заданне: 

1. Падчас вячэрняй малітвы падзякуй Пану Богу за дар Духа Святога і прыналежнасць да Касцёла.

2. Падумай і напішы, дзе і як ты можаш выконваць заданні, якія даручае табе Хрыстус. 

3. Прачытай у “Катэхізісе падрыхтоўкі да канфірмацыі: наступныя пункты і адкажы на пытанні:

             Праз каго Езус ажыўляе і ўмацоўвае свой святы Касцёл?
Заключная малітва 

Духу Святы, Духу Божы, Духу Святла і Любові! Табе прысвячаю мой розум, маё сэрца, маю волю і ўсяго сябе ў зямным і вечным жыцці. Учыні, каб мой розум заўсёды з ахвотаю прымаў натхненне, якое паходзіць ад Цябе, і вучэнне святога Касцёла, якім Ты беспамылкова кіруеш; каб сэрца маё заўсёды палала любоўю да Бога і бліжняга, а воля мая заўсёды адпавядала Божай волі; каб усё маё жыццё было верным наследаваннем жыцця і цнотаў нашага Пана і Збаўцы Езуса Хрыста, якому з Богам Айцом і з Табою няхай заўсёды будзе пашана і хвала. Амэн.

Тэма № 25, IX кл.

МАРЫЯ ЯК ПРЫКЛАД ПАСЛУХМЯНАСЦІ ДУХУ СВЯТОМУ

Дыдактычная мэта: паказаць Марыю як прыклад адкрытасці на дзеянне Духа Святога і паслухмянасці Яму.
Выхаваўчая мэта: заахвоціць вучняў наследаваць Марыю ў Яе паслухмянасці Духу Святому.
Асноўныя і дапаможныя матэрыялы: Святое Пісанне: Лк 1,26–38; Лк 2, 1–7; Лк 2, 1–7; Лк 2, 51–52; Ян 2,1–11; Ян 19,25–27.

Метады катэхезы: праца ў групах.

Ход заняткаў

Малітва: Анёл Панскі… 
Сённяшнюю сустрэчу мы распачалі малітвай словамі анёла Габрыэля, скіраванымі да Марыі. Анёл кажа Марыі, што Бог выбраў яе Маці Збавіцеля і чакае Яе згоды. Гэтая гісторыя ўсім нам добра вядомая яшчэ з дзяцінства. Сёння мы прыгадаем яе яшчэ раз, каб навучыцца ў Марыі моцнай веры, любові і паслухмянасці. Наша тэма: «Марыя як прыклад паслухмянасці Духу Святому». 

Чалавек пытае 
Катэхет задае вучням наступнае пытанне: 

— У чым заключаеца роля маці ў жыцці дзіцяці? 

Прыкладныя адказы:

· маці дае жыццё

· клапоціцца

· выхоўвае

· дапамагае ў цяжкіх становішчах

· падтрымлівае

· дае прыклад

Роля маці ў жыцці кожнага з нас вельмі вялікая. Матуля з намі штодня, кожную хвіліну яе сэрца, напоўненае ахвярнай любоўю да свайго дзіцяці. 

Паслухайце ўважліва гісторыю, у якой ваша равесніца распавядае пра тое, кім маці з’яўляецца для яе (падручнік вучня): 


На катэхезе сястра задала вучням пытанне пра тое, хто ў жыцці з’яўляецца для іх прыкладам, на каго яны хацелі б быць падобнымі. Падымаючы рукі, вучні распавядалі пра знакамітасцяў, спевакоў, герояў тэлесерыялаў. Чарга дайшла да Каці. Яна ўстала, пачакала пакуль усе супакояцца і пачала гаварыць: «Маім ідэалам з’яўляецца мая матуля. Яна не падобная ні на адну тэлевізійную зорку, але яна такая прыгожая, чулая, пяшчотная, што ўсе „зоркі“ губляюць перад ёю свой бляск. Я бяру з яе прыклад, як трэба будаваць узаемаадносіны ў сям’і, адносіцца да іншых людзей, выхоўваць дзяцей. Я вельмі ганаруся ёю і хачу быць да яе падобнаю».

— У чым Каця хоча наследваць сваю маці?

— Каго ў сваім жыцці наследуеш ты? 

Напэўна, кожны з нас хацеў бы мець такую маці, як у Каці. На жаль, у жыцці бываюць розныя сітуацыі. Як бы ні складаліся ўзаемаадносіны ў нашых сем’ях, мы не павінны забывацца, што маем нябесную Маці, якую даў нам Хрыстус. Кожны з нас для Яе — любімае  дзіця. Давайце прыгледзімся да Яе жыцця, каб убачыць, чаму мы можам ад Яе навучыцца.
Бог адказвае
Вучні чытаюць фрагмент Святога Пісання самастойна, затым па ролях.

«У шосты месяц Бог паслаў анёла Габрыэля ў горад галілейскі, называны Назарэт, да Дзевы, заручанай з мужам па імені Юзаф, з дому Давіда, а імя Дзевы — Марыя. Анёл, увайшоўшы да Яе, сказаў: «Вітай, поўная ласкі, Пан з Табою». Яна ж збянтэжылася ад словаў ягоных і разважала, што гэта за прывітанне. І сказаў Ёй анёл: «Не бойся, Марыя, бо знайшла Ты ласку ў Пана. Вось зачнеш ва ўлонні сваім і народзіш Сына, і дасі Яму імя: Езус. Ён будзе вялікі і будзе названы Сынам Найвышэйшага; і дасць Яму Пан Бог трон Давіда, бацькі Ягонага і валадарыць будзе над домам Якуба вечна, і валадарству Яго не будзе канца». І сказала Марыя анёлу: «Як станецца гэта, калі я мужа не спазнала? Анёл сказаў Ёй у адказ: «Дух Святы сыдзе на Цябе, і моц Найвышэйшага ахіне Цябе. Таму і Святое, што народзіцца, будзе названа Сынам Божым. Вось і Альжбета, сваячка твая, і яна зачала сына ў старасці сваёй; і ёсць ужо на шостым месяцы тая, якую называлі бясплоднай; бо для Бога няма нічога немагчымага». Тады Марыя сказала: «Вось я, слуга Пана. Няхай мне станецца паводле Твайго слова». І адышоў ад Яе анёл»  (Лк 1, 26-38).
— Пра якое здарэнне гаворыць гэты тэкст Святога Пісання?

— Што сказаў Анёл Марыі?

— Што адказала Марыя на словы Анёла?

Прыглядаючыся яшчэ раз да паводзінаў Марыі падчас Звеставання, падумайце, у чым мы можам наследваць Марыю.

— Размова Марыі з Анёлам — Марыя не супраціўляецца Богу, не адкідае Яго заклік, нават ведаючы, што гэта вельмі нялёгкае заданне. Марыя вучыць нас вернасці Пану Богу.

— Марыя пасля сустрэчы з Анёлам — пасля гэтага здарэння Марыя дзякуе Пану Богу за тое, што Ён выбраў яе Маці для свайго Сына. Мы павінны дзякаваць Пану Богу за ўсё, што сустракае нас у жыцці.
· «Вось я, слуга Пана. Няхай мне станецца паводле Твайго слова» — гэтыя словы адлюстроўваць усё жыццё Марыі. Яна адкрыла сваё сэрца на дзеянне Духа Святога, дазволіла, каб Пан Бог змяніў Яе жыццё. Нягледзячы на цяжкасці, Марыя ніколі не наракала, што Ёй цяжка. Сваёй жыццёвай пазіцыяй Марыя вучыць нас з верай і паслухмянасцю прымаць Божае слова і жыць ім. 

(свае адказы вучні запісваюць у падручнік)

Святое Пісанне дае нам шмат прыкладаў, у якіх мы бачым, як Марыя з дапамогай Духа Святога выконвае ў сваім жыцці сказаннае Богу «так». 

К. дзеліць вучняў на групы. На падставе тэкстаў Святога Пісання яны павінны напісаць, чаму вучыць нас Марыя. 

Група І: Адведзіны святой Альжбеты.

«Сабраўшыся, Марыя ў тыя дні, паспяшыла ў горную краіну, у горад Юды. І ўвайшла ў дом Захарыі, і прывітала Альжбету. Калі Альжбета пачула прывітанне Марыі, узварухнулася дзіцятка ва ўлонні яе; і напоўнілася Альжбета Духам Святым. І ўсклікнула моцным голасам, і сказала: Благаславёная Ты між жанчынамі, і благаславёны плод улоння Твайго! І адкуль мне гэта, што Маці Пана майго прыйшла да мяне? Бо калі голас прывітання Твайго загучаў у вушах маіх, узварухнулася ад радасці дзіцятка ва ўлонні маім. І шчаслівая тая, якая паверыла, што споўніцца сказанае Ёй Панам»” (Лк 1, 39–45).

— Прыходзіць з дапамогай да іншага чалавека.

Група ІІ: Нараджэнне Езуса.
«Выйшаў ад цэзара Аўгуста загад зрабіць перапіс па ўсёй зямлі. Гэты перапіс быў першы падчас панавання Квірынія ў Сірыі. І пайшлі ўсе запісвацца, кожны ў свой горад. Пайшоў таксама і Юзаф з Галілеі, з горада Назарэта, у Юдэю, у горад Давіда, званы Бэтлеем, бо ён быў з дому і роду Давіда, каб запісацца з Марыяй, заручанай з ім, якая была цяжарнай. Калі ж яны былі там, настаў час нарадзіць Ёй. І нарадзіла Сына свайго першароднага, і спавіла Яго, і паклала ў яслі, бо не было ім месца ў заездзе» (Лк 2, 1–7).

— У цяжкіх і складаных сітуацыях спадзявацца на Божую дапамогу.

Група ІІІ: Жыццё ў Назарэце.
«І пайшоўшы з імі, прыйшоў у Назарэт і быў ім паслухмяны. А Маці Яго захавала ўсе гэтыя словы ў сэрцы сваім. Езус жа ўзрастаў у мудрасці, у гадах і ў ласцы ў Бога і людзей» (Лк 2, 51–52).

— Слухаць Божае слова, разважаць над ім і жыць паводле яго, будаваць на гэтым трывалым фундаменце ўласную сям’ю.

Група IV: Цуд у Кане Галілейскай.

«У Кане Галілейскай было вяселле і Маці Езуса была там. Быў запрошаны на вяселле таксама і Езус, і вучні Ягоныя. І, калі не хапіла віна, Маці Езуса сказала Яму: Не маюць віна. Адказаў Ёй Езус: Жанчына, ці гэта Мая альбо Твая справа? Яшчэ не прыйшоў час Мой. Маці Яго сказала слугам: Тое, што Ён скажа вам, зрабіце. Было ж там шэсць каменных збаноў, пастаўленых для юдэйскага ачышчэння, якія змяшчалі дзве або тры меры. Езус сказаў: Напоўніце збаны вадою. І напоўнілі іх даверху. І кажа ім: Цяпер зачэрпніце і занясіце кіраўніку вяселля. І панеслі. Калі ж кіраўнік вяселля пакаштаваў ваду, што стала віном, — і не ведаў, адкуль яно ўзялося, ведалі толькі слугі, якія чэрпалі ваду, — то паклікаў жаніха і кажа яму: Кожны чалавек падае спачатку добрае віно, а калі нап’юцца, тады горшае. Ты ж збярог добрае віно аж дагэтуль. Такі пачатак цудаў учыніў Езус у Кане Галілейскай і аб’явіў славу сваю, і паверылі ў Яго вучні Ягоныя» (Ян 2, 1–11).

— Вучыць нас быць адкрытымі на патрэбы іншых людзей. 

Група V: Марыя пад крыжам.
«Стаялі ж каля крыжа Езуса Маці Ягоная і сястра Маці Ягонай, Марыя Клеопава, і Марыя Магдалена. Езус, убачыўшы Маці і вучня, які стаяў побач і якога Ён любіў, сказаў: Жанчына, вось, сын Твой. Потым сказаў вучню: Вось Маці твая. І з гэтага часу вучань узяў Яе да сябе» (Ян 19, 25–27).

— Вучыць нас быць адважнымі, нягледзячы на жыццёвыя супярэчнасці верыць Божаму слову і Божым абяцанням. 

Прэзентацыя працы вучняў. (свае адказы вучні запісваюць у падручнік)
Менавіта адкрытасць на дзеянне Духа Святога дапамагла Марыі выканаць волю Божую ў сваім жыцці. Кожны з нас можа яе ў гэтым наследваць. 

Чалавек адказвае Богу

К. кажа вучням  папрацаваць індывідуальна: 

На падставе тэкстаў, з якімі ты сёння працаваў, выберы тыя рысы Марыі, якія, на тваю думку, сёння вельмі патрэбныя маладому чалавеку. Якія з іх ты хацеў бы наследваць у сваім жыцці? (свае адказы вучні запісваюць у падручнік)

Разважанне: 

— Хто з’яўляецца маім ідэалам?

— Як часта я размаўляю з Марыяй пра свае радасці і беды?

— Чаму вучыць мяне Марыя?

— Над якімі рысамі характару я сёння павінен працаваць?

— Ці прашу я аб дапамозе Духа Святога?

· Ці адкрываю я сваё сэрца на дзеянне Духа Святога? Як я з Ім супрацоўнічаю?

Пастанова. 

Хатняе заданне: 

 1. Падчас вячэрняй малітвы паразважай над адным з тэкстаў Святога Пісання, з якімі сёння працаваў.

      2. Напішы назвы марыйных санктуарыяў у тваёй дыяцэзіі.

3. Прачытай у “Катэхізісе падрыхтоўкі да канфірмацыі” наступныя пункты і адкажы на пытанні:

            Што такое марыйная малітва?
Заключная малітва

Тваёй абароне...

Тэма № 26, IX кл.

ДАРЫ ДУХА СВЯТОГА

Дыдактычная мэта: расказаць вучням пра тое, якія дары яны атрымаюць падчас сакрамэнту канфірмацыі (бежмавання). Растлумачыць значэнне гэтых дароў у жыцці чалавека. 

Выхаваўчая мэта: выхоўваць у моладзі імкненне супрацоўнічаць з Духам Святым, які адорвае сваёю ласкаю і дапамагае выконваць заданні, якія вынікаюць з прыняцця сакрамэнту канфірмацыі — сакрамэнту хрысціянскай сталасці.

Асноўныя і дапаможныя матэрыялы: Святое Пісанне: Іс 11, 1–5; 1 Кар 12, 8–11; гамілія Бэнэдыкта XVI падчас Сусветнага дня моладзі ў Сіднэі.

Метады катэхезы:  праца ў групах.

Ход заняткаў

Малітва: Праслаўленне Найсвяцейшай Тройцы і спеў да Духа Святога.
Напэўна, кожны з нас любіць атрымліваць падарункі, бо гэта ў першую чаргу сведчыць пра тое, што нас любяць, пра нас памятаюць і клапоцяцца. Падчас сакрамэнту канфірмацыі вы атрымаеце асаблівы падарунак — дапамогу Духа Святога, які ўмацуе вас сваімі дарамі. Тэма нашых заняткаў: «Дары Духа Святога». 
Чалавек пытае 
Сакрамэнт канфірмацыі — гэта вельмі важная падзея у вашым маладым жыцці. Аднак не менш істотным з’яўляецца тое, як вы далей ў сваім жыцці будзеце выкарыстоўваць тыя дары, якія атрымаеце ад Духа Святога. Калі хрысціянін робіць гэта правільна, яны прыносяць багаты плён для яго і для іншых людзей. 

Нажаль, у жыцці мы можам убачыць мноства сітуацый, дзе чалавек атрымаў нейкае дабро, але не змог правільна яго выкарыстаць, і ўсё было змарнаванае. 

Аляксандру першы раз давялося быць за мяжой. Ён гасціў у свайго сябра Даніэля, з якім разам вучыўся ў адным з беларускіх вузаў. Аляксандру трэба было тэрмінова вяртацца і Даніэль вырашыў, што будзе найлепш, калі яго сябра паляціць дадому самалётам. На развітанне Даніэлю хацелася зрабіць штосьці прыемнае свайму беларускаму сябру і ён вырашыў, што за білет заплаціць сам. Білет быў куплены, сябры развіталіся. Аляксандр знайшоў сваё месца ў самалёце, хутка ўладкаваўся і падрыхтаваўся да палёту, які павінен быў працягвацца 4 гадзіны. З раніцы Аляксандр выпіў толькі кубак моцнай кавы, таму зараз, заплюшчыўшы вочы, ён уяўляў сабе стол з любімымі стравамі, якія гатуе яму мама. Праз некалькі хвілін да яго падышла сцюардэса з вазком, на якім стаялі розныя напоі і стравы. Аляксандр адмовіўся, бо баяўся, што гэта можа дорага каштаваць. Іншыя людзі ахвотна частаваліся. Аляксандр заўважыў, што ніхто з іх не дае грошы сцюардэсе. Пазней яму патлумачылі, што ўвесь сэрвіс уваходзіць у кошт білета, але было ўжо позна, сцюардэса з вазком пайшла далей. Аляксандру нічога больш не заставалася, як зноў заплюшчыць вочы і марыць пра любімыя стравы, якія гатуе яму мама…

· Які падарунак Даніэль зрабіў свайму сябру?
— Чаму Аляксандр не выкарыстаў магчымасці пачаставацца?

  — Як вы лічыце, што мог адчуць Даніэль, даведаўшыся пра «прыгоды» Аляксандра?

      — Што б вы адчувалі на месцы Аляксандра?

Напэўна, вы ў сваім жыцці сустракалі шмат такіх здарэнняў. Але галоўнае, каб іх «героем» не станавіліся вы самі. Падчас сакрамэтну канфірмацыі вы атрымаеце вялікі дар. Атрымаеце таму, што Пан Бог любіць вас і клапоціцца пра вас. Ён хоча ўмацаваць вас на шляху духоўнага ўзрастання, у часе, калі вы самі робіце выбар і становіцеся за яго адказнымі. Дары Духа Святога дапамогуць вам не згубіцца ў лабірынтах рэчаіснасці, якая часта спакушае маладых людзей. Што гэта за дары і як мы можам іх выкарыстоўваць? 

Бог адказвае

На гэтае пытанне нам дае адказ Святое Пісанне. 

Вучні чытаюць урывак і выпісваюць у падручнік дары Духа Святога:
Група І: Прарок Ісая апісвае Хрыста, Якога ўмацоўвае Дух Святы.
«Выйдзе парастак з пня Есэевага, і атожылак з кораня ягонага прынясе плод; і спачне на ім Дух Пана, дух мудрасці і разуменне, дух парады і моцы, дух пазнання і боязі Пана. Напоўніцца бояззю Пана і будзе судзіць не з погляду вачэй сваіх, і не са слыху вушэй сваіх будзе асуджаць. Ён будзе судзіць убогіх паводле справялівасці і прыгнечаным зямлі будзе выносіць прысуд у праўдзе; і жазлом вуснаў сваіх ударыць зямлю, і дыханнем вуснаў сваіх заб’е няправеднага. І будзе справядлівасць поясам на бёдрах Яго, і вернасць — поясам на сцёгнах Ягоных» (Іс 11, 1–5.

Група ІІ:

«Кожнаму даецца выяўленне Духа на карысць. Аднаму даецца Духам слова мудрасці, другому слова ведання, тым самым Духам; іншаму вера, тым самым Духам; іншаму дар ацалення, тым самым Духам; іншаму цудадзействы, іншаму прароцтва, іншаму распазнанне духаў, іншаму розныя мовы, іншаму тлумачэнне моваў. А ўсё робіць адзін і той самы Дух, надзяляючы кожнага асобна, як Яму заўгодна» (1 Кар 12, 8–11).

У сакрамэнце канфірмацыі хрысціянін атрымлівае дары мудрасці, мужнасці, умеласці, розуму, рады, пабожнасці, боязі Божай. 

Чалавек адказвае Богу 

К. дзеліць вучняў на 7 групаў. Кожная з іх працуе над тэкстам малітвы аб сямі дарах Духа Святога: выбірае адзін з дароў, прыдумвае для яго сімвал і каментар да гэтага сімвала. Падчас літургіі сакрамэнту бежмавання іх тэксты і сімвалы могуць быць выкарыстаныя падчас працэсіі з дарамі.

Прэзентацыя працы вучняў. 

Дары Духа Святога не абмяжоўваюцца толькі сямю пералічанымі дарамі. Дух Святы надзяляе чалавека дарамі і здольнасцямі, якія называюцца харызмамі. Харызма — гэта асаблівы дар, які даецца чалавеку для дабра Касцёла. Важна не тое, якія мы маем дары, а тое, як мы іх выкарыстоўваем. 

Святы Айцец Бенедыкт XVI падчас Сусветнага дня моладзі ў Сіднэі заклікаў маладых людзей быць адкрытымі на дзеянне Духа Святога, каб з Яго дапамогай несці ў свет Евангелле Хрыста  (падручнік вучня):

«Свет змучаны хцівасцю, карыслівасцю, падзеламі, пастаяннай прысутнасцю фальшывых ідалаў і болем фальшывых абяцанняў. Нашыя сэрцы і розум сумуюць па ідэале жыцця, дзе перамагае любоў, дзе дзеляцца дарамі, дзе будуецца еднасць, дзе свабода набывае сэнс у праўдзе i сваю сутнасць можна раскрыць у супольнасці. Гэта дзеянне Духа Святога! Гэта надзея, якую дае Евангелле Езуса Хрыста. Няхай гэтая рэчаіснасць будзе тым, што вы панясеце з Сіднэя ўсяму свету!»

Разважанне:
Дух Святы ўваходзіць у маё жыццё, каб напоўніць мяне сваімі дарамі.

— Як часта я малюся да Духа Святога?

— Аб якіх дарах я прашу Духа Святога?

— Як я адкажу на заклік Святога Айца?

Пастанова. 

Хатняе заданне 

1. Рыхтуючыся да сакрамэнту канфірмацыі, старайся маліцца, просячы ад дарах  Духа Святога.

2. Прачытай у катэхізісе падрыхтоўкі да бежмавання наступныя пункты і адкажы на пытанні:

          Пералічы 7 дароў Духа Святога. Вывучы іх на памяць.
Заключная малітва:  (падручнік вучня)
Тэма № 27, IX кл.

         




 ВЫБАР ІМЯ 
Мэта дыдактычная: расказвае вучням аб тым, якое значэнне мае выбар імя, якое хрысціянін 
атрымоўвае  падчас сакрамэнту канфірмацыі, а таксама аб ролі святога апекуна ў штодзённым  жыцці . 
Мэта выхаваўчая: выхоўваем у вучняў жаданне наследваць святога апекуна, імя якога выбралі для сакрамэнту бежмавання. Заахвочваем вучняў да малітвы праз заступніцтва святога апекуна.
Асноўныя і дапаможныя матэрыялы: Святое Пісанне: Быц 17,5 ; Быц 32, 28; Ян 1, 41-42
Метады катэхезы:  апавяданне, аналіз тэксту.






Ход заняткаў.

На працягу ўсёй гісторыі хрысціянства Касцёл у сваім ўлонні заўсёды меў тых, хто адважна ішоў слядамі Хрыста, каго мы сёння называем святымі, да каго мы звяртаемся, просячы дапамогі  і заступніцтва.

Малітва:  “ Вітай Марыя...”   

Дапамогі і апекі святых  мы просім у розных патрэбах і абставінах, а  асабліва калі рыхтуемся да сакрамэнту канфірмацыі. На сённяшнім занятку, мы  даведаемся аб тым, якую ролю выконвае святы апякун ў жыцці бежмаваннага, а таксама якое  значэнне мае выбар імя, якое  хрысціянін атрымоўвае падчас  сакрамэнту канфірмацыі.  

ЧАЛАВЕК ПЫТАЕ 

Прымаючы сакрамэнт канфірмацыі хрысціянін атрымоўвае новыя заданні, якія будзе рэалізоўваць у сваім асяроддзі – месцах жыцця, працы, вучобы. Гэтае заданне – мужна і адважна даваць сведчанне сваёй любові да Хрыста, пашыраць Яго вучэнне, будаваць уласнае жыццё на цвёрдым фундаменце Божага Слова і Божых Запаведзяў. Гэта нялёгкае заданне, але магчымае для рэалізавання. Так жылі многія людзі, якія сёння залічаны да ліку святых. Яны  прайшлі праз розныя  цяжкасці і выпрабаванні, але захавалі вернасць Хрысту. Прыгадайце, каліласка, іх імёны і падзеі з іх жыцця,  якія з’яўляюцца яскравым сведчаннем любові і вернасці Хрысту.  ( адказы вучняў - на падставе матэрыялу, які яны самі прыгатавалі. )

Касцёл, ад самага пачатку свайго існавання, верыў у асаблівую лучнасць святых у небе з тымі, хто жыве на зямлі. Ужо першыя хрысціяне давалі новаахрышчаным імёны Апосталаў і мучаннікаў, аддаючы іх  пад апеку гэтых святых. Многія жыццёвыя сферы чалавека, нават цэлыя краіны і кантынэнты  Касцёл даручае у апеку святых. Так святы Юзаф з’яўляецца апекуном сем’яў, св. Крыштаў – апекуном падарожнікаў, адзін з самых старажытных універсытэтаў у Сарбоне, які паўстаў у ХІІІ ст., мае сваю апякунку – гэта св. Кацярына, а ў 1985 годзе Ян Павел ІІ абвясціў св. Кірыла і Мефодзія апекунамі ўсёй Еўропы. 


Кожны хрысціянін, які рыхтуецца да сакрамэнту канфірмацыі выбірае сабе святога апекуна, якога будзе наследваць у сваім жыцці,  просячы ў яго дапамогі і заступніцтва на далейшае жыццё – жыццё адважнага сведкі Хрыстовай навукі.  З гэтага моманту хрысціянін будзе насіць імя гэтага святога. На старонках Святога Пісання мы можам знайсці мноства прыкладаў, калі чалавек атрымоўваў новае імя. Што гэта азначала? 

ПАН БОГ АДКАЗВАЕ 

Вучні самастойна працуюць над тэкстамі Святога Пісання, падкрэсліваючы адным колерам імя, якое біблейскі герой меў спачатку, іншым колерам – імя, якое яму надаў Пан Бог. (падручнік вучня)

«І ня будзеш ты болей звацца Абрамам, а будзе табе імя Абрагам, бо Я зраблю цябе  бацькам  мноства  народаў». (Быц 17,5)                                                                                                                 

«Адгэтуль не будзеш звацца Якубам, але Ізраэлем, бо ты змагаўся з Богам і людзьмі і перамог!» (Быц 32, 28)           

«Знайшоўшы спачатку брата свайго Сымона, кажа яму: «Мы знайшлі Месію (гэта значыць Хрыста)».  І прывёў яго да Езуса. Езус, глянуўшы на яго, сказаў: «Ты Сымон, сын Яна; ты бузеш названы Кефас» (што азаначае: “Пётр”, “скала”)»(Ян 1, 41-42)

- Які сэнс мела змена імя ў жыцці гэтых людзей?   ( адказы вучняў ) 

Святое Пісанне падкрэслівае сціслую сувязь паміж іменнем і асобай. Змяніць камусьці імя азначала адарыць чалавека новым жыццём, паклікаць яго да спаўнення  новых заданняў. У жыцці Касцёла хрысціянін атрымоўвае новае імя падчас прыняцця сакрамэнту канфірмацыі. Новаабраны Папа Рымскі таксама выбірае сабе іншае імя. 


- З якімі новымі заданнямі злучаны выбар іншага імя ў пералічаных вышэй сітуацыях?   (адказы вучняў) 

ЧАЛАВЕК АДКАЗВАЕ ПАНУ БОГУ

Хрысціянін, ўмацаваны у сакрамэнце канфірмацыі дарамі Духа Святога, павінен быць сярод іншых сведкам дабра, праўды і любові. Такім узорам для нас будзе святы ці святая, якога мы будзем наследваць ва ўласным жыцці, просячы дапамогі, адвагі, апекі і мужнасці.  

Кат-т запрашае вучняў выбраць сабе імя апекуна і абгрунтаваць свой выбар. 

Разважанне: 


- Чым кіруюся я, выбіраючы імя для сакрамэнта канфірмацыі?


- Што я ведаю аб жыцці святога, імя якога атрымаю падчас канфірмацыі?


- У чым я хачу яго наследваць?

Пастанова. 

Хатняе заданне: 

Карыстаючыся апрацаваннем біяграфіі святога ці святой, чыё імя ты атрымаеш падчас сакрамэнту канфірмацыі, назаві характэрныя рысы гэтага святога (святой) і напішы, у чым ты хацеў бы яго (яе) наследваць. 

Заключная малітва: падручнік вучня
Тэма № 28, IX кл.

АБРАДЫ САКРАМЭНТУ КАНФІРМАЦЫІ
Дыдактычная мэта: растлумачыць вучням значэнне абрадаў сакрамэнту канфірмацыі (бежмавання; значэнне знаку ўскладання рук і намашчэння святым алеем. 

Выхаваўчая мэта: выхаваць у моладзі імкненне прыняць сакрамэнт канфірмацыі (бежмавання) з глыбокай верай і адказнасцю.

Асноўныя і дапаможныя матэрыялы: Святое Пісанне: Дз 8, 14–17; ККК 1316; тэксты «Абраду бежмавання» для груп, фотаздымкі.

Метады катэхезы: праца ў групах.

Ход заняткаў

Малітва: Апостальскі Сімвал веры.

У хуткім часе вы прымеце сакрамэнт канфірмацыі, у якім Дух Святы ўмацуе вас, каб вы  мужна вызнавалі і абаранялі сваю веру, перамагалі слабасці і спакусы, дазволіць вам лепш распазнаваць і выконваць хрысціянскія абавязкі.

Падчас сённяшніх заняткаў вы пазнаёміцеся з абрадамі сакрамэнту канфірмацыі, наша тэма так і гучыць: «Абрады сакрамэнту канфірмацыі» . 

Чалавек пытае

Давайце прыгадаем, як дзейнічаў Дух Святы, калі сышоў на Касцёл? 

Вучні адказваюць. Напрыклад:
— умацоўваў веру вучняў;

— рабіў іх здольнымі адважна абвяшчаць Божае слова;

— надзяліў рознымі дарамі (харызматамі), неабходнымі для развіцця Касцёла.

Ад моманту спаслання Святога Духа апосталы пачалі абвяшчаць Евангелле ў Палестыне, а таксама ў іншых краінах. Апосталы ўскладаннем рук перадавалі дар Духа Святога іншым людзям. Чытаем пра гэта ў кнізе Дзеяў  Апосталаў. 

Бог адказвае

«Калі ж Апосталы ў Ерузалеме пачулі, што Самарыя прыняла слова Божае, паслалі да іх Пятра і Яна, якія, прыйшоўшы, памаліліся за іх, каб яны прынялі Духа Святога, таму што Ён яшчэ не сыходзіў ні на кога з іх, бо яны былі толькі ахрышчаныя ў імя Пана Езуса. Тады Апосталы ўсклалі на іх рукі, і яны прынялі Духа Святога» (Дз 8, 14–17).

— Што рабілі апосталы, каб Дух Святы сышоў на жыхароў Самарыі? 

Касцёл у сваіх абрадах захаваў тыя дзеянні, якія рабілі Апосталы. Сёння біскупы ў хрысціянскіх супольнасцях праз малітву і ўскладанне рук перадаюць дары Духа Святога вернікам. Літургія бежмавання мае свае абрады, з якімі мы зараз пазнаёмімся. 

Катэхет змяшчае на дошцы схему абрадаў літургіі бежмавання, вучні маюць яе ў падручніках:

— Уступныя абрады

— Літургія слова

— Прадстаўленне кандыдатаў

· Гамілія 

· Аднаўленне абяцанняў хросту

· Ускладанне рук

· Намашчэнне хрызмам

· Малітва вернікаў

· Эўхарыстычная літургія 

· Благаслаўленне

К. дзеліць вучняў на групы. Вучні на падставе выбраных тэкстаў з Абраду бежмавання паводле Рымскага пантыфікала павінны растлумачыць знакі гэтага абраду. Прэзентацыя працы ў групах можа быць ў форме табліцы. К. дапаўняе адказы вучняў.

Група І:

Прадстаўленне кандыдатаў:

Святар: Дастойны ойча, святы Касцёл просіць праз мяне аб удзяленні сакрамэнту канфірмацыі сабраным тут вернікам парафіі ( называецца парафія).

Біскуп: Ці гэтыя вернікі ведаюць, які вялікі дар атрымаюць яны ў гэтым сакрамэнце, і ці адпаведна падрыхтаваліся да яго прыняцця?

Святар: Я перакананы, што ўсе падрыхтаваліся да канфірмацыі, бо ўдзельнічалі ў слуханні Божага слова і супольнай малітве, а таксама прыступілі да сакрамэнту пакаяння.

Біскуп: Дарагія браты і сёстры, скажыце перад сабраным тут Касцёлам, якіх ласкаў чакаеце вы ад Бога ў гэтым сакрамэнце?

Кандыдаты: Прагнем, каб Дух Святы, якога мы атрымаем, умацаваў нас для мужнага вызнавання веры і для жыцця паводле яе праўдаў.

Усе: Амэн

Група ІІ:

Аднаўленне абяцанняў хросту:

Біскуп: Ці выракаецеся сатаны, усіх справаў ягоных і спакусаў ягоных?

Кандыдаты: Выракаюся.

Біскуп: Ці верыце ў Бога Айца ўсемагутнага, Стварыцеля неба і зямлі?

Кандыдаты: Веру.

Біскуп: Ці верыце ў Езуса Хрыста, Сына Яго адзінага, Пана нашага, народжанага з Дзевы Марыі, замучанага і пахаванага, які ўваскрос з памерлых і сядзіць праваруч Айца?

Кандыдаты: Веру.

Біскуп: Ці верыце ў Духа Святога, Пана і Жыватворцу, які сёння асаблівым чынам удзяляецца вам, як некалі Апосталам  ў дзень Пяцідзесятніцы.

Кандыдаты: Веру.

Біскуп: Ці верыце ў святы Касцёл каталіцкі, еднасць святых, адпушчэнне грахоў, уваскрашэнне цела і жыццё вечнае?

Кандыдаты: Веру.

Біскуп: Гэта наша вера. Гэта вера Касцёла, вызнаваць якую – наш гонар у Езусе Хрысце, Пану нашым.

Усе: Амэн.

Група ІІІ:  Ускладанне рук

Біскуп стаіць тварам да людзей і, склаўшы рукі, кажа:

Наймілейшыя, просім Бога Айца Ўсемагутнага, каб ласкава спаслаў Духа Святога на гэтых выбраных дзяцей сваіх, адроджаных ужо на хросце да вечнага жыцця. Хай Дух Святы умацоўвае іх сваімі дарамі і праз сваё намашчэнне ўчыніць падобнымі да Хрыста, Сына Божага.

Біскуп выцягвае рукі над кандыдатамі і кажа:

Божа ўсемагутны, Айцец нашага Пана, Езуса Хрыста, які адрадзіў гэтых слугаў сваіх праз ваду і Святога Духа і вызваліў іх ад граху, спашлі на іх Духа Святога Суцяшыцеля, дай ім духа мудрасці і розуму, духа рады і мужнасці, духа ўмеласці і пабожнасці, напоўні іх духам Тваёй боязі. Праз Хрыста, Пана нашага. Амэн.

Група IV:  Намашчэнне хрызмам:
Дыякан падае біскупу хрызму. Кандыдаты падыходзяць да біскупа. Сведка бежмавання кладзе правую руку на плячо кандыдата і называе яго імя біскупу, альбо кандыдат сам кажа сваё імя.

Біскуп крэсліць святой хрызмам  на чале кандыдата знак крыжа, кажучы:

Біскуп: N (імя) прымі знак Дару Духа Святога.

Канфірмаваны: Амэн.

Біскуп: Супакой табе.

Канфірмаваны: І з духам тваім.
	АБРАДЫ БЕЖМАВАННЯ


	ЗНАЧЭННЕ ЗНАКАЎ І ЭЛЕМЕНТАЎ

АБРАДУ

	Літургія слова

Дыялог з біскупам

 Вызнанне веры

 Літургія сакрамэнту:

— ускладанне рук

— намашчэнне хрызмам
	Усведамленне ролі і моцы ласкі Духа Святога, а таксама ўказанне на Яго дзеянне на працягу вякоў.

Усведамленне таго, з якой мэтай моладзь сабралася ў касцёле і чаго чакае ад Бога.

Бежмаванне з’яўляецца працягам хросту, таму, вызнаючы веру, мы выяўляем гатоўнасць да прыняцця гэтага сакрамэнту.

Паўтарае біблійны жэст, які азначае просьбу аб дарах Святога Духа і просьбу аб умацаванні ў веры, надзеі і любові.

Намашчэнне знакам крыжа і словы «Прымі знак дару Духа Святога», даюць усведамленне атрыманых дароў: моцы Духа Святога, выбранасці, далучэння да Хрыста і супрацоўніцтва з Ім у Касцёле.


(свае адказы вучні запісваюць у падручнік) К. можа раздаць вучням фотаздымкі з літургіі бежмавання, каб яны  не толькі прачыталі, але і ўбачылі, як выглядае літургія.

Чалавек адказвае Богу

Як бачна на фотаздымках, біскуп намашчае кандыдата  спецыяльным алеем — хрызмам. Гэты алей асвячаецца ў Вялікі чацвер падчас святой Імшы, калі адзначаецца дзень устанаўлення сакрамэнту святарства. Ужыванне гэтага алею падчас сакрамэнту  канфірмацыі паказвае сувязь канфірмаванага з Хрыстом. Канфірмаваны з гэтага моманту павінен клапаціцца не толькі пра ўласнае збаўленне, але і пра збаўленне іншых людзей, даючы прыклад сваім уласным жыццём. Для выканання гэтых абавязкаў ён умацоўваецца дарамі Духа Святога. Вельмі важна быць адкрытым на прыняцце Духа Святога, каб пасля ва ўласным жыцці ў поўні выкарыстоўваць Яго дары. 


Як бачыце, ў сакрамэнце канфірмацыі  хрысціянін атрымлівае і дары, і заданні. Вучэнне Касцёла кажа нам пра іх (падручнік вучня): 

“Канфірмацыя ўдасканальвае ласку Хросту; гэта таямніца, якая дае нам Святога Духа для таго, каб мы глыбей укараняліся ў Божым сыноўстве, мацней злучыліся з Хрыстом, каб нашая сувязь з Касцёлам стала больш трывалай, далучаючы нас да яго місіі і дапамогі яму ў сведчанні хрысціянскай веры праз слова, якому спадарожнічае дзеянне”. (пар. ККК 1316) 
· Якія заданні атрымлівае хрысціянін у сакрамэнце канфірмацыі?

(свае адказы вучні запісваюць у падручнік)

Карыстаючыся моцаю Духа Святога, кожны з нас можа быць апосталам Хрыста праз добрыя ўчынкі, малітву, прыклад свайго ўласнага жыцця, моцную веру.

Разважанне:
— Наколькі сур'ёзна я адношуся да сваёй веры і прагну яе развіваць?

— Што я раблю дзеля таго, каб мая вера развівалася?

— Як часта я малюся да Духа Святога?

— Прыклад якога жыцця я паказваю ў сваім асяроддзі?

Пастанова.

Хатняе заданне:
1. Памаліся да Духа Святога, просячы аб умацаванні веры і годным прыняцці Яго дароў.

2. Св. Кірыл Ерузалемскі пісаў у сваіх катэхезах так: «Тое, да чаго датыкаецца Дух Святы, становіцца святым і перамененым». Напішы, як ты разумееш гэтыя словы.

3. Прачытай у “Катэхізісе падрыхтоўкі да канфірмацыі: наступныя пункты і адкажы на пытанні:

 Што абазначае “абараняць сваю веру”?

Заключная малітва:
Духу Святы, Ты праз хрост учыніў мяне Божым дзіцем і хрысціянінам. Май ласку сысці на мяне ў гэтым сакрамэнце, як сышоў на Апосталаў у дзень Пяцідзесятніцы. Пасяліся назаўсёды ў душы маёй з дарамі Тваімі. Удзялі мне дары мудрасці, розуму і ўмеласці, дар рады і мужнасці, пабожнасці і боязі Божай. Натхні мяне апостальскім духам, каб я быў нястомным сведкам Хрыста, Пана нашага. Амэн.

Тэма № 29, IX кл.

УМАЦАВАНЫ ДУХАМ СВЯТЫМ, 

Я ДАЮ СВЕДЧАННЕ ВЕРЫ І ЛЮБОВІ

Дыдактычная мэта: перадаць праўду пра тое, што хрысціянін, дзякуючы сакрамэнту канфірмацыі (бежмавання), здольны сведчыць пра Хрыста ў сваім асяроддзі — дома, у школе, парафіі, грамадстве.

Выхаваўчая мэта: заахвоціць да супрацоўніцтва з Духам Святым, які адорвае, узмацняе, дапамагае. 

Асноўныя і дапаможныя матэрыялы: Святое Пісанне: Дз 1, 8; Лк 10, 30–37; Мц 25, 31–40; Мц 5, 43–48; Мц 22, 36–40; гамілія святога Айца Бэнэдыкта XVI падчас Сусветнага дня моладзі ў Сіднэі.

Метады катэхезы: праца ў групах.

Ход заняткаў

Малітва: спеў да Духа Святога. 

Вы заканчваеце сваю падрыхтоўку да сакрамэнту канфірмацыі. Перад вамі — прыгожая ўрачыстасць, віншаванні сяброў, заканчэнне катэхетычнага года, а што далей? Канфірмацыя — сакрамэнт вельмі неабходны для кожнага хрысціяніна, але ён сам па сабе не з’яўляецца мэтай. Падчас сакрамэнту канфірмацыі вы атрымаеце  Духа Святога, які дасць вам моц быць сведкамі Хрыста сярод тых, з кім вы жывяце, сябруеце і вучыцеся. Тэма нашай  сустрэчы: «Узмоцнены Духам Святым, я даю сведчанне веры і любові». 

Чалавек пытае 
Падчас першай сустрэчы, якой распачалася непасрэдная падрыхтоўка да сакрамэнту бежмавання, мы размаўлялі пра тое, што значыць даваць сведчанне. Мінуў амаль год насычанай працы над сабою, вы наведалі шмат заняткаў, набылі новы вопыт, таму я зноў хачу задаць вам пытанне: 

— Што значыць даваць сведчанне?

— З якой рэакцыяй людзей вы сутыкнуліся, даючы сведчанне ўласнага хрысціянства?

— У якіх сітуацыях вы адчувалі дапамогу Духа Святога?

Даваць сведчанне хрысціяніна ў свеце, які не прымае Хрыста, адкідае хрысціянскія каштоўнасці, нават высмейвае іх, вельмі няпроста. Але такое заданне мы атрымалі ад Хрыста, і Ён дапамагае нам іх выконваць.

Бог адказвае

«Прымеце моц Святога Духа, які на вас сыдзе, і будзеце Маімі сведкамі ў Ерузалеме і ва ўсёй Юдэі, і ў Самарыі, і аж да краю зямлі» (Дз 1, 8).

На старонках Святога Пісання Езус не раз тлумачыць вучням, якім павінна быць іх штодзённае жыццё. 

Катэхет дзеліць вучняў на групы. Яны працуюць над тэкстам Святога Пісання, адказваючы на пытанні.

Група І: 

«Адказваючы, Езус сказаў: “Адзін чалавек ішоў з Ерузалема ў Ерыхон і трапіў у рукі разбойнікаў, якія знялі з яго адзенне, пабілі яго і пайшлі, пакінуўшы ледзь жывога. Выпадкова нейкі святар ішоў тою дарогаю і, убачыўшы яго, прайшоў міма. Таксама і левіт, будучы на тым месцы, падышоў, паглядзеў і прайшоў міма. А нейкі самаранін, праязджаючы, знайшоў яго і, убачыўшы, злітаваўся. Падышоў, перавязаў яму раны, паліваючы алеем і віном. Пасадзіў яго на свайго асла, прывёз у заезд і паклапаціўся аб ім. А на другі дзень, ад'язджаючы, дастаў два дынары, даў карчмару і сказаў яму: Паклапаціся аб ім. А калі патраціш больш, я аддам табе, калі вярнуся. Хто з гэтых трох, на тваю думку, быў бліжнім таму, хто трапіў у рукі разбойнікаў?” Ён сказаў: “Той, хто паступіў з ім міласэрна”. Тады Езус сказаў яму: “Ідзі і ты рабі таксама”» (Лк 10, 30–37).

— Чаму Хрыстус вучыць нас у гэтай прыпавесці?

— Як і дзе сёння мы можам рэалізаваць гэтае заданне?

Група ІІ: 
«Калі ж прыйдзе Сын Чалавечы ў славе сваёй і ўсе Анёлы з Ім, тады сядзе на троне славы сваёй. І сабраныя будуць перад Ім усе народы, і аддзеліць адных ад другіх, як пастух аддзяляе авечак ад казлоў. І паставіць авечак праваруч, а казлоў — леваруч. Тады скажа Валадар тым, хто праваруч Яго: “Прыйдзеце, благаслаўлёныя Айца Майго, прыміце ў спадчыну Валадарства, падрыхтаванае вам ад стварэння свету. Бо Я быў галодны, і вы далі Мне есці; прагнуў, і вы напаілі Мяне; быў падарожным, і вы прынялі Мяне; быў голы, і вы апранулі Мяне; быў хворы, і вы адведалі Мяне; быў у вязніцы, і вы прыйшлі да Мяне”. Тады адкажуць Яму справядлівыя: “Пане, калі мы бачылі Цябе галодным і накармілі, ці сасмяглым і напаілі? Калі мы бачылі Цябе падарожным і прынялі ці голым і апранулі? Калі мы бачылі Цябе хворым ці ў вязніцы і прыйшлі да Цябе?” І Валадар скажа ім у адказ: Сапраўды кажу вам: тое, што вы зрабілі аднаму з гэтых братоў Маіх меншых, вы Мне зрабілі» (Мц 25, 31–40).

— З кім атаясамлівае сябе Езус?

— Як і дзе сёння мы можам дапмагаць Езусу, які знаходзіцца ў патрэбе?

Група ІІІ: 

«Вы чулі, што сказана: Любі бліжняга свайго і ненавідзь ворага свайго. А Я кажу вам: любіце ворагаў вашых і маліцеся за тых, хто пераследуе вас, каб сталіся вы сынамі Айца вашага, які ў нябёсах. Бо Ён загадвае сонцу свайму ўзыходзіць над дрэннымі і добрымі і пасылае дождж на справядлівых і несправядлівых. Бо, калі вы будзеце любіць тых, хто любіць вас, якую маеце ўзнагароду? Ці ж не тое самае робяць і мытнікі? І калі вітаеце толькі братоў вашых, што асаблівага робіце? Ці ж не тое самае робяць і язычнікі? Таму будзьце дасканалымі, як дасканалы Айцец ваш Нябесны» (Мц 5, 43–48). 

— Што значыць любіць ворагаў?

— Як і дзе мы можам сёння выканаць гэтае заданне?

Група IV: 
«Настаўнік, якая запаведзь найбольшая ў Законе? Езус сказаў яму: “Любі Пана Бога твайго ўсім сэрцам тваім, і ўсёй душой тваёй, і ўсім розумам тваім. Гэта найбольшая і першая запаведзь. Другая ж — падобная да яе: Любі бліжняга твайго, як самога сябе. На гэтых дзвюх запаведзях грунтуецца ўвесь Закон і Прарокі”» (Мц 22, 36–40).

— Якою павінна быць нашая любоў да Бога і бліжняга?

— Як і дзе мы можам сёння выканаць гэтую запаведзь?
Прэзентацыя працы вучняў. (свае адказы вучні запісваюць у падручнік)

Чалавек адказвае Богу 

Вашае сведчанне хрысціянства павінна абапірацца на любоў і з’яўляцца ў свеце знакам Божай любові.

К. просіць вучняў прачытаць словы Бэнэдыкта XVI, скіраваныя да моладзі ў Сіднэі (падручнік вучня): 
«Абвяшчэнне Евангелля і сведчанне веры сёння патрэбныя больш, чым калі-небудзь. Некаторыя лічаць, што паказваць скарб веры людзям, якія яе не раздзяляюць — гэта праяўленне неталерантнасці, але яны не маюць рацыі, бо паказваць Хрыста не азначае навязваць Яго. Апосталы дзве тысячы год таму аддавалі сваё жыццё дзеля таго, каб людзі ведалі і любілі Хрыста. З таго часу на працягу стагоддзяў Евангелле распаўсюджваецца, дзякуючы людзям, якіх ажыўляе той самы місійны запал, што калісьці мелі Апосталы. Сёння існуе патрэба ў вучнях Хрыста, якія, не шкадуючы часу і энергіі, будуць служыць справе Евангелля. Патрэбныя маладыя людзі, якія дазволяць, каб у іх сэрцах запалала любоў Бога, якія адкажуць на Яго заклік, святыя і благаслаўлёныя ў будучыні. Дух Святы сёння заахвочвае вас, маладых людзей несці прыгожую навіну аб Езусе Хрысце сваім аднагодкам. Вы ведаеце ідэалы і мову сваіх аднагодкаў, ведаеце, што ім баліць, чаго яны чакаюць, як яны прагнуць дабра. Вы штодня сустракаецеся з бязмежнасцю рэальных чалавечых пачуццяў, працы, жаданняў, цярпенняў. Няхай кожны з вас набярэцца адвагі, каб даць абяцанне Духу Святому, што прывядзе да Хрыста аднаго маладога чалавека тым спосабам, які найлепш ведае, праз шчырае распаўсюджванне той надзеі, якую мае» (Бэнэдыкт XVI падчас Сусветнага дня моладзі ў Сіднэі).

— Да чаго заклікае цябе Святы Айцец?

Быць сведкам Хрыста — значыць быць сведкам Яго любові, якая не баіцца цярпення, крыжа і нават смерці. Быць сведкам Хрыста — значыць быць сведкам Яго ўваскрасення, атрымліваючы новае жыццё ў Духу Святым.

Разважанне: 

— Як я абвяшчаю Хрыста ў сваім жыцці?

— Што значыць для мяне быць адказным за Хрыстовы Касцёл ?

— Як я выконваю заданні, якія Хрыстус мне даручае? 

— Што значыць для мяне быць святлом Хрыста ў тым асяроддзі, дзе я жыву?

— Што я павінен змяніць у сваім жыцці, каб быць сапраўдным сведкам Хрыста?

Пастанова.

Хатняе заданне: 

1. Памаліся за людзей са свайго асяроддзя, якім патрэбна Божая дапамога

2. Старайся ў сваім жыцці выконваць тыя заданні, пра якія гаворыць Хрыстус.

3. Кат-т прыгатоўвае карткі з імёнамі святых. Кожны з вучняў па чарзе выцягвае адну з картак. На наступны занятак вучні рыхтуюць біграфічны матэрыял аб святых, імёны якіх былі запісаны на выцягнутых імі картках. Знайсці неабходны матэрыял вучні могуць на сайце: www. catholic.by
Заключная малітва:  падручнік вучня
Мц 21, 22 — умова дзейснай малітвы











Эф 6,16 — абарона

2 Kар 4,13 — прычына для радасці











Дз 15, 9 — ачышчэнне











Рым 10, 10 — збаўленне











Рым 5, 2 — допуск да ласкі 











Рым 3, 28 — апраўданне 











Мц 9, 22 — паратунак











Клс 2, 12 — уваскрасенне











Мк 10,52 — аздараўленне











Дз 26,18 — адпушчэнне грахоў

Я — уваскрасенне і жыццё. Хто верыць у Мяне, калі нават і памрэ, будзе жыць (Ян 11, 25).

Інтымная сфера


жыцця чалавека. 


Як не змарнаваць 


дар сэксуальнасці, якім адарыў мяне Стварыцель?








Мк 10,6–9








Mц 25, 34– 46








Мц 5, 3–11








Мц 22, 36–40
































